Монгол Улсын Их Хурлын 2011 оны намрын ээлжит чуулганы 2012 оны  01 дүгээр сарын 13-ны өдөр (Баасан гариг)-ийн хуралдаан  10 цаг 21 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 46 гишүүн ирж,  60,5 хувийн ирцтэй байв. Үүнд:

Чөлөөтэй:  Н.Алтанхуяг, Сү.Батболд,  Г.Занданшатар, М.Энхболд
Өвчтэй:      С.Баяр, Д.Одхүү
Тасалсан:    Р.Амаржаргал, Д.Арвин, Д.Балдан-Очир,  Х.Баттулга, Б.Бат-Эрдэнэ,  Э.Бат-Үүл,  Г.Баярсайхан, С.Баярцогт, Л.Гансүх,  Л.Гүндалай,  Ц.Даваасүрэн, Даш.Зоригт,  С.Ламбаа,  Ц.Мөнх-Оргил,  Ц.Нямдорж, Д.Одбаяр, Д.Очирбат,  Д.Оюунхорол, Ш.Сайхансамбуу, Ж.Сүхбаатар, Ч.Хүрэлбаатар, Ц.Цэнгэл,  О.Чулуунбат, С.Эрдэнэ

Хоцорсон: З.Алтай-10, П.Алтангэрэл- 20, Х.Бадамсүрэн- 10, Х.Баделхан-10, Б.Батбаяр- 40, Н.Батбаяр- 1,00, Ц.Батбаяр-40, Су.Батболд- 30,  Ж.Батсуурь-10, Я.Батсуурь- 20, Л.Болд-20, Р.Буд-10, С.Бямбацогт- 20, Л.Гантөмөр- 1,20, Р.Гончигдорж- 10, Д.Дамба-Очир-30, Ц.Дашдорж-30, Х.Жекей- 10, Д.Зоригт- 1,10, Д.Кёкүшюзан Батбаяр-40, Д.Лүндээжанцан- 40, Э.Мөнх-Очир-10, Х.Наранхүү- 30, С.Оюун-50, Р.Раш-20, Ч.Сайханбилэг-10, Ц.Сэдванчиг- 10, А.Тлейхан- 10, Х.Тэмүүжин-10, Ч.Улаан- 10, Д.Энхбат-1,10, З.Энхболд- 10

Нэг. “Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуульд нэмэлт, өөрчлөлт оруулах тухай хуулийн төсөл” /Хэлэлцэх эсэх//үргэлжлэл/

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр,  мөн яамны Төрийн захиргаа, удирдлагын газрын дарга Л.Цэдэвсүрэн,  мэргэжлийн боловсролын газрын дарга М.Баасанжав,  Ерөнхий боловсролын газрын дарга Д.Эрдэнэчимэг, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх Л.Өлзийсайхан, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Уг асуудалтай холбогдуулан Улсын Их Хурлын гишүүн Д.Тэрбишдагва, Я.Батсуурь, Х.Жекей, Н.Ганбямба нарын асуусан асуултад  Боловсрол, соёл, шинжлэх ухааны сайд Ё.Отгонбаяр хариулж, нэмэлт тайлбар хийв. 

Д.Дэмбэрэл: Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны дэмжсэн саналыг дэмжье.

Зөвшөөрсөн
36

Татгалзсан
7

Бүгд 

43

83,7 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.

Хоёр. Боловсролын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн/ /хэлэлцэх эсэх/

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр,  мөн яамны Төрийн захиргаа, удирдлагын газрын дарга Л.Цэдэвсүрэн,  мэргэжлийн боловсролын газрын дарга М.Баасанжав,  Ерөнхий боловсролын газрын дарга Д.Эрдэнэчимэг, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх Л.Өлзийсайхан, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Хууль санаачлагчийн илтгэлийг Улсын Их Хурлын гишүүн С.Бямбацогт, Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Д.Дондог нар тус тус  танилцуулав.

Уг асуудалтай холбогдуулан Улсын Их Хурлын гишүүн Х.Баделхан, Ц.Сэдванчиг, Д.Тэрбишдагва нарын асуусан асуултад Улсын Их Хурлын гишүүн С.Бямбацогт, Д.Дондог, Боловсрол, соёл, шинжлэх ухааны сайд Ё.Отгонбаяр нар хариулж, нэмэлт тайлбар хийв.

11 цаг 40 минутаас  Монгол Улсын Үндсэн хууль батлагдсаны 20 жилийн ойд зориулсан хүндэтгэлийн уулзалттай тул  хуралдаан завсарлав.

Хуралдаан 11 цаг 30 минутад завсарлаж, 15 цаг 29 минутаас үргэлжлэв.
Үдээс хойшхи чуулганы нэгдсэн хуралдаанд ирвэл зохих 76 гишүүнээс  43 гишүүн ирж, 56,5 хувийн ирцтэй байв. Үүнд: 

Чөлөөтэй:  Сү.Батболд,  Г.Занданшатар, М.Энхболд, Ө.Энхтүвшин
Өвчтэй:      С.Баяр

Тасалсан: З.Алтай,  Р.Амаржаргал, Д.Арвин, Х.Баделхан, Д.Балдан-Очир,  Б.Батбаяр, Н.Батбаяр, Су.Батболд, Х.Баттулга, Ц.Баярсайхан, С.Баярцогт, Л.Болд, Л.Гансүх, Л.Гантөмөр, Р.Гончигдорж, С.Ламбаа, Д.Лүндээжанцан,  Ц.Мөнх-Оргил,  Ц.Нямдорж, Д.Одбаяр, С.Оюун,  Р.Раш, Ш.Сайхансамбуу, Ж.Сүхбаатар, Ц.Цэнгэл,  О.Чулуунбат, Д.Энхбат, С.Эрдэнэ

Боловсролын тухай хуульд нэмэлт, өөрчлөлт оруулах тухай хуулийн төслийн талаар Улсын Их Хурлын гишүүн  Х.Жекей, Д.Тэрбишдагва, Ц.Батбаяр, З.Энхболд, Я.Батсуурь, Д.Ганхуяг нар санал хэлэв. 

Н.Энхболд: Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн Байнгын хорооны дэмжсэн саналыг дэмжье.

Зөвшөөрсөн
21

Татгалзсан
19

Бүгд 

40

52,5 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.

Гурав. Монгол Улсын Ерөнхий сайдад хандаж Өрсөлдөөний  тухай  хуулийн хэрэгжилтийн талаар тавьсан асуулгын хариулт /Улсын Их Хурлын гишүүн Д.Ганхуяг, Б.Бат-Эрдэнэ, С.Эрдэнэ нараас/

Хэлэлцэж буй асуудалтай холбогдуулан  Засгийн газрын гишүүн, Засгийн газрын Хэрэг эрхлэх газрын дарга Ч.Хүрэлбаатар, Хүнс, хөдөө аж ахуй, хөнгөн үйлдвэрийн сайд Т.Бадамжунай,  мөн яамны  Хүнс, худалдааны газрын дарга Ч.Энх-Амгалан,  Эрдэс баялаг, эрчим хүчний яамны Төрийн нарийн бичгийн дарга Д.Хүрэлбаатар, Эрдэс баялаг, эрчим хүчний яамны Түлшний бодлогын газрын дарга А.Эрдэнэпүрэв,  Монголбанкны Хуулийн хэлтсийн захирал  Г.Эрдэнэбаяр,  Шударга өрсөлдөөн, хэрэглэгчийн төлөө газрын Хэрэглэгчийн төлөө газрын дарга  Ш.Эрдэнэцогт, Шударга өрсөлдөөн, хэрэглэгчийн төлөө газрын Хуулийн газрын дарга Б.Ариунболд,  Эрчим хүчний зохицуулах газрын дарга Н.Мягмарсүрэн, Улсын Их Хурлын Тамгын газрын Байнгын хороодын ажлын албаны ахлах референт Ц.Цэрэн нар байлцав.

Улсын Их Хурлын гишүүн Д.Ганхуяг, Б.Бат-Эрдэнэ, С.Эрдэнэ нараас тавьсан асуултын хариуг Засгийн газрын гишүүн, Засгийн газрын Хэрэг эрхлэх газрын дарга Ч.Хүрэлбаатар танилцуулав.

Уг асуудалтай холбогдуулан Улсын Их Хурлын гишүүн Б.Бат-Эрдэнэ,  Ц.Батбаяр, Д.Очирбат, Д.Хаянхярваа, Д.Тэрбишдагва, Н.Ганбямба, Д.Ганхуяг, Л.Гүндалай, Я.Батсуурь, Г.Баярсайхан, А.Тлейхан, З.Энхболд, Ч.Улаан, Ц.Шинэбаяр, Ц.Сэдванчиг, Х.Жекей нарын асуусан асуултад,  Тэргүүн шадар сайд Н.Алтанхуяг,  Засгийн газрын Хэрэг эрхлэх газрын дарга Ч.Хүрэлбаатар, Хүнс, хөдөө аж ахуй, хөнгөн үйлдвэрийн сайд Т.Бадамжунай,   ажлын хэсгээс Б.Ариунболд нар хариулж, нэмэлт тайлбар хийв. 


Улсын Их Хурлын гишүүн Д.Ганхуяг санал хэлэв. 


Улсын Их Хурлын гишүүн Д.Ганхуяг, Б.Бат-Эрдэнэ, С.Эрдэнэ нараас Засгийн газарт хандаж тавьсан Өрсөлдөөний тухай хуулийн хэрэгжилтийн талаарх асуулгын хариуг Улсын Их Хурлын нэгдсэн чуулган дээр сонсов.


Дөрөв. Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Г.Батхүү болон Засгийн газраас өргөн мэдүүлсэн/ /Хэлэлцэх эсэх/
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд Т.Бадамжунай,  мөн яамны Газрын дарга Л.Чой-Иш,  Л.Баяртулга,  Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга Ц.Банзрагч, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал,  зөвлөх 

Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хууль санаачлагчийн илтгэлийг Улсын Их Хурлын гишүүн Г.Батхүү,  Хүнс, хөдөө аж ахуй, хөнгөн үйлдвэрийн сайд Т.Бадамжунай, Төсвийн байнгын хорооны  санал, дүгнэлтийг Улсын Их Хурлын гишүүн Д.Ганхуяг нар тус тус танилцуулав.

Хууль санаачлагчдын болон Байнгын хорооны  санал, дүгнэлттэй холбогдуулан Улсын Их Хурлын гишүүн Л.Гүндалай,  Д.Тэрбишдагва, А.Тлейхан нарын асуусан асуултад Улсын Их Хурлын гишүүн Г.Батхүү,  Хүнс, хөдөө аж ахуй, хөнгөн үйлдвэрийн сайд Т.Бадамжунай нар хариулж, тайлбар хийв.


Н.Энхболд: Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төслүүдийг хэлэлцье гэсэн саналыг дэмжье.
Зөвшөөрсөн
32

Татгалзсан
8

Бүгд 

40

80,0 хувийн саналаар дэмжигдлээ.


Хуулийн төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Тав. Засгийн  газрын тусгай сангийн тухай хуульд өөрчлөлт оруулах тухай хуулийн төсөл /эцсийн хэлэлцүүлэг/

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр,  мөн яамны Төрийн захиргаа, удирдлагын газрын дарга  Л.Цэдэвсүрэн,  Мэргэжлийн боловсролын газрын дарга М.Баасанжав, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал,  зөвлөх 

Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хуулийн төслийг эцсийн хэлэлцүүлэгт бэлтгэсэн талаар Төсвийн байнгын хорооны санал, дүгнэлтийг Улсын Их Хурлын гишүүн Д.Хаянхярваа танилцуулав.


 Байнгын хорооны санал, дүгнэлттэй холбогдуулж Улсын Их Хурлын гишүүдээс асуулт гараагүй.


Зарчмын зөрүүтэй саналуудаар санал хураалт явуулав.


Төсвийн байнгын хороогоор дэмжигдсэн саналууд:
 
Н.Энхболд: 1. Улсын Их Хурлын гишүүн Ч.Улааны  гаргасан, Төслийн 16 дугаар зүйлээс дор дурдсан агуулгатай 16.3.1 дэх заалтыг хасах:

 

 "16.3.1.төрийн өмчийн дээд боловсролын сургалтын байгууллагын тогтмол зардал"  гэсэн саналыг дэмжье.

Зөвшөөрсөн
33

Татгалзсан
7

Бүгд 

40

82,5 хувийн саналаар дэмжигдлээ.

2. Улсын Их Хурлын гишүүн Ч.Улааны  гаргасан, Төслийн 16 дугаар зүйлээс дор дурдсан агуулгатай 16.3.2 дахь заалтыг хасах:

 

 "16.3.2.Боловсролын тухай хуулийн 43.1.4-т заасан зардал" гэсэн саналыг дэмжье.

Зөвшөөрсөн
32

Татгалзсан
7

Бүгд 

39

82,1 хувийн саналаар дэмжигдлээ.

 
3. Улсын Их Хурлын гишүүн Ч.Улааны  гаргасан, Төслийн 16 дугаар зүйлээс дор дурдсан агуулгатай 16.3.5 дахь заалтыг хасах:
 "16.3.5.дээд боловсролын сургалтын байгууллагын багшийн мэргэжлийг дээшлүүлэх, давтан сургах зардал" гэсэн саналыг дэмжье.

Зөвшөөрсөн
31

Татгалзсан
8

Бүгд 

39

79,5 хувийн саналаар дэмжигдлээ.

 
4. Улсын Их Хурлын гишүүн Ч.Улааны  гаргасан, Төслийн 16 дугаар зүйлийн "16.3.3.Засгийн газраас тодорхойлсон чиглэл, шаардлагад нийцүүлэн сонгон шалгаруулсан төсөл, хөтөлбөр" гэсэн  заалтыг дор дурдсанаар өөрчлөн найруулж, Дээд боловсролын санхүүжилт, суралцагчдын нийгмийн баталгааны тухай хуулийн 11 дүгээр зүйлд шилжүүлэн тусгах.

 

".Засгийн газраас тодорхойлсон дээд боловсролын салбарын талаар баримтлах чиглэл, шаардлагад нийцүүлэн төсөл, хөтөлбөрийг сонгон шалгаруулах, санхүүжүүлэх журмыг боловсролын асуудал эрхэлсэн Засгийн газрын гишүүн санхүү, төсвийн асуудал эрхэлсэн Засгийн газрын гишүүнтэй хамтран батална." гэсэн саналыг дэмжье.

Зөвшөөрсөн
30

Татгалзсан
9

Бүгд 

39

76,9 хувийн саналаар дэмжигдлээ.

5. Улсын Их Хурлын гишүүн Д.Хаянхярваагийн  гаргасан, Засгийн газрын тусгай сангийн тухай хуульд өөрчлөлт оруулах тухай хуулийг батлагдсан өдрөөс нь эхлэн дагаж мөрдөхөөр хугацааг тогтоох гэсэн саналыг дэмжье.

Зөвшөөрсөн
29

Татгалзсан
10

Бүгд 

39

74,4 хувийн саналаар дэмжигдлээ.

           Засгийн газрын тусгай сангийн тухай хуульд нэмэлт, өөрчлөлт оруулах тухай хуулийг бүхэлд нь баталъя.

Зөвшөөрсөн
31

Татгалзсан
8

Бүгд 

39

79,5 хувийн саналаар хууль батлагдлаа.

Зургаа. Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төсөл /Анхны хэлэлцүүлэг/

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр,  мөн яамны Төрийн захиргаа, удирдлагын газрын дарга  Л.Цэдэвсүрэн,  Мэргэжлийн боловсролын газрын дарга М.Баасанжав, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал,  зөвлөх 

Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Хуулийн төслийг анхны хэлэлцүүлэгт бэлтгэсэн талаар Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Ц.Даваасүрэн танилцуулав.


 Байнгын хорооны санал, дүгнэлттэй холбогдуулж Улсын Их Хурлын гишүүдээс асуулт болон санал гараагүй.

Н.Энхболд: Хуулийн төслийг анхны хэлэлцүүлгээр батлах нь зүйтэй гэсэн Байнгын хорооноос гаргасан горимын саналыг дэмжье.


Зөвшөөрсөн
32

Татгалзсан
7

Бүгд 

39

82,1 хувийн саналаар дэмжигдлээ.

Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийг баталъя.

Зөвшөөрсөн
33

Татгалзсан
7

Бүгд 

40

82,5 хувийн саналаар хууль батлагдлаа.

Хуралдаан 18 цаг 21 минутад өндөрлөв.

Бусад: 

Улсын Их Хурлын гишүүн Д.Одхүүгийн урилгаар Орхон аймгийн “Монгол-Турк”-ийн хамтарсан сургуулийн багш нар,  Улсын Их Хурлын гишүүн Ж.Сүхбаатар, Д.Хаянхярваа нарын урилгаар  Дархан-Уул аймгийн Хөдөлмөр, халамжийн үйлчилгээний хэлтсийн мэргэжилтэн,  ажилтнууд,  Улсын Их Хурлын гишүүн Д.Дамба-Очирын урилгаар  “Эрдэнэт үйлдвэр” ХХК-ний дэргэдэх Ш.Отгонбилэгийн нэрэмжит Технологийн сургуулийн багш, ажилтнууд,  Хан-Уул дүүргийн 8 дугаар хорооны ахмад, дунд, залуу үеийн төлөөлөл 20 хүн тус тус Улсын Их Хурлын чуулганы нэгдсэн хуралдааны үйл ажиллагаатай танилцав. 

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 





Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ: 







Д.ЦЭНДСҮРЭН
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ
2012 ОНЫ 01 ДҮГЭЭР САРЫН 13-НЫ ӨДӨР /БААСАН ГАРИГ/-ИЙН
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Дэмбэрэл: Эрхэм гишүүдийн энэ өдрийн амар амгаланг айлтгая. 2012 оны 1 дүгээр сарын 13-ны өдрийн Улсын Их Хурлын нэгдсэн хуралдаан нээснийг мэдэгдье. Ирц хангалттай байна. 
Өнөөдрийн хэлэлцэх асуудлыг танилцуулъя. Боловсролын тухай хуульд нэмэлт, өөрчлөлт оруулах тухай, Дээд  боловсролын тухай хуульд нэмэлт, өөрчлөлт оруулах тухай хуулийн төслүүд, Боловсролын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн барьсан/, Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төслүүд /Улсын Их Хурлын гишүүн Г.Батхүү болон Засгийн газраас өргөн мэдүүлсэн/, Хүний эрхийн талаар авах зарим хэмжээний тухай Улсын Их Хурлын тогтоолын төсөл, Санхүүгийн зохицуулах хорооны дэргэдэх Хяналтын зөвлөлийн гишүүнээс чөлөөлөх тухай Улсын Их Хурлын тогтоолын төсөл, Монгол Улсын Төрийн  захиргаа болон нийгэм эдийн засгийн салбаруудад Европын холбооны нийтлэг зарчим, хэм хэмжээ, стандартыг нэвтрүүлэх бодлогыг батлах тухай Улсын Их Хурлын  тогтоолын төсөл, Гэр бүлийн тухай хуульд нэмэлт, өөрчлөлт оруулах тухай, Засгийн газрын тухай хуульд өөрчлөлт оруулах тухай, Хүүхдийн эрхийг хамгаалах тухай хуульд нэмэлт, өөрчлөлт оруулах тухай, Иргэний хуульд нэмэлт, өөрчлөлт оруулах тухай хуулийн төслүүд, Хүнсний тухай шинэчилсэн найруулга байгаа, Хууль хүчингүй болсонд тооцох тухай болон холбогдох бусад хуульд нэмэлт, өөрчлөлт оруулах тухай, Бусад асуудлууд.

15.00 цагаас Улсын Их Хурлын гишүүн Д.Ганхуяг, Б.Бат-Эрдэнэ, С.Эрдэнэ нараас  Монгол Улсын Ерөнхий сайдад тавьсан Өрсөлдөөний тухай хуулийн хэрэгжилтийн талаарх асуулгын хариуг сонсоно.

Хэлэлцэх асуудалд оръё.

Нэг. “Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуульд нэмэлт, өөрчлөлт оруулах тухай хуулийн төсөл” /Хэлэлцэх эсэх/

Асуух асуулт үргэлжилнэ. Тэрбишдагва гишүүн асуултаа тавья. 

Д.Тэрбишдагва: Төрийн өмчийн их, дээд сургуулийн багш төрийн албан хаагч байгаа. Төсвөөс санхүүжилт авдаггүй гэдэг үндэслэлээр Төрийн албан хаагч аливаа хөнгөлөлт, нэмэгдлээс орхигдоод байгаа юм. Тэгэхээр энэ нэг талаараа төрийн албан хаагч мөн гэсэн мөртлөөсөө одоо энэ цалин хөлс, нөхөн төлбөр, урамшууллын тэтгэмж, орон байраар хангагдах, гэр бүлийг дэмжих, ээлжийн амралтаар өөрийн буюу эхнэрийн төрсөн нутагт очих зардал гэх мэт Төрийн албаны хуульд заасан байдаг. Гэтэл  энэ хуультай зөрчигдөөд байдаг юм шиг байгаа. Үүнийг энэ хуулиар яаж зохицуулж байна вэ? нэгд.

Хоёрдугаарт, Сум, тосгон, багийн сургууль, цэцэрлэгт  10 жил ба түүнээс дээш ажилласан бол  36 сарын үндсэн цалинтай тэнцэх хэмжээний тэтгэмжийг олгоно гээд байгаа. Сум, баг, тосгон болохоороо 36-г аваад байдаг. Гэтэл өнөөдөр нөхцөл байдал бол түүнээс ч хүнд нөхцөл байдалд ажиллаж байгаа хүмүүс, тухайлбал захын хорооллын сургуулиудын нөхцөл байдал их хүнд байна. Эд нарын нөхцөл байдал нь хүнд мөртлөөсөө ийм ялгавартай хандаж болж байгаа юм уу? энэ хуулиар үүнийг зохицуулж байгаа юм байна уу? энэ дээр би хэдэн жишээ хэлэх гээд байна л даа. Тухайлбал,  Орон сууцны  хүрэлцээ гэхэд хашаа,  Улаанбаатар хотын хэмжээнд гэр оронтой, хашаатай тийм багш нар 59 хувь байгаа. Багш  нарын 31 хувь түрээсийн хашаа, гэрт байна. Ийм нөхцөлтэй хүмүүсээ тэр хөдөө орон нутгаас ялгаварлаж болж байгаа юм уу. Энд бас нэг судалгааг гаргуулсан байгаа юм. Нийслэлийн хэмжээнд 1600 орчим багш нараас судалгаа авсан нь хоолойны шохойжилттой багш 75, судасны бүдүүрэлттэй 88, харааны бэрхшээлтэй 66, сонсгол муутай 24 гэсэн ийм тоо гараад байгаа юм. 

Улаанбаатарын захын хорооллуудын нөхцөл байдал, хүмүүсийн маань байгаа нөхцөл байдал маш хүнд байгаа. Тэгээд  нэг сургуульд нь З ээлжээр, шөнийн оройн ээлжинд хүртэл явж байна. Анги дүүргэлт нь гэхэд маш илүү их ачаалалтай ажиллаад байдаг. Энэ нөхцөл байдлыг  харгалзаж үзэхгүй, харин ч их хүнд нөхцөлд ажиллаж байгаа хүмүүсээ  хөдөө орон нутгийнхаас зарим талаар хүнд байгаа, ингэж ялгавартай хандаж болж байгаа юм уу гэсэн хоёр дахь асуулт байна.

Гурав дахь нь, хот, аймгийн дарга нар сургуулийн захирлуудыг тавих нь л дээ. 1,3 сая  хүнтэй Улаанбаатар хотын сургуулиудын захирлыг Улаанбаатар хотын Засаг дарга тавих гэж байна, энэ  хуулиар. Тэгэхээр энэ чинь өнөөдөр 260-270-аад мянган хүнтэй дүүргийн Засаг дарга өөрийнхөө сургуулийн захирлыг тавьж чадахгүй, хотоос тавина гэхээр чинь, хууль зөрчилдөж байна гэсэн, энэ чинь зөв үү? буруу юу? сумаас 100 гаруй км-т байгаа  аймгийн дарга, сургуулийн захирлыг тавьдаг чинь хэр бодитой зүйл вэ? 
Ё.Отгонбаяр: Тэрбишдагва гишүүний асуултад хариулъя. Төрийн өмчийн их, дээд сургуулиудын багш, ажилтнууд сургалтын төлбөр болон  бусад эх үүсвэрээр төрийн өмчийн сургуулиуд санхүүжиж явдаг. Тэндээсээ багш, ажилтныхаа цалинг тавьж явж байгаа ийм зохицуулалттай өнөө хүртэл явж байгаа. Хэрвээ  боловсролын салбарын бусад ажилтнуудын нэмэлтэд орно гэх юм бол сургалтын төлбөрийн асуудлыг нэг тийш нь болгож байж, энэ асуудлыг хөндөх ёстой гэсэн ийм ойлголттой явж байгаа. Таван жилийн нэмэгдэлд орж байгаа багш нарын хувьд бол хөдөө орон нутагт мэргэжлийн багш нарын хүрэлцээ муутай байгааг харгалзаж, анх энэ хуульд нэмэлт заалт орсон юм билээ. Хөдөө орон нутгийн сургуулиудад багшлах боловсон хүчнийг тогтвор суурьшилтай ажиллуулахын тулд гаргаж ирсэн заалт учраас сум, тосгон, багийн сургууль гэсэн ийм ангиллаар энэ нийгмийн халамжийг олгож ирсэн гэдгийг хэлэх нь зүйтэй байх.
Цэцэрлэгийн эрхлэгч, сургуулийн захирлын томилгооны хувьд бол 2010 оны 10 сард засаг захиргаа, нутаг дэвсгэрийн нэгж, түүний удирдлагын тухай хуульд оруулсан өөрчлөлтөөр бол төсвийн байгууллагын удирдлагыг аймаг, нийслэл дэх төрийн албаны салбар зөвлөлийн сонгон шалгаруулалтын дүнг үндэслэж томилох, чөлөөлөх гэдэг эрхийг аймаг, нийслэлийн Засаг даргад оруулчихсан. Энэ хуулийн дагуу зохицуулалт хийж байгаа. Өнөөдрийн байдлаар угаасаа сонгон шалгаруулалтыг нь аймгийн боловсрол, соёлын газар, нийслэлийн Боловсролын газар хийгээд томилгоог нь дүүргийн дарга хийж байгааг нь л аймаг, нийслэлийн Засаг дарга руу шилжүүлж байгаа ийм л процесс явж байгаа юм.
Д.Дэмбэрэл: Тэрбишдагва гүйцээгээд асууя.

Д.Тэрбишдагва: Би сая хэлсэн шүү дээ. 1,3 сая хүнтэй хотын сургуулийн захирлыг Хотын дарга томилдог чинь, энэ хуульд ингэж заагаад байна, үүнийгээ эргэж харж болохгүй юм уу.

Хоёрт нь, би дахин дахин хэлээд байгаа зүйл бол Улаанбаатар хотын захын хороололд багш нарын ачаалал нь хүнд, өвчлөлтийн судалгааг гаргаж хэлж байна шүү дээ. Тухайлбал,  багш нарын 25 хувь нь нэг банкинд зээлтэй,  75 хувь нь 2-оос дээш банкинд зээлтэй. Энэ нөхцөл байдал нь өөрөө хүнд байхад хөдөө орон нутагт нь болохоор 36 сарын цалин өгнө гээд. Нөхцөл байдлаар нь хөдөөд татахын тулд биш, бас  нөхцөлийг нь харахгүй, ялгавартай ханддаг чинь зөв юм уу?  үүнийг хууль дээрээ тэгшигтгэж оруулж,  хүнд нөхцөлд ажиллаж байгаа  багш нарын  36 хувийг адилхан тэгш байлгах тийм боломж энэ хуулиар гарах уу?

Д.Дэмбэрэл: Захирлыг аймаг, нийслэлээс томилохыг юу гэж үзэж байна вэ? 

Ё.Отгонбаяр: Хуульд нь угаасаа тэгээд заачихсан, зөрчилтэй байгаа учраас хуульд нь нийцүүлж байгаа хэрэг. Хэлэлцүүлгийн үеэр үүнийг ярилцахад болох байх гэж бодож байна. 

Багш нарын хувьд Улаанбаатар хот мэргэжлийн багшийн хангамж 100 хувь, хөдөө орон нутаг 90 хэдэн хувьтай байгаа учраас хөдөө орон нутагт л багш нарыг тогтвор суурьшилтай ажиллуулах зориулалтаар орсон заалт. Би таны хэлж байгаа бэрхшээлүүдийг сайн ойлгож байна. Тэгэхдээ олгож байгаа энэ халамжийг анхнаасаа олгосон зорилго нь Үндсэн хуулиар суурь боловсрол Монгол Улсын иргэн заавал авах ёстой, төр тэр суурь боловсролыг заавал олгох ёстой. Тэгэхээр зэрэг багш заавал байх ёстой. Тэгээд багшийн хангамж хүрэхгүй байгаа газарт нь ийм нэмэлт заалт оруулж өгсөн гэж үзэж байгаа.
Д.Дэмбэрэл: Баярлалаа. Я.Батсуурь гишүүн асуултаа тавья.

Я.Батсуурь:  Боловсролын салбарт бас дэвшилттэй зүйлүүд байгаа юм. Ерөнхий боловсролын сургуулийн сургалт хөтөлбөрүүд үнэхээр сайжирч байна. Кеймбрижийн  хөтөлбөрт орж байна. Америк, Англи, Турк, Орос, Хятад, гадаадын сургуулиуд ч олноороо, хувийн сайн сургуулиуд ч байгуулагдаж байна. Энэ бол үнэхээр сайшаалтай зүйл. Гэхдээ энэ их, дээд сургуулийн салбарт үнэхээр реформ, шинэчлэл үнэхээр маш удаашралтай муу явагдаж байна гэж хэлмээр байна.  20 жил энэ салбарт төрийн ямар ч зохицуулалтгүй явснаас болоод эрэлт нийлүүлэлт нь зөрчихсөн, маш олон  хувийн сургуулиуд байгуулагдсан. Дуртай, дуртай  мэргэжлээрээ олон мянган залуусыг сургасан, өнөөдөр энэ нь зохицуулалтгүй явснаас болоод асар олон дээд мэргэжилтэй, ажилгүй улсууд  Монголоор дүүрэн болсон. Үүнийг зохицуулах талаар яамнаас болоод энэ хуулиар ямар зохицуулалт хийж байна вэ? Монгол Улсад шинэ бүтээн байгуулалт, олон уурхай, дэд бүтцийн том төслүүд хэрэгжиж байна. Үүнийг дагаад мэдээж тэр төрлийн олон мэргэжилтэн даруй шаардлагатай байгаа. Энэ талаар урьдчилснаар  5 жилийн дараа Монголд тэдэн эдийн засагч, тэдэн барилгын инженер, замын инженер ч гэдэг юм уу хэрэгтэй,  10 жилийн дараа тэд хэрэгтэй гэсэн иймэрхүү тооцоо, судалгаа хийгдэж байгаа юм байна уу? тэгэхгүй бол энэ зах зээл чинь  зохицуулалтгүй явснаас болоод ажилгүй олон дээд боловсролтой улсууд болжээ гэдгийг хэлэх гэсэн юм.
Хоёрдугаарт нь, энэ хуульд байна. Гадаадад дээд сургууль төгссөн улсуудын дипломыг Монголд дахиж шалган тогтоож, зохицуулна гэсэн байна, хүлээн зөвшөөрөх эсэх талаар нь. Гэтэл Монголд төгссөн дээд боловсролын дипломыг гадаадад хүлээн зөвшөөрдөггүй. Үүнийгээ яах юм бэ?  Энэ талаар зохицуулсан тодорхой заалт юм байхгүй байна. Хамгийн гол Монголын их, дээд сургуулийн дипломыг гадаадад хүлээн зөвшөөрдөг болчих юм бол энэ дээд сургуулийн чанар сайжирч байгаа гэж хэлж болно. Хэн ч хүлээн зөвшөөрдөггүй учраас өнөөдөр Монголын залуучууд хамаг мөнгөө бараад гадаад руу цувж, асар их валют гадагшаа урсаад байна. 

Гуравдугаарт нь, энэ хуулийн төсөлд байна. Их, дээд сургуулиуд, үйлдвэрлэл хоёрыг  холбож өгөх талаар, бизнесийн инкубатор байгуулна гэсэн байна.  Энэ дээр үнэхээр том дутагдал байгаа. Өнөөдөр шинжлэх ухааны гол судалгааны байгууллага их, дээд сургуулиуд байх ёстой, бусад орны дэлхийн жишгээр бол. Манайх академийн хэдэн хүрээлэнгээ л гэж тооцоод байдаг юм.  Их, дээд сургуулийг тойрсон хамгийн гол шинжлэх ухааны байгууллагууд байдаг. Тэндээс гол ололт, нээлтүүд тэндээс гарч байдаг.  Гэтэл манайд энэ талын зохицуулалт байдаггүй. Их, дээд сургуульд ажиллаж байгаа багш нар нь ямар ч нээлт хийгээд, хувийнхандаа болоод бизнесийнхэндээ борлуулаад, зараад ашиг олчих  ийм боломж байдаггүй, сонирхол ч байдаггүй, хөшүүрэг нь ч байдаггүй.  Энэ үйлдвэрлэл, бизнес, хувийн секторыг их, дээд сургуулийн судалгааны хүрээтэй холбож өгөөд, тэр хоёрыг шууд хамтран ажиллуулаад, ийм нэг санхүүгийн хөшүүрэг, зохицуулалт, төсвийн хөшүүргийг нь хийж өгөх шаардлагатай байна.  Тэр сургуулиудыг ийм ашиг олох юм бол, олсон ашгаа өөрсдөө хүртдэг, тэр нээлт хийсэн, олсон нээлтээ, хувийн сектор, үйлдвэрлэлд нэвтрүүлсэн хүн, тэр ашгаа тэр сургууль нь шууд хүртдэг ийм санхүүгийн зохицуулалтыг өнөөдрийн социалист тогтолцоогоор явах юм бол энэ үр дүнд хүрэхгүй нь ээ. 
Өнөөдөр багш сургуулиуд энэ талаар ямар ч сонирхол байхгүй, шинэ нээлт хийх сонирхол байхгүй, төсвийнхөө цалинг авчихаад, багш хичээлээ заачихаад, үдээс хойш нь хувийн сургууль дээр очоод хичээл заах нь хамаагүй ашигтай. Энэ талаар хуульд санхүүгийн зохицуулалт, төсвийг нь өөрчлөх талаар тодорхой заалт алга гэдгийг хоёрдугаарт хэлье.  Хувийн хэвшлийнхэнд, дээд сургуульд хандаад манай энэ бүтээгдэхүүнийг сайжруулаад аль, миний үйлдвэрлэдэг гутлын улыг цасан дээр хальтирдаггүй болгоод аль ч гэдэг юм уу? түүнийг нь шинжлэх ухааны байгууллага . . . /хугацаа дуусав/.

Ё.Отгонбаяр:  Дээд боловсролын салбарт үүссэн  нөхцөл байдлын талаар таны хэлж байгаа шүүмжлэл үнэн. Эрэлт нийлүүлэлт зөрсөн ийм нөхцөл байдалтай явж байгаа. Өнөөдөр  дээд боловсролын байгууллагыг төгсч гараад, 6 сарын дотор ажилтай болж байгаа хүний хувь хэмжээ 40 орчим хувьтай явж байна. Энэ бол зах зээлд нийлүүлж байгаа нийлүүлэлтээс өндөр болсныг харуулж байгаа. Тийм учраас Засгийн газраас нэгдүгээрт дээд боловсролын байгууллагын чанарыг сайжруулах талд нэлээн анхаарал тавьж байна. Засгийн газар байгуулагдахад 154 их, дээд сургуультай байсан, өнөөдөр 94 байгаа. 60 хаагдсан гэж ингэж ойлгох ёстой. 

Нөгөө талаас тооны асуудлаас гадна чанарын асуудал дээр нэлээн анхаарч байгаа. Хос дипломын хөтөлбөр хэрэгжүүлж байна. Дотоодын болон олон улсын магадлан итгэмжлэлд хамруулах процессыг хийж байгаа гэх мэтийн олон ажлууд хийгдэж байна. Мэдээж нэг өдөр бүх юм зохицуулагдчихгүй нь ойлгомжтой. Төрийн өмчийн сургуулиудын захирлуудад төгсч гарсан хүмүүсээ хөдөлмөрийн биржид байршуулж байх ийм үүрэг даалгавар өгч байгаа. Хөдөлмөрийн бирж дээр ямар мэргэжлээр хүмүүс ажилтай болж байна вэ гэдгийг хараад ир  гэхээр зэрэг хүүхдүүд сургууль төгсөхдөө хийж байгаа сонголтоо тэндээс хараад хийх  ийм боломжоор хангагдах байх гэж ингэж үзэж байгаа.  

Мэдээж мэргэжилтэй ажилтны хэрэгцээ шаардлагыг хөдөлмөрийн зах зээлийн тооцоо хийгддэг. Гэхдээ нэгэнт ардчилсан нийгэмд хүүхэд сонголтоороо дараагийн боловсролын сонголтоо хийж байгаа учраас түүнд нь таарсан зах зээлийн зохицуулалт хийх ёстой. Энэ социализмын зохицуулалт хийх боломжгүй болсон байгаа гэдгийг анхаарч хүлээж аваарай гэж хүсэх байна.

Манай их, дээд сургуулиудын дипломыг хүлээн зөвшөөрөх тухай асуудал дээр мэдээж улс, улсаараа бид нар гэрээ хэлэлцээр хийгээд явдаг. Саяхан Ази- Номхон далайн эрдмийн зэрэг, диплом, гэрчилгээ хүлээн зөвшөөрөх олон улсын конвенцид Монгол Улс нэгдэж орсон гэх мэтээр энэ ажил цаашаа явна. Өөрөөр хэлбэл олон улсын магадлан итгэмжлэл хийх замаар энэ дипломыг хүлээн зөвшөөрүүлж байгаа гэдгийг хэлэх нь зүйтэй байх. Магадлан итгэмжлэлтэй, ялангуяа олон улсын магадлан итгэмжлэлтэй холбоотой зардлыг Засгийн газар гаргаж байгаа. 

Их, дээд сургуулиудын эрдэм  шинжилгээ, судалгааны ажил түүнийг зах зээлтэй холбох тухай  энэ дээр тодорхой зохицуулалтууд хуульд бид нар зориуд суулгасан. Нэлээн олон зохицуулалт Инновацийн тухай хуулиараа явж байгаа. Инновацийн тухай хуулиар бол ийм эрдэм шинжилгээний судалгаа хийсэн хүмүүсийн судалгааны үр дүнг нь захиалсан байгууллага өмчилдөг байсныг нь судлаач нь өмчлөхөөр, старт компани байгуулах гэх мэтийн заалтууд орсон. Одоо Дээд боловсролын хуульд орж байгаа өөрчлөлтөөр бол их, дээд сургуулийн харъяанд сургалт, судалгааны бизнес, инкубатор, технологи дамжуулах төв байгуулж ажиллах эрхийг нь нээсэн, санхүүгийн тодорхой зохицуулалтууд орсон. 

Дээд боловсролын байгууллагын санхүүжилт, суралцагчийн нийгмийн баталгааны хуулиар бол нэлээн их асуудал нь шийдэгдсэн учраас энэ хуульд давхардуулан заагаагүй. 

Я.Батсуурь: Төрийн зохицуулалт энэ эрэлт нийлүүлэлт дээр нь хийж болохгүй, боломжгүй, хүний эрх гэж хэлж болохгүй л дээ.  Улс оронд чинь олон том шинэ бүтээн байгуулалтууд  зарлагдчихлаа. Өчнөөн зам тавина, өчнөөн барилга, өчнөөн үйлдвэр, Сайншандад аж үйлдвэрийн парк байгуулна. Шинэ төмөр зам тавина, 100 мянган айлын орон сууц, үүнтэй чинь холбоотойгоор хэдий хэмжээний мэргэжилтэн хэрэгтэйг төр зохицуулах шаардлагатай. Таны хэлж байгаагаар чөлөөнд нь  орхих юм бол яг 20 жилийн өмнөх байдал үргэлжлээд, ажилгүй баахан улсууд буруу, хэрэггүй мэргэжил сураад байна. Улс орныхоо ирээдүйн хэрэгцээнд тохирсон, энэ бүтээн байгуулалтын том зорилтууддаа тохирсон. Түүнийхээ хэмжээнд тохирсон судалгааг нь 10-20 жилээр хийгээд, чаддаггүй бол 5-10 жилээр хийгээд, тэгээд түүнийхээ дагуу  их, дээд сургуулиудын элсэлтийг нь зохицуулж өг л дөө. Тэгвэл энэ чинь төрөөс хийж  байгаа зохицуулалт тэр л болно биз дээ. Хүн дуртай мэргэжлээ сонгоно тэгэхдээ бол танай сургууль энэ жил  тэдэн эмч бэлтгэхгүй бол илүү бэлтгэвэл төгсөөд ажилгүй шүү гэдгийг зохицуулж өгөх шаардлагатай. Тийм судалгаа, прогноз байна уу? үгүй юу? 
Ё.Отгонбаяр: Үндэсний хөгжил, шинэтгэлийн хорооноос байнга ийм судалгаа хийж, манайд өгч байгаа. Тэгээд үүнтэй холбогдсон элсэлтийн квотыг бид нар зохицуулж байгаа. Миний хэлсэн асуудал бол их олон хүмүүс, ерөөсөө бүгдийг хүчээр хаагаад, төгсч байгаа, сургуульд элсч байгаа улсуудыг нь яг социализмын үеийнх шиг зохицуулалтад оруул  гэж хэлээд байгаа учраас түүнтэй холбогдуулж хэлсэн юм. Ер нь өнгөрсөн жил  2011 онд улс орон даяар 72 мянган ажлын байр үүсч гарсны 17 мянга нь дээд боловсролтой хүнд зориулсан ажлын байр байгаа юм. Тэгэхэд  2011 онд  34 мянган хүн дээд боловсролын байгууллагыг төгсч гарсан. Үүнийг зохицуулалтыг нь улам сайжруулж байгаа, мэргэжлийн боловсролын салбарт суралцаж байгаа хүмүүсийн тоо 50 гаруй мянган хүн болчихоод байгаа. Засгийн газрын бодлого бол тэр тал руугаа нэлээн чиглээд, тэндээ суралцагчийн байр бий болгох, дээд боловсролын байгууллагыг чанараар нь, тоогоор нь зохицуулах, элсэлтийн квотыг хязгаарлах ийм бодлого барьж байгаа. 
Д.Дэмбэрэл: Жекей гишүүн
Х.Жекей: Баярлалаа. Боловсролын бодлогын төлөвшилттэй холбоотой сүүлийн 20-иод жилд нэлээн хоногт орж ирээгүй явлаа. Ялангуяа дунд сургуулиуд, 10, 11, 12 жил гээд баахан жил нь хүртэл өөрчлөгдөөд, түүнийгээ дагаад сурах бичгээсээ авахуулаад, материаллаг баазаас  нь авахуулаад их төвөгтэй юмнууд их явсан л даа. Хэсэг байж байснаа л 10 дугаар анги төгсөөд, дунд сургууль төгсчихдөг байснаа, 11 болоод, одоо  12 руу яваад ингээд байгаа юм. Тэгэхээр 1 дүгээр асуулт, яг энэ боловсролын нэмэлт, өөрчлөлт орсноороо Боловсролын тухай хууль олон батлагдаж гарлаа, шинэчлэгдээд. Тэгэхээр энэ төлөвшилдөө орж байна гэж үзэх үндэслэл байгаа юу?
Хоёрдугаарт, нэмэлт, өөрчлөлтөөр орж ирж байгаа энэ хуулийн төслийг би дэмжиж байна. Бас энд тэнд явж байхад, уулзалт хийж байхад, ялангуяа энэ багш нарын, сургуулийн дотор байгаа хуримтлагдсан асуудлуудыг нэлээн шийдэхээр юмнууд орж ирсэн байна. Тэр дотроо энэ гуравдугаар зүйлийн 3.43.1 дэх хэсгийн 7 дахь заалтад байгаа, сум, тосгон, багийн сургууль, цэцэрлэгийн багш, цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, туслах багш, сургуулийн номын санч, сургуулийн эмч нар 5 жил тутам нэг удаа 6 сарын үндсэн цалинтай тэнцэх хэмжээний мөнгөн тэтгэмжийг ажиллаж байгаа байгууллагаас нь олгоно гэсэн ийм заалт орсон байна. Тэгэхээр энэ дотор яг сургуульд ажиллаж байгаа, гол ажлыг нугалж байгаа зарим улсууд үлдчихэн юм шиг санагдаж байна. Юу вэ гэхээр, сургуулийн цэвэрлэгээ хийдэг цэвэрлэгч, мэдээж хөдөө орон нутагт голдуу галладаг газрууд их бий, галч, манаач, жолооч гээд туслах ажилтнууд үлдсэн байгаа юм шиг байна. Яг энэ сургуулийн бүх ажлыг нугалж байгаа улсуудын нэг нь тэд нар. Нөгөө талаасаа боловсролын, эрдмийн чиглэлээр юм өгөхгүй ч гэсэн ахуй нөхцөлийг бүрдүүлэх талд нэлээн үүрэг гүйцэтгээд байгаа юм. Тэгэхээр энэ улсуудыг энэ заалтад оруулж, шийдвэрлэж болохгүй байсан юм уу? цаашдаа энэ талаар ямар бодлого барих вэ? 

Гурав дахь асуулт, боловсролын бодлогын төлөвшилтийн талаар өнөөдөр энэ хоёр нэмэлт, өөрчлөлтийн асуудал орж ирж байна, нэг нь Засгийн газраас, хоёр дахь болохоор Боловсролын тухай хуульд нэмэлт, өөрчлөлт оруулах тухай Улсын Их Хурлын гишүүн Оюунхорол тэргүүтэй гишүүдийн өргөн барьж байгаа асуудал. Үүнээс гадна хуримтлагдсан, зайлшгүй шийдэхээр байгаа, ойрын үед Их Хуралд орж ирж шийдэх асуудлууд юу байна вэ? ялангуяа тэр цалинтай холбоотой, багш нарын ажил хаялт, янз бүрийн асуудалтай холбоотой, эртүүд би бас чуулган дээр асууж байсан. Их Хурлаар орж ирж байж тэр цалингийн асуудлыг цааш, нааш болгох тийм бодлого барьж байна гэж. Тэгэхээр ойрын үед энэ завсарлагаанаас өмнө 2 сарын 10-нд мэдээж хуулиараа Их Хурлын завсарлага болно. Түүнээс өмнө орж ирэх хуулийн өөрчлөлт, эсхүл нэмэлт,  Боловсролын хуультай холбоотой янз бүрийн юм байна уу? үгүй юу? Баярлалаа.

Ё.Отгонбаяр: Жекей гишүүний асуултад хариулъя. Ер нь бол  одоо энэ явагдаж байгаа шинэчлэлт бол Боловсролын салбарт хийгдэж байгаа их томоохон шинэчлэлт гэж бид ойлгож байгаа. Монгол Улс өнгөрсөн зуунд орчин цагийн боловсролыг улс орондоо бий болгосон, тэгэхдээ мэдээж ЗХУ-ын тусламжтайгаар, тэдний системээр энэ юмыг бий болгосон бол одоо энэ зуунд, дэлхийд байгаа боловсролынхоо түвшинд, өөрийнхөө боловсролын түвшинд авчрах өөрчлөлт хийгдэж байгаа. 11, 12 жил рүү шилжиж байгаа нь хэлбэрийн хувьд боловсрол тийшээ шилжиж байна гэж хэлж болно. Одоо энэ Кеймбрижийн стандартад  суурилсан үндэсний боловсролын шинэ стандарт нэвтрүүлж байгаа нь агуулгын хувьд боловсрол олон улсынхаа түвшинд хүрч байгаа гэж ойлгож болно. Тэгэхээр зэрэг энэ бодлого төлөвшөөд, цаашдаа их олон өөрчлөгдөхгүйгээр явах ийм бололцоо бүрдэж байна гэж ингэж үзэж болох юм.
Таван жилийн нэмэгдлийн асуудалд бид ямар зарчмаар албан тушаалтнуудыг оруулсан бэ гэхээр зэрэг  угаасаа Үндсэн хуульд суурь боловсролыг заавал олгох ёстой. Тийм болохоор тэнд багш байх ёстой гэж үзэж, энэ хуулийн өөрчлөлтийг анх хийсэн. Тэгээд сая бид нар оруулж ирэхдээ багш болон түүнтэй адилтгах албан тушаалтнууд, өөрөөр хэлбэл сурагчийн  боловсрол, хүмүүжилтэй холбоотой албан тушаалтнуудыг энэ таван жилийн нэмэгдэлд хамруулахаар оруулж заасан юм. 

Ер нь ойрын үед мэргэжлийн боловсролын хуультай холбоотой өөрчлөлтүүдийг өргөн барихаар бэлдэж байгаа, Засгийн газраар хэлэлцэх гэж байгаа. Мөн Засгийн газраар төрийн албан хаагчийн цалингийн нэмэлтийн асуудал яригдаж, З талын хэлэлцээр Засгийн газарт танилцагдсан.  Үүнийг бодвол төсвийн асуудал хариуцсан Засгийн газрын гишүүн Улсын Их Хуралд өргөн мэдүүлэх байх гэж бодож байна, завсарлагаанаас өмнө хэлэлцэхгүй бол 2 сарын 1, 5 сарын 1 гэсэн урьдчилсан гэрээнд  гарын үсэг зурсан байгаа. 2 сарын 1-нээс эхлээд энэ нэмэлт явах ёстой гэж үзэж байгаа. Тэгэхээр төсвийн тухай хуульд өөрчлөлт орно гэж үзэж байгаа.
Н.Ганбямба:  Монгол Улс түүхийн эдийн засгаас мэдлэгт тулгуурласан эдийн засагт шилжих төрийн бодлоготой. Тэгэхээр Монгол Улсын энэ төрийн бодлогыг хэрэгжүүлэх гол салбар бол манай энэ боловсрол, шинжлэх ухааны салбар байх ёстой байдаг. Ерөнхийдөө сүүлийн жилүүдэд гайгүй өөрчлөлтүүд хийж эхэлж байгаа. Мэдлэгийн эдийн засагт шилжих гол түүчээ бол боловсрол, тэр дундаа дээд боловсролын салбар маань энэ гол зорилтыг авч явах, ачааны хүндийг үүрэх ийм салбар байгаа. Сая манай Я.Батсуурь гишүүний хэлж байгаа шиг яг ийм ажилгүй дээд мэргэжилтнүүд төрж байгаагийн гол гогцоо нь энэ тогтолцоонд байгаа юм. Тухайлбал, нийгмийн ухаан, хүмүүнлэгийн салбар, баялаг бүтээдэггүй салбар 80 гаруй хувь нь, энэ дээд боловсролын салбарын 80 гаруй хувь нь нийгмийн ухаан, хүмүүнлэгийн салбар гэдэг нь  80 гаруй хувь учраас баялаг бүтээдэггүй салбар нь хэтэрхий ихэдсэн, эндээс төгсөгчид бол ажилгүй дээд мэргэжилтнүүд төгсөх бололцоог энэ тогтолцоо олгоод байгаа юм.

Тийм учраас цаашдаа дээд боловсролын салбарыг энэ багц хуулийг баталснаар, хэрэгжүүлснээр бидэнд инновацийн чиглэлд хөтлөх тийм боломж байгаа юу гэдэг нэг ийм асуултыг тавьж байгаа. Одоо инновацийн хууль бас давхар явж байгаа шүү дээ.

Хоёрдугаарт, улсын сургууль, тухайлбал ШУТИС-ийн нэг профессорын баг технологи гаргаад, үйлдвэрлэлд нэвтрүүлэх боломжгүй байгаа, өнөөдөр хориотой байгаа. Монгол Улсын Их Сургуулийн профессорууд технологи нэвтрүүлбэл бизнес болгож болохгүй хориотой байгаа. Одоо энэ хууль батлагдсанаар энэ хориог уг нь чөлөөтэй болгох гэж оролдож байгаа. Ийм хуучин тогтолцооны механизмуудыг арилгаж чадах юм бол шинэ мэдлэгийн эдийн засаг руу явах боломжууд нь гарах учиртай. Юуны өмнө энэ боловсролын салбарыг авч явахын тулд инновацийн сургуулиудыг дэмжих нь зүйтэй гэж бодож байгаа юм. Өөрөөр хэлбэл, мэдлэгийг баялаг болгодог, мэдлэгийг бүтээгдэхүүн болгодог, бүр тодруулж хэлбэл, сургалт, судалгаа, үйлдвэрлэл хосолсон ийм цогцолборыг цааш нь түлхүү болгож, нийгмийн ухаан, хүмүүнлэгээсээ илүү ийм чиглэл рүү болгох боломж бүрдэж байна уу гэсэн   хоёр дахь асуулт.
Гуравдугаарт нь, энэ 11 дүгээр ангийн аттестатыг гадаад орнуудаар хүлээн зөвшөөрүүлэх тийм бололцоо байгаа юу? одоо эхэлж хийгдэж байгаа байх. Тухайлбал, ОХУ бол манай 11 дүгээр ангийн аттестатыг хүлээн зөвшөөрөх болов уу? хэд хэдэн орнуудтай бага багаар хийгээд  яваад байгаа байх. Цаашдаа  12 жилийн тогтолцоотой боллоо ч гэсэн манай бүрэн дунд сургуулийн аттестатыг гадаад ертөнцөд хүлээн зөвшөөрүүлэх ямар боломж байна вэ гэдэг нэг асуулт байгаа юм. Ингэх юм бол манайх бакалавр гэж оросоор бид нар нэрлэдэг, гадаадад суралцах боломж бий болох эхний алхам бий болно. Тийм учраас дээд сургуулийн бакалаврын дипломыг ч гэсэн тэр,  11 дүгээр ангийн аттестатыг гадаад ертөнцөд хүлээн зөвшөөрүүлэх энэ механизмууд руу бид бас хууль эрх зүйн орчноо боловсронгуй болгосноор шилжих боломжтой.

Дараагийн нэг асуудал нь, бизнес хийх эрхийг багш нарт олгох ийм заалтыг энэ хуулиар зохицуулж болох уу?  Төрийн үйлчилгээний ангилалд ордог, багш  эмч  нарын бизнес хийх боломжийг, ер нь төрийн албан хаагчдыг бизнес хийх боломжийг нь олгочих хэрэгтэй. Заавал олигархууд хийж байх тийм дархан эрхтэй байж болохгүй шүү дээ. Тийм учраас төрийн албан дээр босго тавиад,  10-20 саяын ийм босгын хүрээнд бизнес хийхийг нь хуулиар зөвшөөрөөд өгчихвөл яасан юм бэ? 

Нөгөөтэйгүүр, багшийн ажлын үнэлэмжийг, зах зээлийн үнэлгээнд оруулах тийм боломж байна уу? манайх социализмын үеийн цалингаа  30 хувь,  50 хувь, 2 дахин нэмнэ гэдэг энэ механизмаас татгалзаад, өндөр үнэлгээтэй болгоод, 1 цагийн хичээл заасны үнэлгээ ч байдаг юм уу? иймэрхүү зарчмаар шийдэх юм бол  бас боломж байгаа юм.

Хоёрдугаарт, энэ хуучин профессорын тогтолцоогоо эргэж харахгүй бол одоо энэ гадаадад, Харвардад доктор хамгаалсан хүн Монгол Улсын Их сургуульд орох боломжийг нь нээгээд өгчих хэрэгтэй. Хуучин журмуудыг нь өөрчлөхөөр. Түүний дараа туслах аж ахуйг бас хүлээн зөвшөөрчих юм бол бас нэг нийгмийн асуудал . . /Хугацаа дуусав./

Ё.Отгонбаяр: Ганбямба гишүүний асуултад хариулъя. Их, дээд сургуулийн шинжлэх ухааны судалгаа, түүнийг зах зээлтэй холбох талд одоо энэ оруулж байгаа хуулийн өөрчлөлт, бас Их Хурал дээр хэлэлцэгдэж байгаа Инновацийн тухай хуулиар энэ эрхүүдийг нь нээж өгөх ийм арга хэмжээ авч байгаа. Одоо оруулж байгаа хуулийн өөрчлөлтөөр бол их, дээд сургуулийн харъяанд бизнес инкубатор, технологи дамжуулах төв байгуулах эрхийг нээж өгч байгаа, Инновацийн тухай хууль дээр стартаб компани байгуулах, судалгаа, шинжилгээнийхээ үр дүнг судлаач өөрөө өмчлөх гэх мэтийн дэмжлэгүүдийг оруулж өгч байгаа. Ингэснээр их, дээд сургуулиудыг түшиглэсэн шинжлэх ухааны судалгаа, шинжилгээ, бизнестэй холбогдох ийм бололцоог нээж өгнө гэж үзэж байгаа. Энэ Засгийн газрын үед анх удаагаа инновацийн төслүүдэд грант  олгож эхэлсэн. Өнгөрсөн оноос эхлээд дээд боловсролын байгууллага, шинжлэх ухааны академийн харъяа  хүрээлэнгүүд бизнесийн байгууллага гурав хамтарч санал тавьсан тохиолдолд олгодог баталгааг бий болгосон. Энэ бодлого цаашаагаа үргэжилнэ гэдгийг хэлмээр байна.

Манай сургуулиудын боловсролын диплом, гэрчилгээг хүлээн зөвшөөрүүлэх асуудал дээр одоо энэ Кеймбрижийн стандартад суурилсан үндэсний шинэ стандарт нэвтрүүлэх ажил явж байгаа нь энэ чиглэлийн хамгийн том алхам гэж хэлж болно. Кеймбрижийн стандарт бол дэлхийн 132 оронд хүлээн зөвшөөрөгдсөн байдаг. Бид нар 2014-15 оны хичээлийн жилээс үндэсний шинэ стандартыг улсын хэмжээнд нэвтрүүлж эхлээд 2017-18 онд Кеймбрижийн их сургуулиас чанарын үнэлгээ хийнэ. Тэгээд чанарын үнэлгээгээр бид нар тэнцэх юм бол Монгол улсын ерөнхий боловсрол Кеймбрижийн стандартад нийцэж байна гэж зарлах юм. Ингэсэн тохиолдолд манай Ерөнхий боловсролын сургуулийн гэрчилгээ бол 132 оронд хүлээн зөвшөөрөгдөнө гэж ингэж ойлгож болно.

Багшийн ажлын үнэлгээ бол дээд боловсролын салбарт ажиллаж байгаа багш нар бол кредит цагаараа цалинжаад явж байгаа. Өөрөөр хэлбэл зах зээлийн үнэлгээнд илүү ойртсон үнэлэмжтэй явж байгаа гэж хэлж болно. Ерөнхий боловсролын сургууль дээр  бид нар үндсэндээ цалингаараа явж байгаа. Яагаад гэвэл Ерөнхий боловсрол өөрөө үнэ төлбөргүй, төрөөс санхүүжиж явж байгаа учраас ийм байдалтай байгаа гэдгийг хэлье.  Багш нарт бизнес хийх эрх олгох гэдэг дээр эрдэм шинжилгээ, судалгаа хийгээд, судалгаагаа өөрөө өмчлөөд, тэгээд тэндээсээ ашиг орлого олох энэ боломж нь энэ хуулиудаар нээгдэж байгаа гэдгийг хэлье.
Д.Дэмбэрэл: Баярлалаа. Гишүүд хууль санаачлагчийн болон Байнгын хорооны санал, дүгнэлтээс асуулт асууж, хариултаа авлаа.

Үг хэлэх гишүүн байна уу? Алга байна. 

Санал хураалт явуулъя.

Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны томъёоллоор санал хураалт явуулж байна.

Санал хураалтад 43 гишүүн оролцож, 36 гишүүн зөвшөөрч, 83,7 хувийн саналаар хэлэлцэх нь зүйтэй гэж үзлээ.

Өнөөдрийн хуралдаанд Боловсролын сайдаас гадна Цэдэвсүрэн-Боловсрол, соёлын шинжлэх ухааны Төрийн захиргаа, удирдлагын газрын дарга, Баасанжав- мөн яамны Мэргэжлийн боловсролын газрын дарга, Эрдэнэчимэг- мөн яамны Ерөнхий боловсролын газрын дарга нар оролцлоо. 

Хэлэлцэх нь зүйтэй гэж үзсэн учраас энэ асуудлыг анхны хэлэлцүүлэг хийлгэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

Хоёр. Улсын Их Хурлын гишүүн Д.Оюунхорол нараас өргөн мэдүүлсэн Боловсролын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/

Хууль санаачлагчийн илтгэлийг Улсын Их Хурлын гишүүн С.Бямбацогт танилцуулъя. 

С.Бямбацогт: Улсын Их Хурлын дэд дарга, эрхэм гишүүд ээ
Монгол Улсын Их Хурал 2002 онд Боловсролын тухай хуулийн шинэчилсэн найруулгыг баталж, мөрдүүлснээс хойш энэ хугацаанд боловсролын салбарт тодорхой өөрчлөлтүүд гарсан. Өнөөдөр дэлхийн хөгжлийн чиг хандлага, улс орны хөгжлийн шаардлага, дэлхийн түвшинд хүргэх, өрсөлдөх чадвартай боловсролын тогтолцоог эх орондоо бий болгохыг шаардах болсон. Энэ цаг үед боловсролын байгууллагад ажиллагсдын нийгмийн баталгааг хангах явдал хамгийн чухал байна.

Бүх шатны багш, сурган хүмүүжүүлэгч болон боловсролын байгууллагын ажиллагсдын нийгмийн асуудлыг анхаарсан тогтолцоог бий болгох зайлшгүй шаардлага байна. Өнөөдөр сургуулийн өмнөх боловсролын салбарт 2010-11 оны хичээлийн жилд үйл ажиллагаа явуулж буй 839 цэцэрлэгт 16700 ажиллагсад ажиллаж байгаагийн 4651 нь үндсэн багш, 4082 нь туслах багш байна. 722 нь төрийн өмчийн цэцэрлэг байна.  

Ерөнхий боловсролын бага сургууль 65, дунд сургууль 147, ахлах сургууль 491, цогцолбор сургууль 48, нийт 751 сургуулийн 609 нь төрийн өмчийн сургууль байна. Үүнд 512 мянган сурагч суралцаж, 44 мянган багш, ажиллагсад ажиллаж байгаагаас байрны багш 611, номын санч 528, сургуулийн эмч 432, тогооч 1142 байна. Ерөнхий боловсролын сургуулийн захирал 722, сургалтын менежер 1295, нийгмийн ажилтан 664, үндсэн багш 26400  хүн ажиллаж байна. 
Боловсролын шинэчлэл, шинэ стандарттай уялдуулан боловсролын салбарт ажиллагсдын мэргэжлийг дээшлүүлэх, багшийн мэргэжлийн нэр хүндийг өргөж, нийгмийн асуудлыг шийдвэрлэх, сургалт, давтан сургалтын тогтолцоог боловсронгуй болгох талаар эрх зүйн зохицуулалтыг хийхээр Боловсролын тухай хуульд нэмэлт, өөрчлөлт оруулах тухай хуулийн төслийг боловсрууллаа. Үүнд:

 Боловсролын байгууллагад ажиллагсдыг 5 жилд нэг удаа эрүүл мэндийн урьдчилан сэргийлэх үзлэг, шинжилгээнд үнэ төлбөргүй хамруулах асуудлыг аймаг, нийслэлийн Засаг дарга, боловсрол, эрүүл мэндийн бусад төрийн байгууллагуудтай хамтран зохион байгуулах, Ерөнхий боловсролын сургууль, цэцэрлэгийн багш, удирдах албан тушаалтны мэргэжлийг улсын төсвийн хөрөнгөөр таван жил тутам нэг удаа дээшлүүлж байх, сум, тосгон багийн цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, цэцэрлэгийн туслах багш, номын санч, сургуулийн эмчид хөдөө орон нутагт тогтвортой ажилласны  5 жил тутамд нэг удаа 6 сарын цалинтай тэнцэх хэмжээний тэтгэмжийг өөрийн ажиллаж байгаа байгууллагаас олгож байх.

Бүх шатны сургууль, цэцэрлэгийн багш болон одоо мөрдөж байгаа боловсролын тухай хуульд заасан албан тушаалд 25 ба түүнээс дээш жил ажилласан иргэнд тэтгэвэрт гарахад нь 24 сар, үүнээс сум, тосгон багийн сургууль, цэцэрлэгт  10 жил ба түүнээс дээш жил ажилласан бол 36 сарын цалинтай тэнцэх хэмжээний тэтгэмжийг нэг удаа ажиллаж байгаа байгууллагаас авах эрхийг тусгаснаар төрийн албан хаагчдын тэтгэмжийн ялгамжтай, ялгавартай байдлыг арилгана гэж үзсэн юм.

Улсын Их Хурлын дэд дарга, эрхэм гишүүд ээ
Энэхүү хуулийн төслийг хэлэлцүүлж өгөхийг та бүгдээс хүсье. 

Анхаарал тавьсанд баярлалаа.

Н.Энхболд: Бямбацогт гишүүнд баярлалаа. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Дондог танилцуулна. Дондог гишүүнийг индэрт урьж байна.

Д.Дондог: Улсын Их Хурлын дэд дарга, эрхэм гишүүд ээ,


Монгол Улсын Их Хурлын гишүүн Д.Оюунхорол нарын нэр бүхий гишүүдээс 2011 оны 12 дугаар сарын 26-ны өдөр Улсын Их Хуралд өргөн мэдүүлсэн Боловсролын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг тус Байнгын хороо 2012 оны 01 дүгээр сарын 04-ний өдрийн хуралдаанаараа хэлэлцлээ.

Төсөлд боловсролын байгууллагад ажиллагсдыг 5 жилд нэг удаа эрүүл мэндийн үзлэг, шинжилгээнд үнэ төлбөргүй хамруулах, Ерөнхий боловсролын сургууль, цэцэрлэгийн багш, удирдах албан тушаалтны мэргэшлийг улсын төсвийн хөрөнгөөр 5 жил тутам дээшлүүлэх, сум, тосгон, багийн цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, цэцэрлэгийн туслах багш, номын санч, сургуулийн эмчид хөдөө суманд тогтвор суурьшилтай ажилласны 5 жил тутамд нэг удаа 6 сарын үндсэн цалинтай тэнцэх хэмжээний мөнгөн тэтгэмжийг олгох мөн бүх шатны сургууль, цэцэрлэгийн багш нарт 25 ба түүнээс дээш жил ажилласан бол тэтгэвэрт гарахад нь 24 сар, сум тосгон, багийн сургууль, цэцэрлэгт 10 жил ба түүнээс дээш жил ажилласан бол 36 сарын үндсэн цалинтай тэнцэх хэмжээний тэтгэмжийг нэг удаа олгох асуудлыг тусган  боловсруулсан байна.
Тус Байнгын хорооны хуралдаанд оролцсон гишүүд хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг олонхи нь дэмжлээ.

Улсын Их Хурлын эрхэм гишүүд ээ,

 Боловсролын тухай хуульд нэмэлт, өөрчлөлт оруулах тухай, хуулийн төслийн хэлэлцэх эсэх асуудлын талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Н.Энхболд: Дондог гишүүнд баярлалаа. Хууль санаачлагчийн илтгэл, Байнгын хорооны санал, дүгнэлттэй холбогдуулаад асуулт тавих гишүүн байвал нэрээ өгье.  Баделхан гишүүн
Х.Баделхан: Баярлалаа. Би Отгонбаяр сайдаас нэг асуулт асуумаар байна. Сая хуулийн төсөл дээр Ерөнхий боловсролын сургууль, цэцэрлэгийн багш, сургуулийн эрхлэгч нарыг 5 жилд нэг удаа мэргэжлийг нь дээшлүүлнэ гээд хуулийн төсөлд орсон юм байна. Энэ дээр боломж байна уу? Нэг үед багш нарын мэргэжил дээшлүүлэх институт гэж байсан. Одоо тийм боломж байна уу?  нэгд.

Хоёрт, хөрөнгө мөнгөний боломж байна уу? үүнийг тооцож үзсэн үү гэсэн нэг асуулт байна.

Хоёрдугаарт, 24-36 сарын 5 жилд нэг удаа тэтгэмж олгохоор хуулийн төсөлд орсон байна.  Өнөөдөр багш бүх хөлс хүчээ шавхаж ажиллаад тэтгэвэрт гарсан их олон хүмүүс байдаг юм. Хөдөө иргэдтэй уулзаад асууж байхад, одоо биднийг харж үзэх боломж байхгүй юм уу гэж байнга асуудаг. Энэ улсууд дээр нэг удаа анхаарал тавьж, нэг удаа тэтгэвэр, тэтгэмж олгох боломж, санаачлагыг Боловсролын яам гаргаж болох уу? энэ дээр хариу өгөөч.

Ё.Отгонбаяр: Баделхан гишүүний асуултад хариулъя.  Одоо Улсын хэмжээгээр бид нар үндэсний лаборатори сургуулиуд гэж гаргаж байгаа. Өөрөөр хэлбэл аймаг болгоноос нэг, нийслэлийн дүүрэг болгоноос нэг гээд, энэ лаборатори сургуулиуд бол одоо  ажиллаж байгаа багш нарынхаа мэргэжлийн дээшлүүлэх энэ үндэсний тогтолцоог бүрдүүлэх юм. Тэгээд Багшийн хөгжлийн ордон энэ 2 сард ашиглалтад орно гэж үзэж байгаа. Ингээд Багшийн хөгжлийн ордондоо бид нар институцид суурилсан мэргэжил дээшлүүлэх энэ тогтолцоог бий болгож байгаа. Үүнтэй холбогдсон санхүүгийн  асуудлуудаа улсын төсөвт тусгасан байгаа гэдгийг хэлье. Өөрөөр хэлбэл мэргэжил дээшлүүлэх боломж бүрдэнэ. Үүнийг нь одоо орж байгаа хуулийн өөрчлөлтөөр хуульчлаад өгвөл бүр баталгаатай болох юм.

Багш нарын тэтгэврийн  зөрүүний асуудал Засгийн газар дээр олон удаа яригдсан. Засгийн газар юу гэж хэлж байна вэ гэхээр, нэгдүгээрт, тэтгэврийн зөрүүтэй бүх төрийн албан хаагчдын асуудлыг нийтэд нь шийднэ. Тийм болохоор нэг категорийг тусад нь гаргаж, шийдэж болохгүй гэсэн учраас л оруулж ирж чадахгүй байгаа. Би бол одоо үүнийг суурь тэтгэврийнхээ хуулиар асуудал нь шийдэгдээд явна гэсэн ойлголттой байгаа.

Н.Энхболд: Баярлалаа. Сэдванчиг гишүүн асууя.

Ц.Сэдванчиг: Гишүүдийн өргөн барьсан хуулийн төслийн агуулга нь  тэтгэмжийг нэмэгдүүлэхтэй холбоотой ийм асуудлыг хөндсөн байгаа юм.  Хөдөө, орон нутагт сургууль, цэцэрлэгт ажиллаж байгаа, энэ тэтгэмжид хамрагддаггүй байсан бүх хүмүүсийг үндсэнд нь хамруулъя гэж байгаа юм байна. Сургуулийн захирал, цэцэрлэгийн эрхлэгч, нийгмийн ажилтан, дотуур байрны багш ч гэдэг юм уу?  ерөнхийдөө багш нар хамаарагддаг байсан, энэ хүмүүс хамаарагддаггүй байсан хөдөө орон нутагт явж байхад байнга энэ асуудлыг ярьдаг.  Бид нар орхигдчихоод байна гэдэг асуудлыг.  Тэгээд энэ сургуульд ажиллаж байгаа бүх хүмүүсийг хамруулж байгаа юм бол сургуульд ч бас өөр албан тушаалын хүмүүс ажиллаж байгаа шүү дээ. Сургуулийн галч, тухайлбал дотуур байрны тогооч гээд насаараа ажилласан хүмүүс зөндөө олон байдаг. Энэ хүмүүсийг бүгдийг нь хамруулж болоогүй юм уу?  одоо энэ хүмүүсийг нь хамруулчихаар, нөгөө хүмүүс чинь дахиад л гомдол гаргана шүү дээ.  Сургуулийн захирал, нийгмийн ажилтан, дотуур байрны багш хамрагдчихлаа, сургуульд дотуур байрны тогооч би яагаад хамрагдаж болдоггүй юм бэ? хамруулж өгөөч гээд ийм л асуудал яригдана даа,  үүнийг хамруулж болоогүй юм уу? 

Ер нь энэ тэтгэмжийн  эх үүсвэрийг хаана суулгасан юм бэ? энэ тэтгэмжид нэмж хамрагдаж байгаа эх үүсвэрийг 2012 оны төсөвт суулгасан уу?  энд ямар хэмжээний эх үүсвэрийг суулгасан бэ?  Дээрээс нь,  иймэрхүү байдлаар тэтгэмжийг нэмэгдүүлээд байхаар тухайлбал, сургууль, цэцэрлэгт ажилладаггүй, Тамгын газарт ажилладаг байцаагч ч байдаг юм уу? эсхүл санхүүгийн ажилтан ч байдаг юм уу?  иймэрхүү хүмүүс тэтгэмжид хамрагдъя, бид иймэрхүү бодлогоос гадуур орхигдчихоод байна гэдэг санал, гомдлыг бас их ярьдаг. Ийм өргөн хэмжээгээр хамруулчихаар, нөгөө тал бас  гомдсон хүмүүс их гарна даа.  Үүнийг яаж зохицуулах вэ? би бас Боловсролын тухай хууль дээр  асууж байсан, олигтой хариулт авч чадахгүй байгаа юм. Үүнийг Байнгын хороон дээр ярьсан зүйл байна уу? 

Сонгууль дөхөөд байдаг, уг нь энэ тэтгэмжийн чанартай төсөвт ачаалал нэмэгдүүлэх, зардал нэмэгдүүлэх чанартай хуулийн төсөл, тогтоолоос татгалзъя  гэж бид яриад байгаа шүү дээ. Сонгуулийнхаа хуульд ч бид тиймэрхүү зүйл, заалт оруулчихсан байж байгаа. Тэгэхээр энэ зардлын асуудлыг яаж шийдэх юм бол? эсхүл мөрдөх хугацааг хойш нь тавья гэж байгаа юм болов уу гэсэн нэг иймэрхүү асуултад хариулж өгөөч.

Н.Энхболд: Бямбацогт гишүүн эхлээд хариулъя.

С.Бямбацогт: Баярлалаа. Энэ хуулийг Улсын Их Хурлын гишүүн Оюунхорол, Энхтүвшин, Сайханбилэг, Одбаяр, Очирбат, Лүндээжанцан, Энхбаяр, Эрдэнэ, Наранхүү, Бямбацогт, Бадамсүрэн, Дондог, Алтангэрэл нарын гишүүд санаачилсан байгаа гэдгийг юуны өмнө хэлье гэж бодож байна.

Сэдванчиг гишүүн гарцаагүй хөндөх ёстой асуудлыг хөндөж  байна. Урьд нь  бид нар асуудлыг шийдэхдээ нөгөө нэг асуудлыг хүчтэй тавьдаг, ажил хаяна гэж айлгадаг ч гэдэг юм уу? багш, эмч нарын асуудлыг шийдчихсэн юм.  Хөдөө орон нутагт ажиллаж байгаа эмч, багш нарт 5 жил ажилласан жил тутамд нь 6 сарын цалинтай тэнцэх хэмжээгээр урамшуулал олгодог. Тэтгэвэрт гарахад нь 24-36 сарын цалинтай тэнцэх хэмжээний тэтгэмж олгодог асуудлыг шийдчихсэн байгаад байдаг. Гэтэл хэл ам гаргадаггүй, ар талд нь яг л нэг ижил орчинд, нэг ижил нөхцөлд, нэг л зорилгын төлөө ажиллаж байгаа тэр багш нараас, эмч нараас бусад албан хаагч нар үлдчихээд байгаа юм. Өөрөөр хэлбэл сая таны хэлдэг хүмүүсээс гадна сургуулийн захирал, сургалтын менежер, номын санч, дотуур байрны багш,  сургуулийн жижүүр гээд. Тийм болохоор энэ хүмүүсийг зайлшгүй хамруулах ёстой гэж үзсэн юм. Яг таны ярьж байгаа тогооч, галч, манаач гэсэн хүмүүсийг бид бас хамруулах ёстой гэж бодож байгаа. Хуулиа хэлэлцэх эсэх явцдаа, хэлэлцээд шийдсэний дараа энэ асуудлыг томъёолоод оруулчих бололцоотой болов уу гэж бодож байгаа.
Сургууль, цэцэрлэгт ажилладаггүй төрийн албан хаагчдыг яах вэ гэж. Өнөөдөр бас төрийн захиргааны албан хаагч нар тэтгэвэрт гарахдаа  36 сарын цалинтай тэнцэх хэмжээний тэтгэмж аваад явчихаж байгаа юм. Төрийн улс төрийн албан хаагч, төрийн захиргааны албан хаагч, төрийн үйлчилгээний албан  хаагч гэж  байдаг. Гэтэл энд бас л нөгөө төрийн үйлчилгээний албан хаагч нар бас Тамгын газар ажилладаг төрийн захиргааны жинхэнэ албан хаагчаас гадна ня-бо, бусад хүмүүс, жолооч өөр юу байдаг юм бэ? тийм хүмүүс нь орхигдоод байгаа юм. Үүнийг гарцаа байхгүй Засгийн газар ярьж байгаад шийдэх ёстой асуудал. Үүнийг бид Боловсролын тухай хуульд өөрчлөлт оруулж байгаа болохоор төрийн үйлчилгээний бусад албан хаагчдыг хамруулах боломж, бололцоо бага байгаа. Үүнийг уг нь гараагүй шийдэх ёстой.

Ер нь энэ тулгамдсан асуудал бол 2006-2007 оноос хойш яригдаж эхэлсэн.  2008 онд энэ хуулийг бид санаачилъя гэж ярьж байхад Засгийн газар маань өөрөөр хэлбэл Боловсролын яам маань энэ асуудлыг бид нар оруулж ирэх гэж байгаа, Засгийн газар  өөрсдөө оруулаад ирье гэж үндсэндээ З жил хүлээсэн.  Яг З жил хүлээгдэж байгаад, орж ирэхгүй болохоор нь арга буюу Их Хурлын гишүүд өргөн барьсан. Яг түүнтэй давхцаад Засгийн газраас, Боловсролын яамнаас энэ хуулийн төсөл өргөн баригдсан байгаа.  

Засгийн газраас өргөн баригдсан төсөл дотор  эдгээр асуудлууд тусгагдсан явж байгаа. Тийм болохоор энэ хууль маань үндсэндээ агуулгын хувьд нэг юм. Тэгээд  багш нараас гадна гэхээр өнөөдөр ерөнхий боловсролын сургуульд 44 мянган багш ажиллаж байгаа.  Түүнээс 26 мянга нь багш, цаана  нь 18 мянга орчим сургууль, боловсролын салбарт ажиллаж байгаа хүмүүс орхигдоод байгаа юм. Тийм болохоор эдгээр хүмүүсийг шийдэх ёстой гэж үзэж байгаа. 

Төсөв хөрөнгийн хувьд мэдээж ийм  төрийн албан хаагч  нараа ялгавартай байдлаар, дотор нь  багш нар, багш нараас бусад хүмүүс гэж ялгаварласан байдлаар хандаж болохгүй. Нэгэнтээ л ард түмний төлөө, ард түмний хүүхдийг сургана, хүмүүжүүлнэ гэж ажиллаж байгаа бол нэг салбарт, нэг зорилгын төлөө ажиллаж байгаа бол бүгдэд нь ижил, тэгш хандах ёстой. Төрд ажиллаж байгаа бол бас бүгдэд нь ижил, тэгш хандах ёстой. Мэдээж энд бол хөдөө орон нутгийн гэдэг юм уу? хотын гэдэг юм уу? ялгаа бол байх ёстой байх гэдэг үүднээс  асуудалд хандаж байгаа учраас энэ төсөв хөрөнгийн асуудлыг Засгийн газар маань зохицуулаад шийдэх ёстой байх. 

2012 оны төсөвт хөрөнгө суугаагүй байгаа. Энэ төсөл маань 2012 оны төсвийн хууль батлагдсаны дараа өргөн баригдсан болохоор  2013 оноос төсвийн хөрөнгө нь шийдэгдээд явчих бололцоо болов уу гэсэн бодолтой байна.

Ц.Сэдванчиг: Баярлалаа. Ерөнхийдөө хариултыг бараг авчихлаа. Тэгэхээр 2012 оны төсөвт энэ эх үүсвэр суугаагүй юм чинь  2013 оноос хууль хэрэгжих нь ээ дээ, нэгд.
Хоёрдугаарт, энэ чинь их олон хүн хамрагдах болж байгаа шүү дээ. Улсын хэмжээнд сургуульгүй сум гэж байхгүй, сургуультай, цэцэрлэгтэй багууд ч бас олшроод байгаа. Нэлээн олон хүнийг хамарсан ийм тэтгэмжийн бодлого болох гээд байгаа юм, энэ ерөнхий агуулгаараа. Тэгэхээр төсөвт мөнгө нь суугаагүй иймэрхүү зардлыг нэмэгдүүлэх, тэтгэмжийн чанартай, халамжийн чанартай юм даа, нэг агуулгаар, ийм асуудлыг сонгуулийн өмнө яриад байх нь хэр зохимжтой юм бол? Сонгуулийн хуульд ч бид бас зардлыг нэмэгдүүлэхгүй, амлалт өгөхгүй гээд  ярьчихсан, хуульчилсан зүйлүүд байгаа шүү дээ. Тэгэхээр нэгэнт эх үүсвэр нь батлагдаагүй  . . . /хугацаа дуусав/.

С.Бямбацогт: Бид нар бас нэг асуудлыг ойлгомоор байгаа юм.  Дандаа ингээд эсхүл сонгууль болох гэж байна гээд зарим асуудлаа түргэвчлээд, хурдавчлаад, яаруулаад явуулчихдаг. Эсхүл сонгууль болох гэж байгаа юм чинь гээд үүнийг хэлэлцэхгүй, хойшлуулъя, дараагийн Их Хурал, дараагийн Засгийн газар байгуулагдахаараа шийдэг гээд хаячихдаг. Ийм байдлаар асуудалд бас хандмааргүй байгаа юм. Үнэхээр тулгамдсан, ард түмний өмнө хүлээлт үүссэн, Засгийн газар мөрийн хөтөлбөртөө тусгасан, Улсын Их Хурлын гишүүд нэр дэвших үедээ бас ярьж байсан асуудал байдаг бол шийдээд л явах ёстой.
Тэгэхгүй сонгууль болох гэж байгаа гэдэг үүднээс ингээд асуудлыг хойшлуулаад, урагшлуулаад байя гэсэн тийм асуудлаар хандмааргүй байна. Тулгамдсан асуудал, гарцаагүй, нийгмийн өмнө хүлээгдэж байгаа асуудал бол бид шийдэх ёстой байх гэж бодож байна. Тийм учраас энэ асуудлыг шийдэх нь нэг их асуудалд холбогдохгүй байх гэж бодож байна.

Д.Дондог: Би бол энэ хуулийг санаачлагч гишүүний нэг. Энэ орхигдчихоод сүүлийн 4-5 жил, 2008 оноос хойш байнга яригдаж байгаа. Түрүүн Бямбацогт гишүүн хэлсэн. Би яамыг оруулаад ирэх байх, хоорондоо өрсөлдсөн юм шиг олон юм зэрэг оруулаад яахав гэж явж явж, сүүлдээ хоёр зэрэг болчихсон. Энэ бол сонгуулийн амлалттай холбоотой биш юм. Мэргэжлийн салбарт яах аргагүй орхигдчихсон, зайлшгүй өгөх ёстой ийм ажлын хөлстэй холбоотой зардал. Төсөв, зардлын хувьд түрүүн яамны сайд хариулна билээ, дахиад хариулах байх. Бид бүхэн бол орхигдсон энэ хүмүүсийг зайлшгүй энэ хуульд нь оруулж суулгахаас өөр аргагүй. Яагаад гэвэл нэг ижил нөхцөлд ажиллаж байгаа багш нарын нэг хэсгийнх нь цалинг  нэмэгдүүлэх, урамшуулал юмнуудыг нь өгчихөөд, нөгөө хэсэгт нь болохоор өгөхгүй алаг яваад байгаа юм. Энэ бол заавал сонгуультай хуулийн хугацаа нь ингэж таарч байгаа юм шиг мөртлөө, цаанаа бол тэр сонгуультай ямар ч холбоогүй, өчнөөн жил яригдаж байгаа, орхигдож байгаа. Та бүхнийг ч гэсэн тойрог дээр очиход чинь энэ улсууд үүнийг л ярьж байгаа. Тэтгэврийнхэн юу ярьдаг билээ, багш нар юу ярьдаг билээ, бид нар бүгд мэднэ шүү дээ. Эрүүл мэндийн салбарынхыг бид нар энэ дөрвөн жилд шийдсэн. Бүр ажилчидтай нь юутай хээтэй бүгдэд нь  нэмэгдэл, урамшуулал олгоно гээд хуульчлаад, одоо хэрэгжээд явж байгаа. Яг түүний л нэг ижил хэсэг. Тийм учраас та бүхэн маань үүнийг тэр Сонгуулийн хуультай амлалт болж байна, халамж болж байна гэдэг утгаас нь биш, төрийн албан хаагчдын орлогыг нэмэгдүүлэх төрөөс арга хэмжээ авч байна. Яагаад гэвэл эмч, багш нар маань цалин хүрэлцэхгүй амьдарч байгаа гэдгээ харуулаад, илтгээд, жагсаад, бидэнд бичиг илгээгээд, үүнийг нэг яаралтай шийдээд өгөөч гэдэг хүсэлт удаа дараа тавиад байхад нь бид нар сонгууль болох гэж байнаа, бид нар  нэр цэвэр баймаар байнаа гээд суугаад байж боломгүй байгаа юм. Тэр утгаараа зөв ойлгооч ээ гэж хүсэх гэсэн юм.

Д.Тэрбишдагва: Би түрүүнийхээ асуултыг дахиад тодотгоод Бямбацогт гишүүнээс асууя.  Энэ сум, тосгон, багийн сургууль, цэцэрлэг, багш гээд дахиад л ороод иржээ.  Энэ  багш нарыг ялгаварлан гадуурхаж болмооргүй байгаа юм. Би дахиад хэлэхэд Улаанбаатарын эргэн тойронд байж байгаа захын хорооллынхон чинь З ээлжээр, нэг ангид 40 гаруй хүүхэд сурч байгаа хүмүүст нэмэгдэл олгохгүй. Гэтэл бусдад нэмэгдэл олгоно. Зарим бүх сум, тосгон гэхээр чинь Улаанбаатарын хажуу талд байж байгаа сум бол гайгүй шүү дээ. Аймгийн хажууд байгаа сумууд гайгүй шүү дээ. Тэгээд сумууд нь ялгавартай биш, бүгдийг нь хамруулаад орж ирж байхад үүнийг энэ багш нарыг ялгаварлалгүйгээр хамгийн их ачаалалтай газар чинь одоо энэ Улаанбаатарын захын хорооллууд байна шүү дээ.
Өнөөдөр би түрүүн хэлсэн,  багш нарын  маань  40 орчим хувь нь гэр оронгүй, эсхүл түрээсийн байранд байж байна. Тэгээд З ээлжээр ажиллаж байна. Тэгээд өвчлөлтийн тоог би зөндөө хэлсэн. Үүнийг багш нарын хэмжээнд ялгаварлахгүй байх асуудлыг оруулж болох уу гэсэн нэгдүгээр асуулт.
Хоёрдугаарт нь, Үндсэн хуульд суурь боловсролыг бүх хүүхдүүдэд олгох ёстой. Гэтэл би Сонгинохайрхан дүүрэг дээр жишээ болгоод яръя. Сургуулийн өмнөх насны хүүхдүүдийн 46 орчим хувь нь цэцэрлэгт явуулж чадахгүй байна. Сургуулийн насны хүүхдийн тодорхой хэсэг нь сургуульдаа явж чадахгүй, хэрвээ сургуульдаа явлаа гэхэд, нөгөө сургуулийн дүүргэлт З ээлжээр явж байгаа учраас хот руу 2-З автобус дамжаад явж байна. Тэгэхээр үүнийг энэ хуульдаа оруулж өгөхдөө, суурь боловсролыг бүгдэд нь олгоно гэж байгаа юм чинь цаашдаа энэ сургууль, цэцэрлэгийг нэмэгдүүлэх чиглэлээр, энэ хүүхдийн эрхийн асуудал шүү дээ. Зарим хүүхэд нь сургуульдаа явж болж байдаг, зарим нь болохоор З автобус дамжиж явж байдаг, зарим нь З ээлжээр явж байдаг. Тэгсэн мөртлөөсөө хамгийн хүнд ачаалалтай байж байгаа багш нарт нь цалингийн нэмэгдэл бусадтай адилхан олдохгүй байна гэдэг, үүнийг хуулийн явцад ярьж болох уу? 
Гуравдугаарт, мэргэжлийг 5 жилд дээшлүүлэх сайн асуудал. Гэтэл одоо энэ сургуулийн багш нарын чанарыг сайжруулах гээд өөрийнхөө хүч хөдөлмөрөөр, бакалавр биш магистрт сурч байгаа багш нар байна. Докторын зэрэг хамгаалж байна. Өнөөдөр 10 жилийн сургуульд доктор багш багшилж болно шүү дээ. Магистр багш багшилж болно шүү дээ. Тэгэхээр тэгж  өөрийнхөө сургалтанд санаачлага гаргаад явж байгаа хүмүүст ямар дэмжлэг үзүүлэх вэ? одоо энэ улсаас харж үзэж байна гэдэг нэг талаас, нөгөө талаасаа өөрийнхөө хүч боломжоор маш их зүйл хийж байгаа энэ багш нар, залуу багш нар их бий болоод эхэллээ. Үүнийг яаж харж үзэх вэ?  Би түрүүн  нэг жишээ хэлсэн дээ.  Байрны асуудлаар. Дахиад хэлэхэд, Сонгинохайрхан дүүрэгт гэхэд бүх багш нарын 40 орчим хувь нь гэргүй, эсхүл түрээсийн байранд, эсхүл гэр түрээсэлж байна. Цаашид энэ орон сууцаар хангах асуудлаар энэ талаар яаж анхаарах вэ? 

Хамгийн сүүлд нь, Ерөнхий боловсролын сургуулийн хоол, хүнсний аюулгүй байдлын талаар энэ дээр орсон байна. Хоол, хүнсний аюулгүй байдал бол сургалтыг явуулахад нэг чухал асуудал. Хоол, хүнсний аюулгүй байдлын чиглэлээр дотоодынхоо үйлдвэрлэлийг дэмжих, ялангуяа экологийн цэвэр бүтээгдэхүүн, манайх чинь сүү хэрэглэдэг талаараа, цагаан шүдтэй талаараа их алдартай улс шүү дээ. Сүү цагаан хэрэглэх чиглэлээр, ялангуяа үндэсний үйлдвэрийг дэмжих, эрүүл ахуйн чиглэлээр ямар системтэй хүнсний аюулгүй байдлын чиглэлээр, өдрийн хоолны чиглэлээр ямар зүйлүүдийг энэ дээр тусгаж, цаашдаа хэрхэн зохион байгуулах вэ? 

Н.Энхболд: Бямбацогт гишүүн хариулъя.

С.Бямбацогт: Баярлалаа. Тэрбишдагва гишүүн яагаад бас багш нарыг сум, баг, тосгоны багш, хотын багш гэдэг байдлаар ялгаад байна вэ гэдэг асуудал тавьж байна. Энэ дээр өнөөдөр хөдөөд багшлах боловсон хүчин их дутагдалтай байгаа. Дээд сургууль төгсдөг, багш мэргэжил эзэмшдэг, тэгээд аль болох төв суурин газар, аймгийн төвд, хотод ажилд орох гээд хүн болгон шавчихдаг, ажил олдоггүй, мэргэжлээр ажиллаж чаддаггүй, хэдэн жилээр хүлээгддэг. Гэтэл хөдөөдөө багш нар дутагдалтай байгаад, ардын хүүхдийг сургах, мэргэжилтэй боловсон хүчин дутагдалтай байдгийг бид бүрэн сайн мэдэж байгаа. Өнөөдөр Улаанбаатар хотод З ээлжээр хичээллэдэг, сургууль, цэцэрлэг үнэхээр хомсдолтой ховор байхад, хөдөөд бол нэг ээлжээр хичээллэдэг, анги дүүргэлт багатай, Улаанбаатар хотод нэг ангид 40-50 хүүхэд сурч байхад, хөдөөд 20 хүрэхгүй хүүхэд сурч байх жишээний, иймэрхүү асуудлууд байгаад байгаа юм. Тийм болохоор аль болох багш нарыг хөдөөд ажиллах хөшүүргийг бий болгох зорилгоор 5 жил ажилласан жил тутамд нь 6 сарын цалинтай тэнцэх хэмжээний урамшуулал олгох ганцхан ялгавартай хөшүүрэг энэ байж байгаа. Хөдөөд ажиллаж байгаа хүмүүсийг урамшуулъя гэж. Бусдаар бүх багш нартаа бүх сургууль, цэцэрлэгийн багш, ажилчдад 5 жил ажилласан тутамд нь эрүүл мэндийн үзлэгт үнэ төлбөргүй оруулах, мэргэжил дээшлүүлэх сургалтад төсвийн хөрөнгөөр хамруулах, тэтгэвэрт гарах юм бол 24-36 сарын цалинтай тэнцэх хэмжээний урамшууллыг хөдөө, хот гэж ялгахгүй, бүх багш нартаа өгөх юм.  Ийм учраас энэ хууль бол ерөнхийдөө бас хөдөөд байгаа боловсон хүчний дутагдлыг урамшуулах талд  бусад хуульд байгаа заалттай уялдаж байгаа. Эрүүл мэндийн хуульд байгаа, Боловсролын хуульд багш нарт яг ийм урамшуулал байдаг шүү дээ, үүнтэй нь уялдуулж ингэж хийж байгаа юм гэдгийг энд хэлье гэж бодож байна.

Мэргэжил дээшлүүлэх гэдэгт  Ерөнхий боловсролын сургууль, цэцэрлэгийн багш, удирдах албан тушаалтны мэргэжлийг улсын төсвийн хөрөнгөөр 5 жил тутамд дээшлүүлдэг байя гэж орж ирж байгаа юм. Тэгэхээр энэ мэргэжил дээшлүүлэх гэдэгт сая Отгонбаяр сайд маань хариулсан. Дээрээс нь тэр магистр болох, энэ асуудлууд бүрэн тусгагдах болов уу гэж бодож байна. Байрны асуудал, хоол хүнсний асуудлаар Отгонбаяр сайд та нэмээд хариулчих уу?  Багш нарыг орон сууцаар хангах асуудал дээр ямар бодлого барьж байна вэ? 
Н.Энхболд: Дондог гишүүн товчхон нэмье.

Д.Дондог: Уг хуулийн энэ гаргалгаа бол сая Бямбацогт гишүүн хэллээ. Орон нутагт багш цөөн хүрэлцэхгүй болохоор зэрэг л ийм хөшүүрэг арга хэмжээ авсан юм. Яваандаа орон нутагт багш нар жигд хангагдаад ирсэн тохиолдолд нийт багш нарт ялгаваргүйгээр энэ хууль нь үйлчлэхээр тийм хуулийн өөрчлөлт яваандаа орно гэж хэлэх байна, нэгдүгээрт.

Хоёрдугаарт, үр дүнгийн урамшууллыг олгоно гэж байгаа. Түүгээр багш нарт захын хороолол гэхгүйгээр бүх багш нарт нэмэгдэл урамшуулал олгох журам мөрдөгдөнө.

Гуравдугаарт, мэргэжил дээшлүүлэхэд журам байгаа. Энэ журмыг Боловсролын яам үндсэндээ боловсролын асуудал хариуцсан төрийн захиргааны төв байгууллага батална. Түүндээ тэр магистр яахав гэдэг юмаа тэр журмандаа тусгаад яваад байх ийм гарцууд бол бас дээд талд нь 2-3 заалтаар байж байгаа. 

Ё.Отгонбаяр: Орон сууцны хувьд бол зөвхөн багш биш төрийн албан хаагчид энэ Хүний хөгжил сангаас цаашдаа орон сууцанд олгох дэмжлэгийн хүрээнд хамрагдаад явна гэж ойлгож байгаа. Улаанбаатар хотод багш нарын орон сууцны хороолол барих асуудал санхүүжилтийн эх үүсвэрийнхээ хувьд шийдэгдсэн. Хөгжлийн банкнаас энэ асуудлыг шийдвэл бид бас энэ ажлыг эхлүүлэх бүрэн боломжтой болж байгаа гэдгийг хэлэх нь зүйтэй байх. Хоол, хүнсний хувьд бол Төрийн өмчийн хороон дээр  хүнсний кабинет байгуулах тендер зарлахаар бэлтгэгдэж байгаа. Тэр бол би ойлгохдоо үндэсний аж ахуйн нэгжүүд энд оролцож,  үдийн хоолыг туршилтын журмаар хийхээр ингэж явах байх гэж бодож байна. Үдийн хоолны туршилтыг 15 мянган хүүхдийн үдийн хоолны мөнгө улсын төсөвт суусан байгаа. 
Н.Энхболд: Баярлалаа. Хууль санаачлагчийн илтгэл, Байнгын хорооны санал, дүгнэлттэй холбогдуулаад гишүүд асуулт тавьж, хариулт авч дууслаа. 

Одоо Байнгын хорооны санал, дүгнэлттэй холбогдуулан үг хэлэх гишүүн байна уу?  Алга байна.

Өнөөдрийн хэлэлцүүлэгт Отгонбаяр сайд, Боловсрол, соёл, шинжлэх ухааны яамны Төрийн захиргааны удирдлагын газрын дарга Цэдэвсүрэн, мөн яамны  Мэргэжлийн боловсролын газрын дарга Баасанжав, мөн яамны Ерөнхий боловсролын газрын дарга Эрдэнэчимэг нар оролцсон байна.

Одоо хуулийг хэлэлцэх эсэх асуудлаар санал хураалт явуулъя. Байнгын хорооны саналаар Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн.

Миний энэ дээр гарахгүй байна шүү дээ.  Жекей, Батбаяр Ц, Ганбямба, Хаянхярваа, Ганхуяг, Тэрбишдагва нэрээ өгөөд байгаарай, энэ техник нь яагаад байгаа юм бол доо?  Дээрээсээ явж байя, нэрээ өгөөд байгаарай. Одоо дэгээр дэмжсэн З, эсрэг З хүн үг хэлэх ёстой шүү дээ.  Жекей гишүүн.

Гишүүд ээ, одоо 11 цаг 40 минутаас Ардын Их Хурлын депутатууд, Бага Хурлын гишүүд, Улсын Их Хурлын гишүүд хамтарсан Үндсэн хуулийн  20 жилийн ойд зориулсан хүндэтгэлийн уулзалт гэсэн арга хэмжээ болох юм. Цэцэг өргөөд зарим гишүүд маань тийшээ орж байгаа байх. Хэдүүлээ одоо үүнийгээ завсарлаад, эргэж цуглаад энэ асуудлаа үргэлжлүүлээд явуулъя. Их танхимд, хуучин Ардын Их Хурлын их танхимд. Тийм учраас энэ хуралдаанаа түр завсарлаад, хүндэтгэлийн уулзалтандаа орчихоод, ирээд хуралдаанаа үргэлжлүүлье. 

Түр завсарлая.

Хуралдаан 11 цаг 30 минутад завсарлав. 

Н.Энхболд: Хаянхярваа, Батхүү, Ц.Батбаяр, Бат-Эрдэнэ нарын гишүүд танхимд ирсэн байна.  Сэдванчиг гишүүн орж ирж байна. Бусад гишүүд танхимдаа ирье. Үдээс хойших хуралдаанаа үргэлжлүүлье.

Бүлгийн ахлагч, ажлын алба  гишүүдээ хуралдаанд оруулъя.

Үг хэлэхээр нэрээ өгсөн байгаа гишүүд Жекей, Тэрбишдагва, Ц.Батбаяр, Ганбямба, Хаянхярваа, Ганхуяг, З.Энхболд, Гантөмөр гишүүд байна. Энэ гишүүдийг танхимд урьж байна.
Сайд нарыг дуудъя.

Уг нь асуулга эхлээд явах ёстой, тусгай цагтай. Тэгэхдээ Засгийн газар хуралдаад байна, сайд нарыг нь дуудуулж байна, одоо ороод ирэх байхаа. Гишүүд зөвшөөрвөл түрүүчийнхээ асуудлыг дуусгачихаад, дараа нь сайд нараа ирэхээр болох байх. Сайд нарыг дуудъя.

Боловсролын тухай хуульд нэмэлт, өөрчлөлт оруулах тухай хуулийн төслийг ярилцаж байгаа. Түрүүн бид нар хууль санаачлагчийн илтгэл, Байнгын хорооны санал, дүгнэлтийг сонсоод, гишүүд асуулт тавьж, хариултаа авсан. Одоо үг хэлэх гишүүд үгээ хэлнэ. Жекей гишүүнийг урьж байна. Хуулиа үргэлжлүүлээд хэлэлцэж байя. Тэгээд холбогдох сайдыг ороод ирэхээр зогсоогоод бид нар асуулгад хариулт авах ажилдаа орно.

Дэмжсэн З, эсэргүүцсэн З хүн үг хэлнэ.

Х.Жекей:   Баярлалаа. Би дэмжиж үг хэлж байгаа юм.  Нэгдүгээрт энэ хуулийг хэлэлцэх нь зүйтэй юм. Хоёрдугаарт, гол хэлэх санаа юу байна вэ гэхээр, түрүүн бид Засгийн газрын өргөн барьсан Боловсролын тухай хуульд нэмэлт, өөрчлөлт оруулах тухай мөн Дээд боловсролын тухай хуульд нэмэлт, өөрчлөлт оруулах тухай хуулийг хэлэлцэх нь зүйтэй гэж санал хураагаад шийдвэрлээд, Байнгын хороонд шилжүүлсэн байгаа. Энэ гишүүдээс өргөн барьсан байгаа энэ хуулийг харж байхад ихэнх заалт нь  Засгийн газраас өргөн барьсан хуультай ерөнхийдөө санаа нэг байгаа юм байна гэж ойлгож байна.  Энэ дотор юу байна вэ гэхээр, түрүүний Боловсролын тухай хуульд нэмэлт, өөрчлөлт оруулах тухай хуулийн дотор байгаа тэр 5 жилд нэг удаа эрүүл мэндийн урьдчилан сэргийлэх үзлэгт оруулах, дээр нь сум, тосгон, багийн сургууль, цэцэрлэгийн багш, цэцэрлэг, сургуулийн эрхлэгч, захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, туслах багш, сургуулийн номын санч,  эмч нарт 5 жилд нэг удаа 6 сарын цалинтай тэнцэх хэмжээний мөнгөн тэтгэмжийг ажиллаж байгаа байгууллага нь олгоно гээд  ийм заалтууд нь  давхцаж байгаа юм.  
Тийм учраас гол хэлэх гэж байгаа санал юу байна вэ гэхээр, түрүүний хуулийг нэгэнтээ хэлэлцэнэ гээд шийдчихсэн. Тэгэхээр Байнгын хороо руугаа энэ хэлэлцэх эсэхийг нь шилжүүлээд, тэгээд Байнгын хороон дээрээс ажлын хэсэг байгуулаад, ажлын хэсэг энэ хоёр хуулийг хооронд нь нэгтгээд, нэг хууль болгоод цаашаа хэлэлцээд явбал их боломжтой байна. Гол, гол заалтууд нь таарч байна, концепцийн хувьд зөрүүтэй юм алга. 

Нөгөө талаас  ерөөсөө хуримтлагдсан гол асуудлыг шийдвэрлэхээр аль аль нь тэгж хандсан. Боловсролын хуулиудыг боловсронгуй болгоход чиглэгдсэн, өнөөгийн амьдралд тулгамдсан, зайлшгүй шийдвэрлэх асуудлууд нэлээн байгаа учраас энэ хоёр хуулийг нэгтгэж хэлэлцүүлэх нь зүйтэй юм гэдгийг хэлж байгаа юм. Нөгөө талаар сүүлийн үед боловсролын чиглэлээр олон хууль тогтоомж шинэчлэгдлээ, их боловсронгуй болж гарч байна.  Энэ заалтууд шийдэгдсэнээрээ түрүүн бас сайд хариулсан. Энэ Боловсролын хуулийн өөрийнх нь бодлого тогтворжих тал руугаа орж байна. 20-иод жилийн дотор явагдсан бодлогын янз бүрийн байдлаас болж, заримдаа боловсролын чиглэлээр олон удаа өөрчлөлт гарсан. Энэ нь ч гэсэн дэлхий  нийтийн хандлага руу явуулах, боловсролын асуудлыг Монгол Улсын хэмжээнд, дэлхийн түвшинд хүргэх гээд гол гол өөрчлөлтүүдийг хийгээд, бодлогын чанартай зүйлүүдийг хийгээд явсан л даа. Дээд боловсролын чиглэлээр ч тэр, дунд боловсролын чиглэлээр ч тэр, мэргэжлийн боловсролын чиглэлээр ч тэр. Тэгэхээр энэ хуулиуд зайлшгүй хэлэлцэж, яаралтай шийдвэр гарах хуулиуд аа. Тийм учраас  завсарлагаанаас өмнө энэ хуулиудыг хэлэлцэж гаргахад боломжтой гэж үзээд, дэмжиж үг хэлж байгаа юм. Их баярлалаа.

Н.Энхболд: Жекей гишүүнд баярлалаа. Нэг гишүүн дэмжиж үг хэллээ. Тэрбишдагва гишүүн үгээ  хэлье.

Д.Тэрбишдагва: Би ч гэсэн энэ хуулийг зарчмын хувьд дэмжиж байна.  Тэгэхдээ энэ дээр харах хэд хэдэн зүйлүүд байгаа, би түрүүн асуултаараа  тодорхой хэмжээгээр илэрхийлсэн.
Нэгдүгээрт, Үндсэн хуульд суурь боловсролыг бүх хүүхдүүдэд олгох ёстой гэсэн энэ зарчмаа хэрэгжүүлэх үүднээс суурь боловсрол олгохын тулд  ялангуяа Улаанбаатар хотын захын хороололд байж байгаа боловсрол олох эрхгүй болчихсон тэр хүүхдүүдэд олгох чиглэлээр, гаргасан   хуулийг хэрэгжүүлэх чиглэлээр энэ дээр анхаарч ажиллах ёстой. Цаашдаа улсын төсөв, хөрөнгө мөнгө, Засгийн газрын үйл ажиллагаанд үүнийг онцгойлон оруулж ажиллаж байх ёстой гэсэн нэгдүгээр асуудал тэр байна.

Хоёрдугаарт нь,  хот, аймгийн дарга нар хөдөө, сумын юм уу? аль эсхүл нэг дүүргийн захын хорооллын захирлыг томилдог гэдэг бол энэ ерөөсөө болохгүй. Улс төрийн нөхцөл орно, өөрийнхөө таньдаг хүмүүсийг аваачна, энд тэндээс хэн дуртайгаа аваачаад тавьчихдаг шүү дээ.  Эсхүл боловсролын асуудал хариуцсан үнэхээрийн мэргэжлийн хувьд шалгаж авч чаддаг мэргэжлийн яам тавих хэрэгтэй шүү дээ. Тэгэхгүй бол  захирлуудыг тавьж байгаа асуудал их завхрал болоод байгаа. Үүнийг хуулийг хэлэлцэх явцад анхаарч үзэх ёстой гэж бодож байна.
Байр орон сууцны талаар түрүүн би жишээ баримттай хэлсэн.  Өнөөдөр захын хорооллоос сургуульд явж байгаа сургуулийн багш нарын 40 орчим хувь нь эсхүл байр түрээсэлсэн, эсхүл гэр түрээсэлсэн, эсхүл гэр оронгүй багш нар. Ийм багш нар өнөөдөр ардын хүүхдийг сайн сургах нь байтугай, өөрийнхөө хувийн амьдралыг яаж авч явах вэ гэдэг асуудал дээр их хүнд байгаа. Ийм учраас Монгол Улсын ирээдүй Таван толгой, Оюутолгой гэхээсээ илүү оюуны толгой байх ёстой л юм бол боловсролынхоо салбарт анхаарал тавьж, сүүлийн үед их ажил хийж байгаа, улам сайжруулъя гэж байгаа юм бол энэ боловсролын салбарт ажиллаж байгаа  багш нарынхаа  ялангуяа нийгмийн хангамж, түүний дотор байр орон сууцны талаар анхаарах ёстой. 

Нөгөө талд нь мэргэжил дээшлүүлэх асуудал 5 жилийн хугацаанд гэсэн, үүнийг бид хууль гаргадаг. Гарчихаад тэр нь төсөв мөнгөний байдлаас болоод хэрэгждэггүй ийм явдал гардаг. Тийм учраас энэ хуулийг ярилцах явцад маш сайн ойлголцож, 5 жил тутамд мэргэжил дээшлүүлнэ гэдэг маш чухал юм байгаа. Үүнийг ямар нэг шалтгаанаар улсын төсөв рүү тэгж ч хөрөнгө, мөнгө нь хүрдэггүй, энэ нь ч хүрдэггүй гээд өөр бусад зардлууд гардаг. Тийм учраас боловсролын системд гаргасан энэ хуулиудыг хамгийн тэргүүн эгнээнд авч үзэж, энэ талаар мэргэжил дээшлүүлэх асуудал. Мэргэжил дээшлүүлнэ гэдгийг би магистр, докторантын сургалтаас арай өөр гэж үзээд байгаа. Тийм учраас өөрийнхөө чадвар, мэргэжил, сонирхол өөрөө ингэж оролдоод магистрт сурч байгаа, докторантад сурч байгаа ийм хүмүүсийг цаашдаа дэмжих чиглэлээр энэ хуульд тодорхой зүйлүүдийг оруулж өгөх ёстой.

Сум, орон нутагт байгаа бүх багш нарт  36 сарын цалингийн дэмжлэг үзүүлье гэсэн. Өнөөдөр Улаанбаатар хотын нөхцөлөөс илүү нөхцөлтэй сумууд зөндөө байгаа шүү дээ. Тэгэхээр үүнийг эргэж харж үзэх ёстой. Би үүнийг түрүүнээс хойш 2 удаа асуусан. 

Н.Энхболд: Баярлалаа. Дэмжиж 2 дахь гишүүн үг хэллээ. Ц.Батбаяр гишүүн.

Ц.Батбаяр: Баярлалаа. Дэмжиж байгаа юм. Энэ дээр цаашдаа манай яамныхан анхаараач ээ. Алслагдсан дүүргүүд байна Багахангай, Багануур, энэ чинь өөрөө  Төв аймгийн сумдуудтай адилхан л зай, км-ын хувьд байдаг. Тэгэхээр энэ чиглэлийн асуудлыг оруулж өгөх талаас нэлээн бодох ёстой. Хотын нэртэй боловч яг хөдөөний сумтай адилхан. Дээрээс нь бид нар Боловсролын тухай хууль, Боловсролын өмнөх сургуулиудын хүрэлцээ, хангамжийг яах юм бэ? жишээлбэл, Улаанбаатар хот, бүх дүүргүүд хороотой, хөдөө бүх сум болгонд цэцэрлэг, сургууль байдаг. Улаанбаатар хотод үндсэндээ, тэр сум бол үндсэндээ 3000-4000 мянгын хооронд шүү дээ. Тэгэхэд дүүрэг өнөөдөр хороон дотор үндсэндээ 15-20 мянга, манай Баянзүрхэд бол дандаа 15 мянгаас дээш хүнтэй байгаа. Хороон дээр цэцэрлэг алга, сургууль алга. 5-7 км явж явж сургуульдаа очиж байна. Цэцэрлэгийн хувьд бол бүр байхгүй.  Энэ талаасаа бид үнэхээр л иргэд ялангуяа боловсролын үйлчилгээ, сургуулийн өмнөх боловсролыг эзэмшүүлье гэж байгаа бол тэр хороо болгонд сургууль, цэцэрлэгийг байгуулах асуудлыг нэгдүгээрт нь анхаараач.
Хоёрдугаарт нь, энэ  төрийн захиргааны байгууллагуудыг ер нь хөдөө орон нутагт, ялангуяа хамгийн их зардал гаргадаг дулаанаас хамгийн их төсвөө байхгүй болгож байгаа шүү дээ. Бараг 40 орчим хувь нь дулаан, цахилгаанд явуулчихдаг. Тэгэхээр ер нь хөдөө орон нутгийн нэг жишгийн сургууль, цэцэрлэгийг бариад, захиргаатайгаа ойрхон сургууль, цэцэрлэг, соёлын төвийг нэг хүрээнд халаагаад, адаглаад л галч, тогоочоос эхлүүлээд хэмнэх ийм бодлого байж болохгүй юу? энэ дээр яам ямар бодолтой байна вэ? үүнийг дараагийнхаа хэлэлцүүлгийн үед Отгонбаяр сайд энэ дээр нэлээн анхаараад, энэ дээр хариу судалгаа хийсэн юм байвал хийгээд ирээсэй гэдгийг хүсч байна. Баярлалаа.

Н.Энхболд: Баярлалаа. З гишүүн дэмжиж үг хэллээ. Энэ хуулийг  хэлэлцэхээс эсэргүүцэж байгаа хүн байна уу?  З.Энхболд

З.Энхболд: Би сая шинэ батлагдсан хууль ярих гэсэн юм. Сонгуулийн тухай хуулиар ирээдүйд өгөх мөнгө төгрөг, одоо өгөх бүх юм хориглогдсон шүү дээ. Тэгээд 35.15.5  гэдэг заалтаар  бид нар энэ  5 жил тутамд 6 сарын үндсэн цалин гэх мэтийн мөнгө төгрөгтэй холбогдох юмыг одоо батлах юм бол  өөрсдөө очоод мөнгө  өгч байгаатай яг ялгаагүй. Нэрсийн жагсаалтаас хасагдах аюултай юм байна. Үүнийг санаачилсан гишүүд, баталсан гишүүд бүгдээрээ.  Нам сонгуульд орох эрхгүй болох юм байна. Тэгэхээр бид нар одоо ч цалин нэмэх тухай ярих, янз бүрийн нэмэгдлийн тухай ярих эрхгүй болчихсон юм байна. Ирээдүйд 2013 оноос үйлчлүүлэхээр болсон ч болохгүй юм байна.  Түрүүчийн Отгонбаяр сайдын оруулсан Боловсролын тухай хууль байна  шүү дээ, тэнд чинь бас дахиад ийм юм байгаа шүү дээ, 24 сар, 36 сар гээд.  Одоо яригдаж байгаа эхийн мөнгө, хүүхдийн мөнгө бүгдээрээ болохгүй юм байна.  Энэ танхимд сууж байгаагаа ашиглаад гадаа байгаа хүмүүсээс давуу эрх олж авчих гээд байдаг учраас 1 сарын 1-нээс хориглосон заалт руу бид нар өөрсдөө орчихоод байгаа юм байна л даа. Тийм учраас мөнгө, төгрөгтэй холбоотойгоос бусад юмыг нь баталж болно, давтан сургалт гэх мэт. Яг хүний гар дээр очих урамшуулал, аймгаар нь, сумаар нь ялгасан ийм зүйлийг ярилцах бөгөөд батлах бол хориглогдсон учраас би бүлгүүдийг анхаараач гэж хэлж байгаа юм.  
Сонгуулийн хуулийн тайлбар бол тэгж л явах юм байна. Тийм учраас үүнийг хийхдээ сонгуулийн жил иймэрхүү популист юм бол замбараагаа алддаг.  Сүүлийн хоёр сонгуулийг харахад, түүнийг хязгаарлах гэж хийсэн ийм  заалт байгаа учраас одоо бүгдээрээ дор дороо ойлгоод, хэрвээ ийм юм ярихаар бол зөвхөн сонгуулийн дараа л ярьж болох юм байна. Одоо хориотой юм байна, ийм хууль батлах. 

Өнгөрсөн онд батлагдсан, улсын төсвөөр хийсэн ажлаа сурталчилж явах, тууз хайчлахад очих бол нээлттэй байгаа юм байна.  1 сарын 1-нээс хойш ийм юм ярих нь хориглогдсон байна шүү. Өнгөрсөн онд шийдээд, сонгуулийн жилд хэрэгжиж байгаа ажил бол хамаарахгүй юм байна. 1 сарын 1-нээс хойш ямар нэгэн мөнгө төгрөг, цалин нэмэх бүхий л юм  болохгүй юм байна, шинээр. Тэгээд шийтгэл нь нэрсийн жагсаалтаас хасна, тэгээд эрүү үүсгэхээр бол хуулийн байгууллагад шилжүүлнэ гэсэн юм байна. Ерөөсөө санал өгсөн, санаачилсан бүгдээрээ.

Н.Энхболд: Ганбямба гишүүн эсэргүүцэх гэж байна уу? дэмжих гэж байна уу?  Сонгуулийн хуультай холбоотой асуудлаа нэг мөр ойлгох хэрэгтэй. Улсын Их Хурлын хийж байгаа ажил, намуудын тухай ажил хоёрыг хооронд нь нэр дэвшигч нам, нэр дэвших гэж байгаа хүн, намын асуудлаа зөв ойлголцож авахгүй бол энэ дээр бас шууд нэг талд нь тайлбарлахад хэцүү биш үү гэж би хувьдаа дотроо бодож байна.  Их Хурлын ажил, намын ажил хоёр тусдаа, тэгэхдээ үүнийгээ хэдүүлээ ойлголцох хэрэг гарах байхаа, тэгэх ч шаардлагатай юм шиг байна. 

Эсэргүүцэж үг хэлэх хүн байхгүй бол Ганбямба гишүүн хуулийг эсэргүүцье гэж байгаа юм байна.

Н.Ганбямба: Эсэргүүцэж байгаа юм биш. Би энэ дээр тайлбар өгөх гээд байна. Боловсролын хуульд нэмэлт, өөрчлөлт оруулах бол саяны сонгуулийн хуультай хамаарахгүй шүү дээ.

Н.Энхболд: За, сая миний хэлсэнтэй төстэй юм шиг байна. Батсуурь гишүүн эсэргүүцэх гэж байгаа юм байна.

Я.Батсуурь: Энэ хуулийн төсөл дээр хэд хэдэн асуудал дутуу тусгагдсан байна. Ялангуяа   энэ дээд сургуулиудыг тойрсон эрдэм шинжилгээний байгууллага, судалгааны байгууллагуудын санхүүжилтийн асуудлыг  энэ хуулиар зохицуулж өгөх шаардлагатай, эсхүл холбогдох хуулиудаар нь. Өнөөдөр  үйлдвэрлэгч, судалгааны институт хоёрын хооронд ямар ч холбоо байхгүй байгаа. Их, дээд сургуулийн удирдлага, багш нар бол бизнесийн хойноос гүйгээд, танай бизнесийг чинь ийм ололт,  нээлт, инновациар сайжруулаад өгье гэсэн саналаа тавиад, боловсруулаад явдаг ийм зохицуулалт байхгүй. Тэр их, дээд сургуульд ямар ч сонирхол байхгүй, яагаад гэвэл улсын төсөв, өөрийнхөө санхүүжилтээр явдаг тийм илүү дутуу санхүүжилт орох нь хориотой шахуу учраас хөшүүрэг байдаггүй. Тэгэхээр зэрэг үүнийг хуулиар ямар нэг байдлаар зохицуулалт хийх нэгдүгээрт шаардлагатай, энэ нь дутуу байна гэж.
Хоёрдугаарт нь, би өглөө бас  хэлсэн. Улс орны  шинэ бүтээн байгуулалт, хөгжил дэвшилттэй холбоотойгоор ирээдүйд шаардагдах боловсон хүчнийхээ тооцоог  тооцож гаргаагүй байна. Үүнийг бас ямар нэг хуулийн зохицуулалт хийж өгөх шаардлагатай. Эрэлт, нийлүүлэлтийн салбар нийлснээс болоод ажилгүй олон дээд боловсролтой хүмүүс гарсан, гараад байна.  Тухайлбал, Сайншандын аж үйлдвэрийн парк  хэдэн жилийн дараа ашиглалтад ороход тэнд ажиллах боловсон хүчнийг бэлтгэж байгаа  их, дээд сургууль хаана байна вэ? хэдэн мэргэжилтэн хэрэгтэйг хэн мэдэж байна вэ? огт юм байхгүй байгаа. Тэр мэдлэгт суурилсан эдийн засгийг хөгжүүлнэ, инновацийг хөгжүүлнэ гэж бид яриад байгаа. Түүнийг авчих ажиллах боловсон хүчин хаана байна вэ? энэ бүгдийг төрийн зохицуулалтаар, хууль эрх зүйн зохицуулалтаар их, дээд сургуулиудад нь мэргэжлийн квот олгох, тогтоох маягаар ч юм уу? иймэрхүү зохицуулалт хийхгүй бол үүнийг хүний эрх, зах зээлийн нийгэм гээд хаяж болохгүй ээ. Ингэж хаяснаас болоод өнөөдөр энэ улс орны эдийн засаг, олон хүний эрх ашиг хохирч байна. Дээд мэргэжлийг байдгаа шавхаж байгаад, мөнгөө шавхаж байгаад эзэмшдэг. Гараад ирсэн хойно нь ажил байдаггүй. Тэгэхээр үүнийг зохицуулалтаар, эрх зүйн зохицуулалтаар хийж өгөхгүй бол болохгүй гэсэн энэ хоёрыг нэмж хийгээд, энэ хуулийг дахиж хэлэлцэх нь зүйтэй.
Д.Ганхуяг: Би Энхболд гишүүнтэй төстэй санал хэлэх гээд байна. Түрүүн хууль санаачлагч тайлбарлаж байхдаа багш нарын хөдөлгөөнтэй холбож тайлбарлаад байсан. Багш нар бол  2012 оны төсөвт тусгагдсан асуудлыг урагшлуулж өгөөч ээ гэж. Цалин, тэтгэвэр нэмж өгөөч ээ гэж ингэж ярьсан. Түүнээс  2013 онд хэрэгжих ч юм уу? үгүй ч юм уу? төсөв нь байгаа ч юм уу? үгүй ч юм уу ийм асуудлыг, тэр тусмаа нийт багш нар биш, нэг хэсэг хүмүүсийн асуудлыг яриач гэж ингэж  ийм асуудал яриагүй. Тэгээд цалин, тэтгэвэр гэдэг хамгийн чухал юм.  Хийж байгаа хүмүүсийн, авч байгаа тал нь амьдралдаа хүрэх, ажил хийж байгаад тэтгэвэртээ гарсан хүмүүсийн тэтгэвэр нь амьдралдаа хүрэх энэ нь л чухал юм байгаа. Тэгээд сая Сонгуулийн тухай хуульд заасан шүү дээ, сонгуулийн дараа тэгж өгнө гэдэг асуудал бол мөнгө өгнө ч гэдэг юм уу? тэр юмыг чинь нэмэгдүүлнэ ч гэдэг юм уу? энэ нь  санал худалдаж авах арга хэмжээ юмаа гээд заачихсан байгаа. Тэгэхээр үүнийг бид анзаарахгүй бол болохгүй нь ээ. 

Багш  нар бол цалинг хурдан нэмээд өгөөч гэж хэлсэн шүү дээ. Түүнээс цэвэрлэгч, галч  ч гэдэг юм уу? тийм улсуудыг нь тасдаж аваач гэж хэлээгүй. Гэхдээ нэмэх нь зүйтэй байхаа. Тэгэхдээ энэ оны тухайд төсөв батлагдсан шүү дээ.  Энэ бол цалин, тэтгэвэр биш байнаа, халамж байнаа. Бүгдээрээ нэг юмыг тогтож авмаар байгаа юм. Юуг цалин, тэтгэвэр гэх вэ? юуг халамж гэх вэ? урамшуулал гэж өөр юм яриад байгаа юм. Энэ бол халамж шүү дээ.

Дараагийн нэг асуудал бол улс төрийн намуудтай, парламентын гаднах намуудтай бид нар гэрээ байгуулсан, хоёр нам ч гэрээ байгуулсан. Бэлэн мөнгөний амлалт ямар хортойг мэдэж байна шүү дээ. Ядуурал нь өсчихлөө, нэг хэсэг хүн мөнгөтэй болчихлоо, дундаж орлоготой давхарга хүнд байдалд орлоо. Тийм учраас ийм юмаа бодмоор байна.  Хууль баталж болноо. Тэгэхдээ  2012 оны төсөв батлагдсан байгаа.  2013 оны асуудал бол ард түмэн шинээр Улсын Их Хурлаа сонгоод, тэндээс  Засгийн газар нь томилогдоод шийдэх асуудал. Нөгөө талаас ийм асуудлуудыг яг сонгуулийн үеэр намууд мөрийн хөтөлбөртөө оруулаад явж болно шүү дээ, халамжийн асуудал гэж байгаа, бас. Тийм учраас одоо бүгдээрээ энэ байдлаа ойлгоод  санал худалдаж авах чанартай, эсхүл сонгуулийн хууль зөрчсөн чанартай, эсхүл бэлэн мөнгө амлах чанартай ийм юмнуудаа хойш нь тавихгүй бол болохгүй байна. Багш нар цалин нэмээд өгөөч, хурдан нэмээд өгөөч, 2012 оныхоо төсвөөс  хийгээд өгөөч гэж ингэж л ярьсан шүү дээ.  Ингэж хэлэх гэсэн юм.

Н.Энхболд: Баярлалаа. Боловсролын тухай хуульд нэмэлт, өөрчлөлт оруулах тухай хуулийн талаар Байнгын хорооны гаргасан санал дүгнэлттэй холбогдуулж З гишүүн дэмжиж, З гишүүн үл дэмжиж үг хэлж дууслаа.

Өнөөдрийн манай хуралдааны ажилтай болоод Төрийн ордны ажилтай Орхон аймгийн Монгол Туркийн хамтарсан сургуулийн багш нар Одхүү гишүүний урилгаар, Эрдэнэт үйлдвэрийн дэргэдэх Ш.Отгонбилэгийн нэрэмжит Технологийн сургуулийн багш, ажилтнууд Дамба-Очир гишүүний урилгаар, мөн  Хан-Уул дүүргийн 8 дугаар хорооны иргэдийн нийтийн Хурлын төлөөлөгчид манай хурлын үйл ажиллагаатай танилцаж байна. Та бүхэнд Монгол Улсад шинэ ардчилсан Үндсэн хууль батлагдсаны 20 жилийн ойн баярын мэнд хүргэж, ажил албанд чинь хамгийн сайн сайхан бүхнийг хүсэн ерөөе. /Алга ташив/.

Санал хураалт явуулъя. Гишүүд ээ, анхааралтай байгаарай.

Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн  Байнгын хорооны саналаар санал хураалт явуулж байна.
Санал хураалтад 40 гишүүн оролцож, 21 гишүүн зөвшөөрч, 52,5 хувийн саналаар хэлэлцэх нь зүйтэй гэж үзлээ. 

Анхны хэлэлцүүлэгт бэлтгүүлэхээр Боловсрол, соёл, шинжлэх ухааны байнгын хороонд шилжүүллээ.

Дараагийнхаа ажилд оръё.

Гурав. Улсын Их Хурлын гишүүн Д.Ганхуяг, Б.Бат-Эрдэнэ, С.Эрдэнэ нараас Монгол Улсын Ерөнхий сайдад хандаж Өрсөлдөөний  тухай  хуулийн хэрэгжилтийн талаар тавьсан асуулгын хариултыг сонсъё. Хүрэлбаатар сайдыг индэрт урьж байна.

Ч.Хүрэлбаатар: Улсын Их Хурлын дэд  дарга, Улсын Их Хурлын эрхэм гишүүд ээ
2010 оны 6 дугаар сарын 10-ны өдөр “Өрсөлдөөний тухай хууль” батлагдан 2010 оны 8 дугаар сарын 7-ны өдрөөс хүчин төгөлдөр болон хэрэгжиж байна.

Өрсөлдөөний хууль батлагдсанаар өмнөх Шударга бус өрсөлдөөнийг хориглох тухай хуулиар зохицуулалтгүй болон хангалттай бус зохицуулалттай байсан асуудлыг тодорхой болгосон билээ.

Асуулгад тусгагдсан асуудлын талаар дараах мэдээллийг хийж байна.

1.Шударга өрсөлдөөн, хэрэглэгчийн төлөө газар нь Засгийн газрын 2004 оны 222 дугаар тогтоолоор Шударга бус өрсөлдөөнийг хянан зохицуулах газар нэртэйгээр анх байгуулагдсан бол Засгийн газрын 2008 оны 64 дүгээр тогтоолоор Шударга өрсөлдөөн, хэрэглэгчийн төлөө газар болж хууль тогтоомжийн хэрэгжилтийг хангах  үйл ажиллагааны цар хүрээ, чиг үүрэг  өргөжин тэлсэн билээ.

Энэхүү өөрчлөлттэй уялдан Засгийн газрын 2009 оны 371 дүгээр тогтоолоор Хэрэглэгчийн эрхийг хамгаалах үндэсний хөтөлбөр, 2010 онд Өрсөлдөөний тухай хууль батлагдаж, Зар сурталчилгааны тухай, Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт орж улмаар ажлын ачаалал багагүй нэмэгдсэн юм.

Тус агентлаг анх үйл ажиллагаа явуулж эхэлсэн 2005 онд аж ахуйн нэгжийн  тоо улсын хэмжээнд ойролцоогоор 32 мянга байсан бол 2010 оны байдлаар 64 мянга болж хоёр дахин нэмэгдэж, үйл ажиллагаа нь зөвхөн аж ахуйн нэгжид бус аж ахуй эрхлэгч хувь хүнд ханддаг болон өргөжсөн.
Гэтэл тус агентлагийн орон тоо 2005 онд анх батлагдсан хэвээр байгаа нь дээрх цар хүрээ, нийгмийн бодит шаардлагаас үүссэн ажлыг гүйцэтгэж  хүрэлцэхгүйд хүргэж байна. Мөн орон нутагт дээрх хуулиудын хэрэгжилтийг хариуцсан төлөөлөл томилогдон ажиллахгүй байгаа өнөө үед аймгийн ЗДТГ-ын  Хуулийн хэлтэст нэмэлт чиг үүрэг оруулах тухай Тэргүүн шадар сайдын  ЗГ2/44 дугаар албан бичиг хүргүүлж, улмаар холбогдох нэмэлт чиг үүрэг тусгасан боловч Сангийн сайдын 2011 оны З-З/156 дугаар албан бичгээр санхүүжилтыг” “ . . . Засгийн газрын тогтоол гаргуулж төсвийн тодотголд тусгуулах” гэсэн шалтгаанаар хойшлогдоод байна.
Дээрх байдлаар хуулиар эрх олгосон чиг үүргийг орон нутагт хэрэгжүүлэх зарим ажил хийгдэлгүй өнөөг хүрсэн ч Улаанбаатар хотын хэмжээнд үйл ажиллагаа явуулж буй аж ахуйн нэгжүүдийн хүрээнд хүрч ажиллаж байна.

Тухайлбал: 2011 оны эхний хагас жилийн байдлаар тус агентлаг 404 удаагийн хяналт шалгалтын ажил хийж, үүнд 407 аж ахуйн нэгж, иргэн хамрагдсан. Үүнээс онцлон тэмдэглэвэл: 

-Томоохон аж ахуйн нэгжид хийгдсэн шалгалтаас тэмдэглэхэд нефтийн бүтээгдэхүүний хомсдолтой холбогдуулан гарсан зөрчилтэй асуудлаар хяналт шалгалт хийж, холбогдох зөрчлийг илрүүлэн 4 аж ахуйн нэгжид торгуулийн арга хэмжээ авсан бол мөн арилжааны банкуудад хяналт шалгалт хийж, илэрсэн зөрчлийг арилгах хугацаатай албан шаардлагыг арилжааны 14 банкинд хүргүүлж, зөрчлөө бүрэн арилгаагүй банкуудад торгуулийн арга хэмжээ аваад байна.
-Шударга өрсөлдөөн, хэрэглэгчийн төлөө газар болон Авто тээврийн газрын  дарга нарын хамтарсан тушаалаар баталсан удирдамжийн дагуу бусдын барааны тэмдэг,  шошго, аж ахуй эрхлэгчийн нэр, барааны чанарын баталгааг дур мэдэн хэрэглэж, барааны оноосон нэр, баглаа боодлыг хуулбарласан бараа бүтээгдэхүүн борлуулан түгээж, үйлчилгээ үзүүлж байгаа авто үйлчилгээ эрхлэгчдийн үйл ажиллагаанд хяналт шалгалтын ажлыг хийж хууль бус үйлдлүүдийг таслан зогсоогоод байна.

-Жолооны курсүүд үгсэн хуйвалдаж /картель/ үнээ  нэмэгдүүлсэн зөрчлийг илрүүлэн өмнөх жилийн борлуулалтын орлогын 6 хувиар торгуулийн арга хэмжээ ногдуулсан гэх мэт.
Мөн Өрсөлдөөний тухай хуультай уялдуулан нэмэлт, өөрчлөлт оруулсан Зар сурталчилгааны хуульд заасан архины зар сурталчилгаанд хяналт тавих болсноор  архи тээвэрлэж буй автомашин дээрх болон ил гудамж талбайд байрлах зар сурталчилгааг бүрэн таслан зогсоож, зөрчил гаргасан аж ахуйн нэгжүүдэд тухай бүр 10 сая төгрөгийн торгуулийн арга хэмжээ авахын зэрэгцээ тусгай зөвшөөрлийг нь хүчингүй болгох ажил  хийгдэж байна. 

Хууль шинэчлэн баталснаар хариуцлага өндөр болсон ба нийт дүнгээр нь авч үзвэл энэ оны эхний хагас жилийн байдлаар 132,4 сая төгрөгийн торгууль тавигдсан буюу 2010 оны жилийн эцсийн дүнтэй харьцуулахад 3,4 дахин өссөн дүн гарч байна.
Өрсөлдөөний тухай хуулийн 15.1.6 дахь заалтын хэрэгжилтийг хангах хүрээнд Засгийн газрын  2011 оны 298 дугаар тогтоолоор “Зүй ёсны монополь болон давамгай байдалтай аж ахуйн эрхлэгчийг тогтоох журам”-ыг баталсан.
Уг журмын дагуу нийтдээ 10 гаруй зах зээлийн судалгааны ажлыг хийж гүйцэтгээд байна. /Хууль батлагдсанаас хойш хийгдсэн судалгааг хавсаргав/.

Уг зах зээлийн судалгааг хийхдээ улс орны нийгэм, эдийн засаг, зах зээлийн өнөөгийн байдал, орчин нөхцөлийг харгалзаж үзэхийн зэрэгцээ “Стратегийн нөөцийн бараа, материалын нэр, төрөл батлах тухай” Монгол Улсын Их Хурлын 2008 оны 30 дугаар тогтоолыг үндэслэл болгов. Энэ хүрээнд гүйцэтгэсэн зах зээлийн судалгааг бараа бүтээгдэхүүний хүрээ, ажил үйлчилгээ, салбараар ангилж мах, гурил, цагаан будаа, элсэн чихэр, ургамлын тос зэргийг  хүнсний гэж, 90-ээс дээш болон доош октонтой автобензин, дизелийн болон онгоцны түлш, тос тосолгооны материал, түүхий газрын тос зэргийг шатахуун,  тосолгооны  материалын гэж, инсулинь, вальпроат натрий, интерферон зэрэг гол нэрийн эмийг эмийн гэж, эрчим хүчний цахилгаан үйлдвэрлэл, импорт, дулаан  үйлдвэрлэл,  цахилгаан түгээх, дамжуулах зэрэг нийт 20 гаруй бараа бүтээгдэхүүн, өргөн хэрэглээний бараа худалдаалах зах болон агаарын хөлгийг  шатахуунаар хангах, үйлчилгээ, газрын тос, авто замын салбарыг тус тус хамруулаад байна. 

Судалгааны үр дүнд тухайн бараа бүтээгдэхүүний зах зээлд нийт 24 аж ахуй эрхлэгчийг зүй ёсны монополь, 33 аж ахуй эрхлэгчийг  давамгай байдалтай гэж тус тус тогтоох тухай саналыг боловсруулан бэлэн болгоод байна.  Судалгааны хүрээнд бараа бүтээгдэхүүний хүрээ, эрэлт нийлүүлэлт, газар зүйн хил хязгаар, зах зээлд эзлэх хувь, өрсөлдөөний хэв шинж, төвлөрлийн байдлыг тус тус тодорхойлох замаар холбогдох зах зээлийн өрсөлдөөний орчин нөхцөлд дүн шинжилгээ хийгдэж ирсэн.

Мөн тухайн зах зээлийн өрсөлдөөний орчин нөхцөлийг бүрдүүлэх, өрсөлдөөнийг дэмжин хөгжүүлэх зорилгоор судлагдсан зах зээлд зүй ёсны монополь болон давамгай байдал бий болсноор үүссэн сөрөг нөлөөллийг тодорхойлох, эдгээр зах зээлд нэвтрэх боломж нөхцөлийг бий болгох, цаашид өрсөлдөөний болон салбарын бусад холбогдох хууль, тогтоомжийн хэрэгжилтийг хангах, судалгаа шинжилгээ, хяналт шалгалтын ажлын чанар үр нөлөөг дээшлүүлэх, түүнчлэн өрсөлдөөний бодлого, эрх зүйн орчинг боловсронгуй болгох, мэдээллийн санг бүрдүүлэх чиглэлээр авах арга хэмжээний саналуудыг зохих түвшинд боловсруулаад байна.

2.Өрсөлдөөний тухай хуулийн 17.2-д заасны дагуу орон тооны З гишүүн болон орон тооны бус З гишүүнийг Ерөнхий сайд нэр дэвшүүлэх бүрэн эрхтэй бол мөн тус агентлагаас орон тооны бус З гишүүнийг /Монголын Хэрэглэгчдийн эрх ашгийг хамгаалах нийгэмлэг, Монголын Үйлдвэрчний Эвлэл, Монголын худалдаа, аж үйлдвэрийн танхим/ хуулийн дагуу холбогдох байгууллагаас нь албан тоотоор  нэрийг нь авч  Тэргүүн шадар сайдад уламжилсан байна.

Шударга өрсөлдөөн, хэрэглэгчийн төлөө газрын үйл ажиллагааны ил тод байдлыг хангах, хараат бус бие даасан байдлаар ажиллах нөхцөлийг бүрдүүлэх зорилгыг хэрэгжүүлэх үүрэг бүхий хамтын удирдлагын зарчмаар ажиллах дээрх газрын гишүүд нь одоогоор томилогдоогүй байгаа шалтгаан нь Өрсөлдөөний тухай хуульд нэмэлт, өөрчлөлт оруулах тухай хуулийн төсөл боловсруулж байгаатай холбогдуулан хойшлогдоод байна.

Учир нь Засгийн газрын 2010 оны 11 дүгээр сарын 27-ны өдрийн 69 дүгээр хуралдаанаар Өрсөлдөөний тухай хууль болон уг хуультай холбогдуулан зарим хуулиудад орсон нэмэлт, өөрчлөлтийг хэрэгжүүлэхэд учирч байгаа  хүндрэл, давхардлыг арилгах талаар санал, холбогдох хуулийн төсөл боловсруулах үүрэг бүхий ажлын хэсгийг байгуулж ажиллахыг үүрэг болгосон.

Үүний дагуу Монгол Улсын Тэргүүн шадар сайдын 2010 оны 12 дугаар сарын 07-ны өдрийн 102 тоот тушаал гарч Өрсөлдөөний тухай хууль болон бусад холбогдох хуулиудад нэмэлт, өөрчлөлт оруулах тухай хуулийн төсөл боловсруулах үүрэг бүхий ажлын хэсгийг байгуулсан. Ажлын хэсгийн хүрээнд Өрсөлдөөний тухай хуулийн 11 зүйл, заалтанд нэмэлт,  өөрчлөлт оруулах, мөн хуулийн этгээдийн улсын бүртгэлийн тухай хуулийн 1, Төрийн болон орон нутгийн өмчийн тухай хуулийн 1 заалтыг тус тус өөрчлөх чиглэлээ төсөл боловсруулаад байна.

Давамгай байдалтай аж ахуйн нэгжүүдийн бүтээгдэхүүний нийлүүлэлтийн доголдлыг далимдуулж  хэрэглэгчийг хясан боогдуулах, зохиомлоор үнэ нэмэх асуудал нь Өрсөлдөөний тухай хуульд тодорхой тусгагдсан боловч одоогоор  энэ асуудалд хяналт тавихад дараах бэрхшээл байна.
1/Давамгай байдалтай нь албан ёсоор тогтоогдоогүй аж ахуйн нэгжүүд энэ төрлийн зөрчил гаргаж байна. Энэхүү давамгай  байдалтайг тогтоох эрх бүхий субъект болох Газрын зөвлөл байгуулагдаагүйгээс давамгай байдлыг тогтоох боломжгүй билээ.

2/Өрсөлдөөний тухай хуулийн 7.2-т заасан “Давамгай байдалтай аж ахуйн нэгжийн бараа бүтээгдэхүүний хэт өндөр үнийг тогтоохтой холбогдсон журмыг олон улсын тэргүүн туршлагыг үндэслэн Засгийн газар батална” гэсэн заалтын  дагуу Европын холбооны Өрсөлдөөний хууль, АНУ, Их Британи, ОХУ, Белорусь,  Казакстан, Армени зэрэг орны туршлагыг судалж уг журмын төслийг боловсруулахдаа дотоодын эрдэмтэд, олон улсын өрсөлдөөний байгууллагуудын зөвлөхүүдийн саналыг аван,  тэдний дунд хэлэлцүүлэг зохион байгуулан, түүнчлэн мэргэжлийн холбогдох хүмүүстэй, байгууллагатай гэрээ байгуулан ажиллаж төсөл боловсруулсан.
Дээрх хоёр нөхцөл байдлыг шийдвэрлэснээр цаашид давамгай байдалтай  аж ахуйн нэгжүүдэд нарийвчилсан хяналт тавих боломжтой болох юм.
Зүй ёсны монополь аж ахуйн нэгжүүдийн үнэ тариф өөрчлөлтийн явцад тухай бүр хяналт тавих чиг үүрэг бүхий Шударга өрсөлдөөн, хэрэглэгчийн төлөө газар нь бүрэн оролцож ирсэн. Тухайлбал, Зүй ёсны монополь Ус суваг, нийтийн аж ахуй, Төмөр зам зэрэг компаниудын үнэ тарифын асуудлаар судалгаа хийж зохих дүгнэлтүүд гаргаж ажилласан. 

Мэдээллийг хийлээ. Баярлалаа.

Н.Энхболд: Хүрэлбаатар сайдад баярлалаа.  Ажлын хэсэгт Бадамжунай сайд, Хүрэлбаатар сайд, Отгонбаяр сайд, Хүнс, хөдөө аж ахуй, хөнгөн үйлдвэрийн яамны Хүнсний худалдааны газрын дарга Энх-Амгалан, Эрдэс баялаг, эрчим хүчний яамны Төрийн нарийн бичгийн дарга Хүрэлбаатар, мөн яамны  Түлшний бодлогын газрын дарга Эрдэнэпүрэв, Монголбанкны хуулийн хэлтсийн захирал Эрдэнэбаяр, Шударга өрсөлдөөн хэрэглэгчийн төлөө газрын орлогч дарга Доржпалам, Шударга өрсөлдөөн хэрэглэгчийн төлөө газрын хуулийн газрын дарга Ариунболд нарын хүмүүс оролцож байна.
Асуух асуулттай гишүүд нэрээ өгье.  Бат-Эрдэнэ, Очирбат, Хаянхярваа, Тэрбишдагва, Ганбямба, Ганхуяг, Гүндалай, Батсуурь, Баярсайхан Г. Тлейхан, Энхболд З, Улаан, Шинэбаяр, Сэдванчиг, Жекей.

Б.Бат-Эрдэнэ: Батбаярын нэр миний урд байсан юм. Би энэ асуулга тавьсан З гишүүний нэг нь байгаа юм. Энэ Өрсөлдөөний тухай хуулийг 2010 оны 6 сарын 10-нд баталсан. Энэ шинэчилсэн найруулгыг санаачлагчдын нэг. Энэ хууль батлагдчихаад бүхэл бүтэн нэг жил болж байхад хэрэгжихгүй, тэгээд бид  санаачилсан гишүүдийн зүгээс Засгийн газарт ийм асуулга тавьсан юм.  Алтанхуяг сайдын гарын үсэгтэй асуулгын хариу ирсэн байна. Тэгээд эндээс үзэхэд, хууль хэрэгжихгүй байгаа гол юм бол Засгийн газар, Шударга өрсөлдөөн хэрэглэгчийн төлөө газрын үйл ажиллагаа, ил тод байдлыг хангах, хараат бус бие даасан байдлаар ажиллах нөхцөлийг бүрдүүлэх зорилгоор хэрэгжүүлэх үүрэг бүхий хамтын удирдлагын 8 гишүүнтэй байгууллагыг байгуулах ёстой юм. Энэ байгууллагыг байгуулахгүй цааргалсаар 1 жил гаруй одоо бараг 2 дахь жил рүүгээ орох гэж байна. Тэгээд бид нарын жишээлбэл, 2010 оны 6 дугаар сарын 10-нд хууль батлагдсан хуулийг тэр даруй нь улс орон даяар хэрэгжүүлээд, энэ бүх ажлуудыг зохион байгуулсан бол өнөөдрийнх шиг ийм асуудал үүсэхгүй.  Бүр 1 сарын дараа бид нэр бүхий З гишүүн ингээд асуулга тавиад байхад Засгийн газар түргэн шуурхай ажиллаад энэ асуудлыг зохион байгуулсан бол өнөөдрийн энэ нефтийн бүтээгдэхүүний үнийн өсөлт, бусад дагалдах өчнөөн нэр төрлийн бараа бүтээгдэхүүний чинь үнэ өсөөд, өнөөдөр ард түмний амьдрал, ард түмний нуруун дээр ийм хүнд хүчир байдал бий болохгүй байсан. Гэтэл энэ юм чинь арагшаа улам сунжраад яваад байгаа юм. Тэгээд одоо өнөөдрийн байдлаар энэ ирүүлсэн  хариултыг үзэх юм бол 2010 оны 6 сарын 10-ны өдөр энэ Өрсөлдөөний тухай хууль батлагдсан, энэ урьд нь зохицуулалтгүй болон хангалттай бус зохицуулалттай байсан асуудлуудыг их тодорхой болгосон гэсэн ийм малгай хэлээд, тэгээд энэ дотор аваад үзэх юм бол ерөөсөө энэ хуулийг хэрэгжүүлэх талаар огт хийгээгүй байна. Тухайлбал, миний түрүүний хэлдэг 17.2-т заасан 8 гишүүнтэй энэ хамтын байгууллагыг байгуулах асуудлыг зөвхөн нэрийг нь тодруулаад Тэргүүн шадар сайдад өргөн барьсан байна гэдэг ийм л асуудал ярьж байна. Тэгээд одоо энд ирсэн хариу бол  энэ байгууллагаа байгуулж чадаагүй учраас  өнөөдөр улс орон даяарх үнийн өсөлттэй холбоотой асуудал, энэ давамгай монополь байгууллагуудын дураараа байгаа байдлыг ерөөсөө зохицуулж чадахгүй байгаагаа хүлээн зөвшөөрөөд, тэгээд сүүлд нь  энэ Өрсөлдөөний тухай хуулийг хэрэгжүүлэн ажиллаж, хяналт тавьж байх дээрх асуудлыг олон нийтэд бүрэн хүргэж чадаагүйгээс монополь  давамгай этгээдийг дэмждэг,  эсхүл үнэ тарифт хяналт тавиагүй гэсэн ташаа ойлголт гарсан гэж үзэж байна гээд өөрийгөө Засгийн газраа хамгаалаад нэг өгүүлбэр тавиад ирүүлсэн хариу байгаа шүү дээ. 
Тэгээд иймэрхүү байдлаар хандаж байгаа учраас өнөөдөр би амьдралд байгаа байдал нэг ийм байгаа юм. 

Н.Энхболд: Дэгээ сануулъя гишүүд ээ, асуух хугацаа З минут, хариулах хугацаа 5 минут гэж байгаа. Тэгээд асуултуудаа багтаагаарай. Бат-Эрдэнэ гишүүн та асуултаа тавьчих.

Б.Бат-Эрдэнэ:  Яагаад энэ хуулийг хэрэгжүүлдэггүй юм бэ? энэ хуульд заасан байгууллагыг яагаад байгуулаагүй өнөөдрийг хүртэл ингээд ажилд оруулахгүй, үүнээс чинь бүх юм болоод байна шүү гэдгийг тодорхой асууя. Энэ дээр хэн хариулт өгөх юм бэ? 
Н.Энхболд: Ажил үүргийн хуваарийн дагуу Засгийн газрын Тэргүүн шадар сайд энэ газрын ажлыг хариуцдаг ёстой. Алтанхуяг сайд одоогоор, өргөдлөө өгсөн ч гэсэн Засгийн газраас  албан ёсоор Их Хурлаас шийдвэр гараагүй байгаа. Ажлаа хариуцаж байх ёстой, Алтанхуяг сайдыг урьж байна. Хүрэлбаатар сайд хариулж байх уу? 

Нэмэх зүйл байвал ажлын хэсгийн хүмүүс бэлдэж байгаарай.

Ч.Хүрэлбаатар: Бат-Эрдэнэ гишүүний асуултад хариулъя. Шударга өрсөлдөөн, хэрэглэгчийн төлөө газрын үйл ажиллагааны ил тод байдлыг хангах, хараат бус бие даасан байдлаар ажиллах зарчмыг бүрдүүлэх зорилгыг хэрэгжүүлэх үүрэг бүхий хамтын удирдлагын зарчмаар ажиллах дээр зөвлөл томилогдоогүй гол шалтгаан нь Өрсөлдөөний тухай хуульд нэмэлт, өөрчлөлт оруулах тухай хуулийн төсөл боловсруулж байгаатай уялдуулан холбогдсон гэдэг тайлбар өгье. Тухайлбал, Засгийн газрын 2010 оны 11 дүгээр сарын 27-ны өдрийн хуралдаанаар энэ хуулийг хэрэгжүүлэхэд тулгараад байгаа хүндрэл, давхардлыг арилгах зорилгоор хуулийн төсөл боловсруулах үүргийг тэргүүн шадар сайдад үүрэг болгосон. Ингээд энэ ажил хийгдээд, төсөл нь боловсруулагдаад дуусч байгаа юм билээ. Нарийн мэдээллийг Тэргүүн шадар сайд уг нь өгөх ёстой гэж ойлгож байна.
Н.Энхболд: Ц.Батбаяр гишүүн асууя.

Ц.Батбаяр: Баярлалаа.  Танилцуулгыг, мэдээллийн материалыг урьдчилан бидэнд өгдөг үү? үгүй юу? 

Н.Энхболд: Бичгээр өгчихдөг юм. 

Ц.Батбаяр: Надад л лав сүүлийн энэ он гарснаас хойших нэг ч юм ирээгүй байх юм, би тэгж авдаггүй юм болов уу? өгөхгүй байгаа юм болов уу нэгдүгээрт.

Хоёрдугаар асуудал,  Хэрэглэгчийн төлөө газар гэж байгаа. Энэ байгууллагыг чинь өнөөдөр энэ чигээр нь явуулаад байх төрийн бодлого байна уу? үгүй юу? Бид 2008 оны 12 сард агентлаг байгуулахдаа энэ асуудлыг оруулаад, өнөөдөр хөл гартай байсан хэрэглэгчийн нийгэмлэгүүд бүх аймаг, суманд байгаа шүү дээ. Энэ бүх эрх, үүргүүдийг хасч хаяад, тэгээд энэ дээр хийчихсэн. Энэ газар нь нийтдээ 35-хан хүнтэй. Тэгээд тэндээсээ энэ нийгэмлэгийн ажлыг хийж байгаа 7-8 хүнтэй газар бүхэл бүтэн улсын хэмжээнд үйл ажиллагаа явуулаад, сайхан нэрнээс цааш алга байна шүү дээ. Тэгэхээр энэ төрийн үүргийг төрийн бус байгууллагуудаар хийлгэх асуудал дээр Засгийн газар ямар бодлого барьж байна вэ? Нэгдүгээрт энэ дээр хариу өгөөч.

Хоёрдугаарт, энэ махтай холбоотой асуудал сүүлийн үед нэлээн их гарч ирэх гээд байна.  Энэ жилийн 11 мянган тонн мах нөөцөлсөн байгаа гэж би сонссон. Яг энэ бодитоороо байна уу? үгүй юу? Миний надад ирж байгаа мэдээллээр бол байхгүй ээ, эд нар жилийн жилд ингэж, намайг ч хотын дарга байх үед тэгж мөнгө авч луйвардаж идэж байсан, одоо ч энэ зарчим яваад байгаа гэж яриад байгаа. Энэ талд Хөдөө аж ахуйн яам, манай Засгийн газрын Хэрэг эрхлэх газар энэ чиглэлээр юу бодож байна вэ? 

Энэ үнэ ханш, валютын зөрүүн дээр манай төрийнхөн, ялангуяа Монголбанк, банкуудтай холбоотой улсууд тоглоод байна гэдгийг улсууд яриад байгаа. Тэд нар доллар аваад зах зээл дээр хомсдол үүсгээд, тэгээд өөрсдөө аятайхан доллар авч, зах зээлд нийлүүлж, дундаас нь ашиг олдог ийм юмыг жилийн жилд яриад байгаа. Энэ чиглэлээр ямар асуудал байна вэ? 

Гуравдугаарт нь, энэ нефтийн үнэ ханшийг яриад байна. Нефтийн үнэ ханшийн талаар яаралтай арга хэмжээ авах талаар нэлээн ярьж байх шиг байна. Тэгэхдээ манай Засгийн газар дэндүү удаан байна. Уг нь өчигдөр, уржигдар үндсэндээ Монголбанкны ерөнхийлөгчийг огцруулчихлаа гэж би ойлгосон, байдаггүй. Газрын тосны даргыг огцруулчихлаа гэдэг асуудал ярьсан, судалж байна, ярьж байна гэж яриад байх юм. Энэ чинь нэг ёсондоо, үндсэндээ Монголын 2,8 сая иргэдийн эрх ашгийг хохироочихоод байгаа улсуудаар бид явсаар байгаад тэгээд дараагийн долоо хоног болоод саармагжаад саяны ярьж байгаа ярианууд чинь байхгүй болоод ингээд яваад байх юм. Засгийн газар энэ дээр хурдтай арга хэмжээ авч өгөөч ээ. Тэгэхгүй бол иргэд нь хохироод, тодорхой хэдэн улсууд нь баяжаад, тэгээд тэр мөнгөөрөө эргээд нам ч гэдэг юм уу? улс төрчид ч гэдэг юм уу? Улсын Их Хурал хамгийн муу гэдэг ийм нэр хоч зүүгээд явж байна шүү дээ.

Н.Энхболд: Баярлалаа. Улсын Их Хурлын гишүүн Хаянхярваагийн урилгаар Дархан-Уул аймгийн Дархан сумын иргэдийн төлөөлөгчид өнөөдөр Улсын Их Хурлын чуулган, ордны байдалтай танилцаж байна. Та бүхэнд Үндсэн хуулийн 20 жилийн ойн баярын мэнд, аз жаргал, хамгийн сайн сайхан бүхнийг хүсэн ерөөе. Их онцлог өдөр төрийн ордны ажил, хуралтай танилцаж байна.
Хүрэлбаатар сайд Ц.Батбаяр гишүүний асуусан маш чухал асуудал шүү. Төрийн бус байгууллагуудаар төрийн хийж байгаа үүргүүдийг хийх зорилт тавиад нэлээн удаад байдаг. Энэ талд ямар тодорхой юмнууд хийж байна вэ? дараа нь Бадамжунай сайд хариулт бэлдэж байгаарай.

Ч.Хүрэлбаатар: Батбаяр гишүүний асуултад хариулъя. Материалыг Улсын Их Хурлын Тамгын газарт хүргүүлсэн. Улсын Их Хурлын Тамгын газар тараасан байгаа  гэдэгт  би итгэж  байна.

Батбаяр гишүүний хэлж байгаа тэр орон тоо хангалттай биш, хуулиараа бол нэлээд  их олон асуудал хариуцсан байдаг. Үнэн хэрэг дээрээ  35 хүн ажилладаг. Хөдөө орон нутагт ажлын хавсарга маягаар ингэж ажиллаж байгаа учраас энэ байгууллага бүрэн хэмжээгээрээ  ажиллаж чадахгүй байгаа гэдэгтэй санал нэг байна. Тэгээд тодорхой үүргүүдийг энэ хэрэглэгчдийн эрх ашгийг хамгаалах байгууллага, олон нийтийн төрийн бус байгууллагууд байдаг. Энэ дээр эрхийг нь шилжүүлэх замаар хийлгэхийг үнэхээр Засгийн газар зарчмын хувьд дэмжиж байгаа. Холбогдох хуульд нь өөрчлөлт оруулж, үүнийгээ санаачилж хийх ёстой гэсэн ийм байр суурьтай байгааг танд тайлбар хэлье.

Гуравдугаарт нь,  мах складад байгаа юу гэсэн ийм асуудал байгаа. Энэ чиглэлээр урьд нь Улсын Их Хурлын гишүүд болон холбогдох хүмүүс Ерөнхий сайдад хандаж, энэ үнэхээр байгаа юу гэдэг асуудал тавьсан юм билээ. Ингээд Засгийн газрын зүгээс Хэрэг эрхлэх газраас Нийслэлийн Засаг даргын Тамгын газар, Хүнс, хөдөө аж ахуй, хөнгөн үйлдвэрийн яам болон бусад Мэргэжлийн хяналт зэрэг байгууллагуудтай хамтраад, энэ махны гэрээ байгуулагдсан 22 үйлдвэрийн складаар нь явж  шалгалт хийсэн. Ингэхэд тэр нөөцлөгдсөн махыг бусад махнаас тусад нь ангилж, салгасан байна. Улаанбаатар хотод 11,3 мянган тонн мах нөөцлөгдсөн байгаа. 4 аймгаас бусад бүх аймгууд Засгийн газрын тогтоолоор өгөгдсөн үүргийн дагуу 100, 100 тонн мах нөөцөлсөн. Зарим махны үйлдвэрүүдэд нөөцөөс илүү мах байгаа. Түүнийг нөөцөд авах тухай саналыг тавьсан байна. Тэгэхээр яг складад  очиж хоёр нүдээрээ харах үүрэгтэй ажлын хэсэг ажиллаад ирсэн. Мах бол байгаа юм билээ. 

Валютын ханшны өөрчлөлттэй холбоотой өрсөлдөөний асуудлыг Монголбанк хариулах нь илүү оновчтой байх гэж бодож байна.

Нефть бүтээгдэхүүний үнийн өсөлттэй холбоотойгоор хариуцлага тооцох тухай Засгийн газар хурдтай ажиллаач гэдэг саналыг Батбаяр гишүүн тавьж байна. Засгийн газар энэ удаа нефть бүтээгдэхүүний үнийн өсөлттэй холбоотой гарсан шийдвэрийг судалж үзэх зориулалттайгаар Засгийн газрын Хэрэг эрхлэх газраас  мөн холбогдох Мэргэжлийн хяналтын байгууллагууд, Шударга өрсөлдөөн хэрэглэгчийн төлөө байгууллагын төлөөлөл болон бусад холбогдох байгууллагуудын хүмүүсүүдийг оруулсан ажлын хэсэг гаргаж ажилласан. Өнөөдөр бас энэ шударга өрсөлдөөн, хэрэглэгчийн төлөө байгууллагын газрын дүгнэлтийг Засгийн газрын хуралдаан дээр хэлэлцээд, 4 хүнд хариуцлага тооцсон. Газрын тосны агентлагийн даргыг ажлаас нь чөлөөлсөн, мөн орлогчийг нь бас ажлаас нь чөлөөлсөн. Шударга өрсөлдөөн, хэрэглэгчийн эрх ашгийг хамгаалах байгууллагын даргыг болон орлогчтой нь хамт тус тус ажлаас нь чөлөөлсөн гэдгийг би бас танд хэлье.

Монголбанк чинь Засгийн газартай адилхан Их Хурлаас  байгуулагддаг. Монголбанкны үйл ажиллагаанд Засгийн газар оролцох боломжгүй байгаа юм.
Н.Энхболд: Банкнаас хүн байвал дуудуулъя.  Батбаяр гишүүнд явц дунд хариулт өгүүлье. Очирбат гишүүн асууя.

Д.Очирбат: Энэ асуудлыг аль 6 сарын өмнө тавьж байсан юм байна. Тэгээд тухайн үед нь энэ асуудлыг хэлэлцээд, яаралтай дараа нь асуулга тавьсны дараагаар асуулга тавьсан ач холбогдол нь байхгүй болоод бүр юм нь яваад, бензин нь өсөөд, нефть нь өсөөд, юм юм нь өсөөд болоод, дуусчихсан хойно асуулгын хариугаа сонсоод сууж байх юм, бид нар.  Өнөөдрийн орж ирж байгаа, тэр Хүрэлбаатар сайдын ярьж байгаа, тэр улсууд дээр нь арга хэмжээ авлаа гэнэ.  Ийм юмных нь дараагаар өнөөдөр энэ ач холбогдолтой хариулт сонсч байна уу? үгүй юу гэдэг дээр би бас эргэлзээд байна. Үүнийг яагаад тавьсан асуулгын цар хүрээнд нь, хугацаанд нь асуудлыг яагаад оруулж ирж танилцуулж болдоггүй юм бэ? 

Нефть, нефтийн бүтээгдэхүүний үнийн өсөлт, сая өнгөрсөн долоо хоногт нэлээн шуугиан тарилаа. Тэгээд өнөөдөр Засгийн газрын хуралдаан дээр  Газрын тосны газрын дарга, орлогч даргатай нь Шударга өрсөлдөөн хэрэглэгчийн газрын дарга, орлогч даргатай нь үүрэгт ажлаас нь чөлөөлсөн юм байна.  Цаана нь энэ үнийг нэм гэж зөвшөөрөл өгсөн  улсуудад яагаад арга хэмжээ авахгүй байгаа юм бэ?  Засгийн газар өнөөдөр арга хэмжээ авах хуралдаан дээрээ энэ талаар юу яригдаж, ямар арга хэмжээ авсан юм бэ?  Өнөөдөр 4 хүн дээр арга хэмжээ тооцсон байна шүү дээ. Энэ 4 хүн нь яг энэ дээрээ  тооцох ёстой хүн нь мөн үү? яг тооцох ёстой хүн дээр нь ямар арга хэмжээ авахаар төлөвлөж байна вэ?  Аж ахуйн нэгжүүдийг нь нэгэнт хохирол учруулсан, иргэдээсээ хичнээн тэрбум долларыг нь хагас, бүтэн сайн, нэг, хоёр, гурав дахь гээд нэмэгдүүлээд авчихсан, энэ тооцоо судалгаа байна уу? эргэж  энэ хохироосон монополь нөхдүүд, нефтийн нөхдүүд үнээ нэмээд, хэтэрхий их мөнгө аваад, эргээд аж ахуйн нэгж, иргэдээсээ хураачихсан  мөнгийг эргээд яагаад иргэдэд нь хүргэж өгч болохгүй гэж. Газрын тосны дарга дээр чухам ямар шалтгаанаар арга хэмжээ авсан юм бэ? яг учир холбогдол, арга хэмжээ авах  хүн нь энэ мөн үү гэдэг дээр хариулт өгөөч.

Н.Энхболд: Хүрэлбаатар сайд
Ч.Хүрэлбаатар:  Очирбат гишүүний асуултад хариулъя. Их Хурлын гишүүний асуулга  2011 оны 7 сарын 6-ны өдөр ирсэн. Үүний хариуг Монгол Улсын Тэргүүн шадар сайд 8 сард хүргүүлсэн байна.  Улсын Их Хурлын нэгдсэн чуулганаар энэ асуулгын хариуг хэзээ хэлэлцүүлэх вэ гэдэг бол Улсын Их Хурлын өөрсдийнх нь үйл ажиллагаатай холбоотой. Тэгэхээр энд Засгийн газраас тодорхой хариулт өгч чадахгүй байна, нэгд.

Хоёрдугаарт, Бид бүгдээрээ өнгөрсөн 7 хоногийн турш нефть бүтээгдэхүүний үнэ өссөн шалтгааны талаар нэлээд ярилцсан, бүлгүүд дээрээ ярилцсан, олон талаас нь энэ асуудлыг авч үзсэн. Засгийн газрын хувьд хоёр ч төрлийн шалгалтыг энэ дээр хийлгээд, дүнгий нь танилцуулж, Засгийн газрын хуралдаан дээр яриад, Засгийн газар өөрийнхөө бүрэн эрхийн хэмжээ, хуулийн хүрээнд энэ асуудал дээр хариуцлага тооцох шийдвэрийг гаргасан. Яагаад вэ гэхээр,  2009 онд Эрдэс баялаг, эрчим хүчний сайдаар байгуулагдсан Эрдэс баялаг, эрчим хүчний дэд сайд Ариунсангаар ахлуулсан энэ ажлын хэсгийг байгуулахдаа  үнийг тогтвортой байлгах зорилгоор л байгуулсан. Өөрөөр хэлбэл, Улсын Их Хурлаас Засгийн газарт өгсөн, оруулж ирж байгаа нефть бүтээгдэхүүний гаалийн татварын хувь хэмжээг өөрчлөх,  онцгой албан татварын хувь хэмжээг өөрчлөн тогтоох замаар нефть бүтээгдэхүүний үнийг тогтвортой байлгах энэ зорилгыг өгсөн байгаа. 
Гэтэл харамсалтай нь Дэд сайдаар ахлуулсан энэ ажлын хэсэг дээр үнэ нэмэх тухай шийдвэр гаргасан.  Өөрөөр хэлбэл хуулийн дагуу  олгогдсон хоёр татварын хувь хэмжээг өөрчлөх замаар тогтвортой байлгах ёстой байсаар байтал энэ дээр үнэ нэмэх шийдвэрийг гаргасан нь буруу болжээ гэдгийг шалгалтын дүнгээр тогтоосон. Тийм учраас энэ байгууллагын удирдлага, мөн Шударга өрсөлдөөн, хэрэглэгчийн эрх ашгийг хамгаалах тэр байгууллагын дарга нарт хариуцлага тооцсон. Улс төрийн албан тушаалтан болох Ариун сан болон Зоригт сайд дээр Засгийн газрын зүгээс хариуцлага тооцон, сануулах арга хэмжээг авсан.

Н.Энхболд: Хаянхярваа гишүүн асууя.
Д.Хаянхярваа:  Ер нь Шударга өрсөлдөөнийг зохицуулах хуулийн хэрэгжилт хэр байгаа юм бэ гэдэг талаар манай гишүүд асуулга тавьсан байна. Ингээд аваад үзэх юм бол Монгол Улсад зах зээл судалгааны чиглэлээр, үнийн судалгааны чиглэлээр ажилладаг мэргэжсэн байгууллага төр засгийн, Засгийн газрын харъяалалд байна уу? үгүй юу? Миний ойлгож байгаагаар зах зээл хөгжиж байгаа энэ үед бүх төрлийн бараа, ажил үйлчилгээ, бүх төрлийн үнийн судалгааг маш сайн тодорхой гаргадаг. Тэр мэдээллээ Засгийн газартаа хүргүүлдэг, олон нийтэд өгдөг ийм тогтолцоо байх ёстой. Энэ бол зах зээлийг зөв замаар нь явуулах хамгийн чухал хөшүүрэг болно гэж ингэж үзэж байгаа. Тийм учраас нэг дэх асуулт нь юу гэж байна вэ гэхээр, ийм чиглэлийн судалгааны байгууллага манай энэ Хөгжил, шинэтгэлийн хороо болоод бусад ийм газруудын дэргэд байна уу? цаашид ийм зах зээл судлалын чиглэлээр үнэ, өртгийн судалгааны чиглэлээр ийм  мэргэжлийн байгууллагатай хамтарч ажиллаж байгаа юм байна уу гэж Засгийн газраас асуумаар байна.

Хоёрт, ер нь энэ Шударга өрсөлдөөнийг зохицуулах хуулийн хэрэгжилтийн талаар бид нар Монгол Улсад зохион байгуулж, зохицуулж, үнийн зохицуулалт хийж байсан, хэт өндөр үнэ гарч байсан үед түүнийг зохицуулж байсан тийм баримт, тийм тохиолдол байна уу? үнэхээр миний ойлгож байгаагаар бол бид нар энэ хуулийг баталсан. Хуулийн хэрэгжилт нь, хууль нь болохгүй байна уу? эсхүл хуулийн хэрэгжилт нь үнэхээр болохгүй байна уу гэдэг талд бас бодох ёстой юм шиг байгаа юм. Өнөөдрийг хүртэл би л лав сонсоогүй, ямар нэгэн үнийн өсөлт, элдэв долоон юман дээр Шударга өрсөлдөөнийг зохицуулах газраас ч гэдэг юм уу? Монополийн хуулийн дагуу ч гэдэг юм уу? ингээд тодорхой арга хэмжээ авч, үнэ хөлсний хөөрөгдлийг буурууллаа гэдэг ийм баримтыг сонсоогүй л дээ. Сүүлийн үед ингээд жишээ татаж байхад манай хүмүүсүүд ярьж байгаа юм,  зарим газар. Энэ барилгын салбарууд дээр гэхэд жишээлбэл, нэг жилийн дотор үнэ нь хэд дахин өсдөг. Яг үнэндээ метр, квадратын үнэ 1000 доллар байна уу?  500 доллар байна уу?  1600 доллар байна уу гээд гэх мэтчилэнгээр ингэж энэ үйлчилгээний үнэ тарифыг ч гэсэн ингэж хянаж, зохицуулж, энэ чиглэлээр тодорхой чиглэл өгч ажилласан юм байна уу? гэсэн ийм З асуулт байна.

Н.Энхболд: Хүрэлбаатар сайд
Ч.Хүрэлбаатар: Ажлын хэсэг хариулбал зохистой асуудал байна.

Н.Энхболд: Ажлын хэсгээс хэн байна вэ? 

Б.Ариунболд: Хэт өндөр үнийн бараа бүтээгдэхүүн үүсч байгаа асуудлыг зохицуулж байсан уу гэж байна.  Өрсөлдөөний тухай хууль дээр давамгайлагч байдалтай аж ахуйн нэгжүүд бараа бүтээгдэхүүндээ хэт өндөр үнэ тогтоовол зохицуулах тийм хуулийн заалттай. Өнгөрсөн жилүүдийн хугацаанд 2010 онд гурилын үнийн өсөлт үүсч, нийгэмд нэлээн бухимдал үүсч байсан. Энэ дээр манайхаас тодорхой ажлын хэсэг гарч ажиллаад, гурилын үнийг буулгах арга хэмжээг тухайн үед нь авч хэрэгжүүлж байсан ийм жишээнүүд байгаа.

Н.Энхболд: Тодорхой ямар жишээ байна вэ?  Дарга, орлогч хоёр нь хоёулаа өнөөдөр ажлаас чөлөөлөгдсөн байгаа юм байна. Хуулийн хэлтсийн дарга нэг ийм хариулт өгч байна. Тэрбишдагва гишүүн асууя.
Д.Тэрбишдагва:  Энэ Шударга өрсөлдөөний тухай хуулийн 13.4-т, хувийн хэвшилтэй хамтран стратегийн гол бүтээгдэхүүн тухайлбал үр тариа, хүнсний ногоо, мах, гурил, цагаан будаа, элсэн чихэр, нефтийн бүтээгдэхүүн зэрэг бараа, материалыг эрэлт, нийлүүлэлтэд зохистой байдлаар амьжиргааны түвшний тогтвортой байдлыг хангах эрх үүрэгтэй ингээд бичсэн байгаа юм. Энэ дээр сая бол нефтийн бүтээгдэхүүн ингээд болсонгүй. Махны үнэ нэмэгдээд явчихлаа, цаашид яг энэ стратегийн бүтээгдэхүүнүүдийн маань нөөц хангалттай, чихэр, элсэн чихэр, цагаан будаа, бусад зүйлүүд хангалттай юу? дараагийн ямар асуудал энэ дээр гарч ирэх вэ? иймэрхүү сигналууд байна уу? үгүй юу гэсэн нэгдүгээр асуулт байна.

Хоёрт нь,  Шударга өрсөлдөөний газраас асуух гэж байна, зохиомлоор хомсдол бий болгоно, тухайлбал,  нефтийн бүтээгдэхүүнийг зохиомлоор хомсдолтой болгож байна.  Цемент, тэгээд янз янзын бүтээгдэхүүнийг зохиомлоор ингэж бий болгож байгаа асуудлууд хэд хэдэн удаа гарсан юм шиг байна. Сая бол нэг жишээ хэллээ. Ийм тохиолдол хэд хэд гарсан бэ? үүнийг цаашдаа  Шударга өрсөлдөөний газар засч, залруулж болно, цаашдаа ер нь яах ёстой вэ? 

Гуравдугаарт нь, Тэргүүн шадар сайдад энэ З хүнийхээ нэрийг уламжилсан байгаа юм. Заавал ч үгүй хууль гарахыг хүлээгээд байхгүй, 6 хүнийг чинь хууль гарчихсан байхад чинь 6 хүнийг дахиж хууль өөрчлөхийг хүлээгээд бүтэн жил болох шаардлага байсан юм уу? энэ З хүнээ гаргаад, 6 хүнээ тавьсан бол энэ чинь болохгүй зүйл байсан юм уу? 
Сая бензиний үнэ 200 төгрөгөөр нэмэгдлээ гэхэд, бусад бараа, бүтээгдэхүүний үнэ хиймлээр өсгөөд байна гэсэн тийм яриа гараад байгаа юм. Зарим жишээнүүд, хүмүүс бол 20-30 төгрөгөөр нэмнэ, зарим нь 2-3 төгрөгөөр нэмэгдэх юмыг ингэж хиймлээр, үүний яг хэд нь 200 төгрөгөөр нэмэгдэхэд бараа бүтээгдэхүүн бүгдээрээ 100-200 төгрөгөөр нэмэгдэх ёстой юм уу? үгүй юу? энэ дээр Шударга өрсөлдөөнийхөн юу гэж үздэг вэ? 


Энд шударга биш бизнесүүд явагдаад байгаа юм. Сүлжээний бизнес гээд айхтар сүрхий  хүний эрүүл мэндэд хэрэгтэй гээд, янз янзын эмийг сэмхэн хүмүүсийн дунд яваад байна шүү дээ. Бодвол гадна байгаа орифлейм ч гэлүү косметик янз янзын юмнууд орж ирдэг. Бодит үнэн дээр эд нар орж ирэхдээ татвараа төлдөг, яг дундаа бол эргээд татвар төлдөггүй, тэгсэн мөртлөөсөө сүлжээний бизнес учраас асар их ашиг гараад, ашигтай ажилласан хүмүүсээ гадаад, дотоодод айлчлуулдаг нэг ийм  айхтар сүрхий бизнесийн салбар гарч ирчихээд, татвар төлдөггүй, ард түмний тархийг угаадаг нэг их айхтар сүлжээний бизнес гарч ирж байгаа, энэ дээр Шударга өрсөлдөөнийхөн судалгаа хийсэн юм байна уу? 


Н.Энхболд: Ариунболд даргад хариулах юм байна уу? 


Б.Ариунболд: Хариулъя.  Шударга өрсөлдөөн, хэрэглэгчийн төлөө газрын гишүүдийг томилох асуудал дээр манай байгууллагаас санаачлага гаргаад, холбогдох хүмүүс, байгууллагуудын саналыг аваад Тэргүүн шадар сайдад хүргүүлсэн байгаа. Манай байгууллагаас Засгийн газарт асуудлыг тавьж шийдвэрлүүлэх тийм эрх хэмжээ нь хуулиар олгогдоогүй байгаа.

Бараа, бүтээгдэхүүний хомсдол, түүгээр далимдуулж үнийн өсөлтийг бий болгож байгаа асуудлууд бас тодорхой хэмжээнд байсан. Тухайлбал өнгөрсөн оны 7 сард нефть импортлогчдын зүгээс нефтийн бүтээгдэхүүний хомсдол бий болсон гэдэг үндэслэлээр хэрэглэгчдэд борлуулах бүтээгдэхүүн дээр хязгаарлалт тавих, өөрийн нэрийн картаар борлуулах зэрэг үйл ажиллагаа явуулсан. Үүнийг тухайн Газрын тосны газар, Эрдэс баялгийн яам, холбогдох байгууллагын мэдээлэл дээр үндэслэн шалгалт хийхэд, хомсдлын шинж байгаагүй. Нефтийн компаниудын зориудын үнэ өсгөх алхам хийх зорилгоор хэрэглэгчийг хохироосон ийм арга хэмжээ байсан уу гэдгийг шалган тогтоогоод, хариуцлага тооцож ажилласан байгаа. 


Саяны нефтийн бүтээгдэхүүний үнийн өсөлтийн асуудал дээр тус газраас ажлын хэсэг байгуулж, хяналт шалгалт хийлээ. Шалгалтын дүнг Засгийн газрын хуралдаанд дөнгөж сая танилцуулсан. Энэ дээр нефть импортлогч аж ахуйн нэгжүүд бол Өрсөлдөөний хуулийг зөрчиж, үгсэн хуйвалдах замаар үнэ нэмснийг тогтоон, хариуцлага тооцох шийдвэр гарсан байгаа. 


Валютын өсөлттэй уялдуулах талаар иргэд, олон нийт асууж байгаа. Энэ дээр тус газраас ирсэн тооцоогоор бол шатахууны үнийг 170 төгрөгнөөс дээш хэмжээгээр нэмэгдүүлэх үндэслэл байхгүй байсныг мөн тогтоосон байгаа. 


Сүлжээний бизнесийн чиглэлийн асуудлаар  тус газраас яг тусгайлан судалгаа, хяналт шалгалт хийсэн зүйл байхгүй. Энэ дээр цагдаагийн газраас тодорхой асуудлуудаар эрүүгийн хэрэг үүсгээд шалгаад явж байгаа ийм хэргүүд байгаа юм билээ.


Н.Ганбямба: Энэ хуулийн хэрэгжилтийг их хүлээсэн. Олон нийтийн хүлээлт их байгаа, маш их ач холбогдолтой хууль батлагдсан хэдий боловч хэрэгжилт байдаггүй ээ. Би гол нь энэ хариуцсан Тэргүүн шадар Алтанхуяг сайдаас асуух гээд асуултаа бэлдээд байсан юм. Тэгээд Алтанхуяг сайд маань байхгүй байна. 

Ер нь ний нуугүй хэлэхэд тайлангаа тавьчихад гэмгүй шүү дээ. Буцах эхнэрт үнээ, тугал нийлэх хамаагүй гэсэн зарчмаар хандаж болохгүй. Энэ салбарыг л хариуцаж байсан бол хайран З жил хагаст энэ сайд юу хийв гэдгийг бид өнөөдөр шүүх гэсэн юм, яг ний нуугүй хэлэхэд, тайлагнуулах гэсэн юм. Энэ хуулийн хэрэгжилтийг шууд хариуцсан сайд нь Алтанхуяг сайд учраас би тийшээ хандаж юмнууд асуух байлаа. Олигополи бүтцийг яагаад задалж болохгүй байгаа юм бэ? Монгол Улсын зах зээл дээр салбар болгоны бизнес болгон 5, 6, 10-аад орчмын л том компаниуд бариад авчихсан, өрсөлдөөн байхгүй болгочихсон. Одоо энэ бензин шатахуун дээр  10 орчим компани хилээр оруулж ирдэг. Тэгээд ердөө нэг шөнийн дотор бүх бензин колонк дээр зэрэг үгсэн хуйвалдаж, үнээ нэмж чадаж байна гэдэг чинь төр, засгаар даажигнаж байгаа юм. Бид нар үгсэн хуйвалдаж чадаж байгаа биз дээ? хар гэж байгаа юм. Үүнийг төр, засаг Өрсөлдөөний хууль гаргачихаад ямар ч үйлчлэл байхгүй суугаад байж болохгүй байгаа юм. Тэгэхээр энэ олигополи бүтцүүдийг салбар болгон дээр яаж задлах вэ? олигополи байтугай, дуовополи бүтэц байна. Улаанбаатар хотын зах зээлийн талхны зах зээлийг  Өргөө, Талх чихэр гээд хоёр компани 60-70 хувийг нь дангаараа эзэлж байна. Үүнийг дуовополи бүтэц гэдэг. Бүр олигополиос илүү дуовополи бүтэц Монголд байж байгаа.


Эд нар сая бензиний үнийг нэг литрийг нь  200 төгрөгөөр нэмлээ гэж бодоход нэг талхан дээр З төгрөг нэмэгдэнээ дээ, мэргэжилтнүүдийн тооцоогоор. Тэгэхээр 50-100 төгрөгөөр нэмж байгаа биз. Ийм хий хөөс үүсгэдэг энэ тогтолцоог яаж устгах вэ гэдэг л асуудал байгаа юм. Энэ олигополи бүтцийг устгах талаар Засгийн газраас энэ хуулийн хүрээнд юу хийв гээд Алтанхуяг сайдаас асуух гэсэн юм.


Нөгөөтэйгүүр нь энэ давамгай байдлыг тогтоох аргачлал нь ямар аргачлал байдаг юм бэ? давамгай компани гэдэгт нь ороогүй компаниуд нь давамгай байгаад байдаг, ангилалд нь багтаагүй компаниуд нь тогтоогоогүй байж байдаг. Тэгээд нөгөөтэйгүүр монопассань гэдэг ойлголтыг энэ Өрсөлдөөний хууль батлах гэж байхад хийсэн шүү дээ. Худалдан авах тал нь юм байгаа, саалийн үнээнүүд гэж ярьдаг манай Монголд хэдэн том аж ахуйн нэгжүүд, төрийн өмчит. Тухайлбал, төмөр зам дээр нэг барааг яагаад нэг компани шахаж байгаа юм бэ гэх жишээний.  Энэ хууль үйлчлээд хичнээн сар болчихов, энэ нь хэвээрээ байдаг, нөгөө худалдан авах талд зохицуулалтууд хийгдээгүй байдаг. 

Нөгөөтэйгүүр энэ сүлжээний бизнес чинь луйвар шүү. Сүлжээний бизнес бол луйвар. Тэр дэлхий дахинд  фүнзийн схем гэдэг аймаар том луйврыг илрүүлсэн шүү дээ. Түүн шиг Монголд энэ сүлжээний бизнес бол луйвар байгаа шүү. 


Н.Энхболд: Ариунболд дарга хариулъя.


Б.Ариунболд: Зах зээлд давамгай байдалтай этгээдүүдийг тогтоох нарийвчилсан журмыг Өрсөлдөөний хуульд зохицуулалт хийж өгсөн байгаа. Гэхдээ үнэндээ энэ дээр асуудал байгаа юм. Нөгөө Зөвлөлийн гишүүд томилогдоогүй болохоор энэ давамгай, монополь байдалтай аж ахуйн нэгжүүдийг тогтоох эрх зүйн зохицуулалт байхгүй болчихдог. Агентлагийн зүгээс тодорхой зах зээлд тухайлбал, нефть олборлох, уул уурхай, мах сүүний чиглэлүүдээр судалгаа хийгээд, ийм ийм зах зээлд ийм монополиуд, олигохополууд  байгаа юм байна гэдгийг урьдчилсан байдлаар гаргачихдаг. Тэгэхээр хууль зүйн дагуу албан ёсоор олон нийтэд зарлах ийм үйл ажиллагаа хийгдэж чадахгүй байгаа.


Сүлжээний чиглэлээр манай агентлагиас яг тодорхой ажил зохион явуулаагүй байна. Сүлжээний бизнесийг Эрүүгийн хуулиар хориглосон ийм үйл ажиллагаа. Энэ чиглэлээр Цагдаагийн газраас хяналт тавиад ажиллаж байгаа.


Н.Энхболд: Түрүүн Тэрбишдагва гишүүний асуултад дутуу юугий нь орхисон билээ? Тэрбишдагва гишүүн ээ? 


Д.Тэрбишдагва: Шударга өрсөлдөөний энэ хуулийн 13.4-т, стратегийн бараа бүтээгдэхүүн гээд үүний дотор нефть, мах ороод бүгдээрээ үнэ өсч байна. Дахиад олон нэр төрөл байна, цагаан будаа, элсэн чихэр, ногоо гээд, энэ цаашдаа өсөх хандлага байна уу? урьдчилж сигнал өгч байгаа юм байна уу? хэрвээ сигнал өгч байгаа бол бид одоо юу хийх ёстой юм бэ гэсэн энэ чиглэлээр нөөц хэр хангалттай байна вэ? махыг байна, байна гээд л байна. Тэгэхдээ яг үнэндээ энэ үнэ өртгийг барьж чадах уу гэсэн чиглэлээр асуусан, стратегийн бүтээгдэхүүн.


Н.Энхболд: Бадамжунай сайд хариулъя.


Т.Бадамжунай: Тэрбишдагва гишүүн их чухал асуулт асууж байна. Тэгээд түрүүчийн З дахь өдөр Засгийн газрын хуралд гол нэрийн барааны өнөөгийн төлөв байдал ямар байна вэ? нөөц ямар байна вэ? үнэ ямар байна вэ? цаашдын хандлага нь ямар байна вэ? ер нь юунд анхаарах вэ гэсэн ийм чиглэлээр танилцуулаад, гол нэрийн барааны буюу стратегийн чанарын  өдөр тутмын гол хэрэглээний хүнсний бүтээгдэхүүнийг засаг төр анхааралдаа байлгах нь зүйтэй гэсэн чиглэл гараад, хөтөлбөр гаргаж, Засгийн газрын тогтоол гарч байгаа. Тэр хөтөлбөр дээрээ ер нь зах зээл аяндаа зохицуулна гэсэн маягаар дэлгээд орхиж болохгүй юм байна. Ер нь бол стратегийн хүнс гэдэг юмыг хууль эрх зүйгээр нь баталгаажуулах ажлыг  цаашид анхаарах хэрэгтэй байна. Холбогдох гаралт, оролт дээр нь өгдөг эдийн засгийн механизмуудыг бий болгох асуудлыг хууль эрх зүйг нь гаргах асуудалд нь анхааръя.  Одоогийн байдлаар махны нөөц бололцоотой, сүүлийн он гарсаар 300-400 төгрөгөөр махны үнэ бууж байна. 15-наас нөөцийн махны нэмэгдэл худалдаа хийгдэнэ. Гурилын нөөц, үнийн асуудал тогтвортой байгаа. Элсэн чихэр, цагаан будаа, ургамлын тос зэрэг үнийн хувьд тогтвортой, нөөцийн хувьд бололцоотой байгаа. Гэхдээ дэлхий нийтээр хүнсний үнэ асар их өсч байгаа учраас нөгөө талаас эдийн засгийн хямрал болж байгаа учраас энэ эрсдэл байна гэж үзэж байгаа.

Тийм учраас онцгой анхаарч бид ажиллана гэсэн ийм хөтөлбөр, төлөвлөгөө гарган ажиллаж байгаа.


Н.Энхболд: Баярлалаа. Ганхуяг гишүүн асуултаа асууя.


Д.Ганхуяг: Баярлалаа. Өрсөлдөөний тухай хууль батлагдаад жил зургаан сар болсон.  Тэгээд энэ хууль хэрэгжсэн байсан бол өнөөдөр ийм асуудал үүсэхгүй байсан. Хэрэгжүүлээгүй шалтгаанаа хэт өндөр үнийг тогтоох аргачлалыг судаллаа гээд, хууль санаачлах гэж байгаа гээд бид нар судалсан, түүн шиг энгийн юм байхгүй.  Өргөн хэрэглээний одоо нефть дээр нэг тонн бензинээс  200 долларын ашиг олдог бол 100-аас илүү бол болохгүй юмаа гээд хэлчих асуудал. Үүнийг судалж байгаа юм гээд энэ хуулийг хэрэгжүүлээгүй гэж байгаа юм.

Хоёрдугаар асуудал нь, энэ өрсөлдөөний байгууллага бол маш чухал байгууллага. Хуулийн төсөл батлах явцад Улсын Их Хурлын харъяа байлгая, нээлттэй байлгая гээд оруулж ирсэн. Засгийн газар Улсын Их Хурлын харъяанд байлгамааргүй байна, гэхдээ иргэний нийгмийн байгууллагын төлөөллийн байгууллагын хяналттай байлгая гэдэг энэ саналыг дэмжээд, ҮЭ, Хэрэглэгчийн эрх ашгийг хамгаалах нийгэмлэг, тэнхим, Засгийн газраас 5 хүн, яг ил тод ярих энэ бүтцийг байгуулахаар хуульчилж өгсөн. Гэтэл байхгүй.  Тэгээд хуулийн төслийг хэлэлцээд явж байхад, Хууль зүй, дотоод хэргийн сайд асар их эсрэг байр суурьтай байсан. Батлагдсанаас хойш 1 жил 6 сар болж байхад би Хүрэлбаатар даргад хоёр, гурван удаа хэлсэн.  Нөгөө талаас Улсын Их Хурлын дарга Дэмбэрэлд ч гэсэн хууль батлагдсан өдрөөсөө хүчинтэй биз дээ гэж олон удаа албан бичиг өгсөн, үүнийг хийгээгүй. 

Энэ хоёр заалтын нэг нь ил тод бүтцийг бий болгоё.  Стратегийн нөөцийн 30 төрлийн бараа байгаа. Махан дээр жишээ авъя. Монголд 1000 тонн мах хэрэгтэй бол 1100-г бэлдчихье. Тэгвэл эрэлт, нийлүүлэлтийн зохистой байдал хангагдана шүү дээ. Үүгээр л аж ахуйн нэгжээ дэмжье гэж.  Өмнө нь ченж рүү чихдэг байсан. Үүнийгээ болиоч ээ, ингэж явдаггүй юм байна. Азийн бүх орнуудыг судалж байж, хийж сурна шүү дээ. Өнөөдөр 1 жил 6 сар болчихсон байхад төр, засаг руу буруу хийгээд байхгүй, энд тэнд улс төржөөд байхгүй, яг ил харж сууж байгаад шийдчих тэр хамтын удирдлагын бүтцийг байгуулаагүй байгаа юм. Энэ бол үнэхээр харамсалтай асуудал. Ийм л хуйвалдааны газар болсон, өнөөдөр. Ингэж л ажилладаг болсон.  Газрын тосны хэрэг эрхлэх газар дээр сайдаар ахлуулсан, тэгээд шууд компаниудтай уулздаг бүтцийг хэн ямар байгууллагын тушаалаар бий болгосон бэ? 


Н.Энхболд: Асуултаа л тавьчих та, би түрүүн дэг танилцуулсан. Дараа нь олон хүмүүс хүлээж байна. 


Д.Ганхуяг: Би товчхон хэлье. Ийм хуульд заасан бүтэц байхгүй. Энэ дээр хэн нэгэн  дэд сайд, нохой сүүлээ, сүүл хонхорцгоо гэдэг. Шинэ албаны дарга  яагаад байгаа асуудал байхгүй. Засгийн газрын хуралдаанаар шийдэх ёстой асуудал шийдээгүй. Тийм учраас Улсын Их Хурлаас Засгийн газартай хариуцлага тооцно. Иргэдийн хохирлыг тэр баян улсууд гаргаж өгдөг юм байгаа биз. Тэр хүмүүсийг хэлмэгдүүлээд байж болохгүй. Тэнд тийм бүтэц байх хуульд заасан заалт байхгүй гэдгийг хэлэх гэсэн юм.


Гуравдугаар асуулт нь, Шударга өрсөлдөөн хэрэглэгчийн төлөө газар тэр  хэт өндөр үнэ тогтоох дүрмээ хэзээ Засгийн газрын Хэрэг эрхлэх газарт өгсөн юм бэ?  Хуулийн төсөл батлагдахаас өмнө энэ бензиний компаниуд, жишээлбэл НИК гэдэг билүү? Тэр 4-5 удаа үнэ хэтэрхий нэмж, 250 мянган төгрөгөөр торгуулж байсан байна. Энэ хууль батлагдсанаас хойш нэг удаа  10 сая төгрөгөөр торгуулсан байгаа. Тэгээд энэ нефтийн компаниуд нь янз янз л даа. Зарим нь  Эрдэнэт, Оюутолгой гээд бөөний үнээр асар өндөр үнэтэй чихдэг. 


Н.Энхболд: Хүрэлбаатар сайд хариулъя.


Ч.Хүрэлбаатар: Ганхуяг гишүүний асуултад хариулъя. Сая мэдээлэл хийхдээ би бас та бүгдэд хэлсэн. Өрсөлдөөний тухай хуулийн 17.2-т заасны дагуу орон тооны З гишүүн болон орон тооны бус З гишүүнийг Ерөнхий сайд  нэр дэвшүүлэх бүрэн эрхтэй бол мөн тус агентлагиас орон тооны бус З гишүүнийг  Монголын Хэрэглэгчдийн эрх ашгийг хамгаалах нийгэмлэг, Монголын Үйлдвэрчний эвлэл, Монголын Худалдаа аж үйлдвэрийн тэнхим хуулийн дагуу холбогдох байгууллагаас нь албан тоотоор нэрийг нь аваад, Тэргүүн шадад сайдад уламжлаад байгаа.  Бид нар бүгдээрээ мэдэж байгаа. Асуудлыг эрхэлсэн сайд нар нь Засгийн газрын хуралдаан дээр асуудлаа оруулж батлуулдаг.  Энэ ажил хийгдээгүй гэдгийг би хэлмээр байна.


Хоёрдугаарт нь,  Ажлын хэсэг дээр байгуулагдсан асуудал байгаа юм. Би энэ дээр Их Хурлын гишүүдийг бид нар энэ дээр улс төржөөд янз бүрийн талд нь гаргаад яваад байх шаардлагагүй болов уу гэж бодож байгаа юм. 2009 оны Эрдэс баялаг, эрчим хүчний сайдын тушаалаар үнэ тогтворжуулахтай холбоотойгоор ажлын хэсэг байгуулсан юм билээ. Энэ ажлын хэсгийн зорилго нь юу вэ гэхээр, Улсын Их Хурлаас Засгийн газарт үүрэг өгчихсөн. Тэр нь юу вэ гэхээр, импортолж байгаа нефть бүтээгдэхүүний онцгой албан татвар, мөн гаалийн татварыг өөрчлөх замаар үнэ тогтвортой байлгах хэрэгтэй гэдэг ийм шийдвэр гаргасан. 


Өөрөөр хэлбэл, дэлхийн зах зээл дээр нефть бүтээгдэхүүний үнэ хэлбэлзээд байдаг. Үүнийгээ дагаад манайд үнэ хэлбэлзээд байхаас сэргийлээд, шуурхай байх зорилгоор ийм үүрэг өгөгдсөн. Үүнийг хийхийн тулд мэдээж судалж, хувийн хэвшлийнхэнтэйгээ хамтарч сууж, ярилцаж байгаад, нэгдсэн байдлаар шийдвэр гаргаж явах Дэд сайдаар ахлуулсан ийм  ажлын хэсэг байгаа юм билээ. Тэр ажлын хэсэг 5 дахь өдрийн орой ярьж байгаад, тэр асуудлаа хийхгүйгээр үнэ нэмэгдүүлэх шийдвэр гаргачихсан. Үүнийг нь буруу гэж энэ Шударга өрсөлдөөн, хэрэглэгчийн төлөө байгууллага шалгалтаа хийгээд, дүгнэлтээ гаргасан байна. Үүнийг л би та бүгдэд түрүүн танилцуулсан. Түүнээс биш энэ дээр нь санал хурааж байхад Нямдорж сайд буруу байна, Хүрэлбаатар сайдад би З хэлсэн гэж. Энэ эрхэлсэн сайд нь бас байгаа шүү дээ. Бид бүгдээрээ энэ асуудлаа мэдэж байгаа юм чинь, хариуцуулж,  Засгийн газрын хуралдаан дээр оруулах асуудлыг тухайн асуудал эрхэлсэн сайд нь холбогдох саналыг гаргаж оруулаад, шийдүүлдэг ийм л зарчим үйлчилдэг гэдгийг би танд хэлмээр байна. 


Н.Энхболд: Тэр журам хэзээ орсон бэ?  Ариунболд хариулчих.

Б.Ариунболд: Шударга өрсөлдөөн, хэрэглэгчийн төлөө газар дүрэмтэй байна гэсэн заалттай. Үүний дагуу дүрмийн төслийг боловсруулаад 2010 оны 7 дугаар сарын 1-ний өдрийн 1/329 гэсэн тоотоор тэргүүн шадар сайдад хүргүүлсэн байгаа. Эндээс 2010 оны 7 дугаар сарын 15-ны өдөр яамдуудаас, сайдуудаас саналыг аваад, эцэслэн боловсруулсан. Төслийг боловсруулж дууссан. Гэхдээ энэ дээр Өрсөлдөөний тухай хуулийн холбогдох заалтууд, тухайлбал Засгийн газрын Агентлагийн эрх зүйн байдлын тухай хууль, Төрийн албаны тухай хууль холбогдох хуулиудтай бас давхардах, нийцэхгүй байх зүйл байгаа тул  хуульд өөрчлөлт оруулах замаар энэ давхардал, хийдлийг арилгаад, үүний дараагаар дүрмийг хэлэлцэх ёстой гэж үзсэний үндсэн дээр энэ дүрмийг төсөл Засгийн газрын хуралдаанд ороогүй.


Хэт өндөр үнийн талаар Ганхуяг гишүүн асуусан. Хуульд хэт өндөр үнэ тогтоох журмыг  Монгол Улсын Засгийн газар батална. Энэ хэт өндөр үнийн журам нь олон улсын тэргүүн туршлагад үндэслэж гарна гээд. Шударга өрсөлдөөн, хэрэглэгчийн төлөө газраас журмын төслийг боловсруулсан байгаа.  2011 оны 10 дугаар сард Тэргүүн шадар сайдад хүргүүлсэн. Олон улсын туршлагыг судалж үзсэн байгаа. Ер нь дэлхийн ихэнх оронд, Казакстанаас бусад оронд хэт өндөр үнийн зохицуулалтын журам гэж байхгүй юм билээ. Бид нар холбогдох мэргэжлийн судлаачид, эдийн засагч хүмүүсийг татан оролцуулж, ажлын хэсэг байгуулж ажилласны үндсэн дээрээс боловсруулж дуусаад, сайдад хүргүүлсэн байгаа.

Н.Энхболд: Гүндалай гишүүн асуултаа асууя.

Л.Гүндалай: Гишүүдийн асуусан асуултад Өрсөлдөөний тухай хуулийн хэрэгжилтийн талаар гэж байгаа юм, ерөнхийдөө. Үнэхээр энэ өрсөлдөөн буюу өмнө нь бид нар ярьдаг байсан шударга өрсөлдөөн Монголд байгаа юм уу? яг. Үнэндээ энэ хуулийг хэрэгжүүлж чадаж байна уу гэж асуугаад байгаа юм. Би хариултыг нь шууд өгчихье л дөө. Монгол Улсад шударга өрсөлдөөн байхгүй шүү дээ. Бүх юмыг хар л даа. Бүгдээрээ монополь зах зээлтэй болчихсон. Том компаниуд нь  дураараа загнадаг болчихсон.  Томчууд нь бизнес хийдэг болчихсон. Баячууд нь улам том том бизнесүүдийг нь авчихсан болсон байгаа. Яг үнэн хэрэг дээрээ тийм л байгаа шүү дээ. Нефть импортын талаар та нар яриад л байна. НИК гээд   хуучин  манай Монголын ганц сүлжээ том компаниа бид нар Петровис гэдэг компанид хувьчилсан. Тэгээд НИК-Петровис гэдэг энэ компани чинь тэр бүх сүлжээгээ барьж, Монгол Улсад хамгийн том сүлжээтэй компани чинь энэ шүү дээ. Зах зээлийн хэдэн хувийг эзэлдгийг би тооцоогий нь гаргаагүй. Энэ Өрсөлдөөнийг зохицуулах газрынхан үзсэн байх ёстой. Дор хаяж 25-30 хувийг зах зээлд эзэлж байхад энэ компани чинь үнэ тодорхойлох хэмжээнд хүрчихэж байгаа шүү дээ. Ийм компаниудаа та нар яаж байгаа юм бэ? өнөөдөр. Бүхий л юмаа өнөөдөр хувийн компаниудад хариуцуулаад өгчихсөн. Тэд нар нь үгсэн нийлнэ, үнэ зохицуулна. Зах зээлд нэг ёсондоо бодит байдалд монополь тогтоочихоод байгаа шүү дээ. Гэтэл энэ монополиудыг нь та нар харж, ойлгохгүй байна шүү дээ. Төмөр зам хүртэл өөртөө тээвэр зуучийн байгууллагатай л байгаа шүү дээ.   Тэр чинь юу гэсэн үг юм бэ? Төмөр зам өөрөө ийм байгууллага байгуулаад, монополь тогтоочихоод л яваад байна. Тийм л байсан шүү дээ. Өнөөдөр энэ монополь  тогтоосон салбар зөндөө л байна шүү дээ.  Хуулиар юу гэдэг юм бэ? энэ монополь эрхийг хасч болохгүй л дээ. Хувийн байгууллагыг үнэ мөнгөө багасга гээд загнаад, дээрэлхээд байх боломж байхгүй шүү дээ. Гол нь энд тэр чөлөөт өрсөлдөөнийг нь бий болгох хэрэгтэй. Нефть импорт гэхээр өчнөөн лиценз зөвшөөрөл гэдэг, ямар нэгэн бизнес эрхэлье гэхээр дандаа том зөвшөөрөл, лиценз ярьдаг, тэр лицензийг нь болохоор өгдөггүй.  Та нар бод л доо, бүхий л том том бизнесүүдээ, ашигтай бизнесүүдийг нь дандаа томчууд нь авчихсан байгаа. Дандаа баячууд, олигархууд эзэмшсэн байгаа шүү дээ, энэ чинь шударга юм уу? тэгээд дандаа шавхруун дээр нь ард түмэн, нөгөө муу жижиг, дунд бизнес эрхлэгчид нь  зодолддог шүү дээ, жижиг юмнуудыг нь. Тэгээд энэ бензиний үнийг Ариунсан гэдэг нөхөр нэмчихлээ гээд. Ариунсан тийм бензиний үнэ нэмэх эрх байхгүй шүү дээ. Тэр Дэд сайдад ямар эрх мэдэл байдаг юм бэ? ингэж худлаа ярихаа болимоор байна. 

Н.Энхболд:  Алтанхуяг сайд ирчихлээ. Хариулах уу? Алтанхуяг сайд аа.


Н.Алтанхуяг: Энхболд дарга аа, аль асуулт нь билээ?

Н.Энхболд: Сая Гүндалай гишүүн, яагаад энэ монополиудаа та нар устгахгүй байгаа юм бэ?  Том нь том бизнес аваад, жижгүүд нь бусад жижиг юман дээр байгаад байна. Үүнээс үүдэлтэй юм биш үү гэсэн асуулт. Жишээ нь шатахууныг жишээ болгож байна.


Н.Алтанхуяг: Би бодлогынх нь хувьд хэлэхэд, одоо байгаа Өрсөлдөөний хуулийн дагуу Шударга бус өрсөлдөөн үүссэн нөхцөлд үүнийг хянан зохицуулах ийм үүрэгтэй байгаа. Саяны энэ баталсан Ганхуяг гишүүний хэлж байгаа 1 жил гаруй болж байгаа хуулиар бол овоо нэг торгуул мөнгө нь нэмэгдсэн байгаа юм. Өмнө нь хүүхдийн  тоглоом шиг 100-200 мянган төгрөгөөр торгодог  санкцитай байсан учраас олигтой юм хийгддэггүй байсан. Саяны үнэ нэмсэн асуудлыг жишээлбэл, өнөөдөр эд нар надад хэлж байгаагаар бол үгсэн хуйвалдаж, үнэ нэмсэн асуудал учраас мөнгөн торгуулийн хэмжээ оногдуулж байгаа. Мөнгөн торгуул өмнө 100-200 мянга гээд хэдхэн төгрөг байдаг байсан бол одоо хууль бусаар олсон орлогынх нь тодорхой хувиар торгодог болж байгаа учраас өдөр надад  хэлснээр бол бараг нийлбэр дүнгээрээ  10-аад тэрбум төгрөгний торгуул тавигдаж байгаа гэж ингэж ярьж байгаа юм. 

Тэгэхээр энэ бол бас нэг үеэ бодоход цаашдаа ч гэсэн саяны энэ ар хударгаар нь хийж байгаа энэ үнийн өсөлт дээр энэ арга хэмжээгээ аваад, энэ байгууллага цаашаа явах юм бол  дараа дараагийн олон юман дээр дохио болно гэж ингэж үзэж байгаа юм. Тэр монополийг устгах гэдгийг чинь нэг их яригдаагүй. Одоо улсын мэдэлд авах юм уу? нефтийн хангамжийг гэж нэлээн хэсэг яриад л орхисон, өөр дорвитой юм хийгдээгүй юм. 


Ганхуяг гишүүний асуугаад байгаа энэ өрсөлдөөний байгууллагын хууль нь заримдаа хэрэгжихгүй байна гэхээр хуулийг хэрэгжүүлэх гээд журам, дүрэм батлах ёстой юм. Тэгээд концепцийн хувьд энэ өрсөлдөөний байгууллагыг Төрийн өмчийн хорооны маягийн бүтцийн байгууллагатай болгох ийм хууль батлагдсан байгаа. Тэгээд энэ хуулийг батлагдахад Тендерийн хуультай холбоотой хоёр зөрчил үүсч байгаа. Ингээд Засгийн газар дээр яриад, Хэрэг эрхлэх газар дээр яриад, энэ хуульд зөрчилтэй байгаа юмыг нь өөрчилье гээд байгаа юм. Ганхуяг гишүүн минь, та нар яахаараа хууль гарангуут нь хэрэгжүүлэхгүй байгаа юм бэ гэдэг асуудал тавиад байгаа юм. Хэрэгжүүлэх гэхээр дахиад нөгөө байгаа хуулиудтайгаа зөрчилдсөн ийм асуудал байгаа учраас энэ удаж байгаа.


Өрсөлдөөний байгууллагын хувьд  сая юу хийчихсэн, дарга, орлогч хоёрыг хоёулангий нь сольчихоод байгаа юм уу? энэ бол харин жаахан давуулаад тонгорно гээд буруу юм хийчихэж. Юу хийсэн бэ гэхээр, энэ Өрсөлдөөний байгууллагын дарга Мандах гэдэг этгээд байгаа. Их Хурлын гишүүдэд бас нэг ойлголт өгөхөд, Алтанхуяг гэдэг нөхөр Тэргүүн шадар сайд ажлыг нь хариуцдаг мөртлөө хүнийг нь халах ч эрх байхгүй. Тэр байтугай, цалингийнх нь 20 хувийг нь хассан ийм шийдвэрийг маань заргалдаад, Төрийн албаны Зүмбэрэллхам гэдэг нөхөрт өгөөд, тэр нь сайдын тушаалыг хүчингүй болгоод, Алтанхуяг гэдэг нөхөр энэ Мандах юм уу, энэ агентлагийнхаа даргад ямар ч шийтгэл оногдуулах, арга хэмжээ авах үндэслэлгүй юм гээд ингээд хуулиар заргалдаад яваад өгсөн.  Хэдүүлээ үүнийг өөрчлөхгүй бол /хугацаа дуусав/.

Н.Энхболд: Гүндалай гишүүн, асуултаа л тавьчих.


Л.Гүндалай: Тэгье, тэгье. Би энэ монополиудыг юм уу? аль нэг  компанийг устга гээгүй юм. Энэ асуудал дээр төр зохицуулалт хийх ёстой юм. Өрсөлдөөнөө чөлөөтэй сул болго гэдэг зүйлийг би яриад байгаа юм. Тийм юм хийж чадсан уу? үгүй юу гэдэг нэгдүгээр асуултыг асуусан. 


Хоёрдугаарт, Тэргүүн шадар сайдаас нэг зүйл асуумаар байна.  Саяхан энд 10 минутын өмнө Хүрэлбаатар сайд байж байгаад ингэж ярилаа. Ариунсан гэдэг нөхөр үнэ нэм гэдэг шийдвэр гаргаад, үнийг нэмүүлчихсэн гэдэг юм өмнө нь ч ярьж байсан, сая ингэж яриад гарлаа. Тэгэхээр та энэ Ариунсан гэдэг нөхрийн талаар бас санал бодлоо хэлнэ үү. Энэ чинь Ардчилсан намын дэд сайд хүн байгаа, нэгдүгээрт. Хоёрдугаарт, энэ Дэд сайд хүн миний ойлгож байгаагаар бол хуулиндаа ч гэсэн тийм эрх байхгүй. Хувийн компаниудыг үнэ нэм гэдэг эрх ч байхгүй, тэр хүнийг хэлэхэд хувийн компаниуд үнэ нэмчихдэг тийм ёс байхгүй, хууль ч байхгүй. 


Н.Алтанхуяг: Нэгдүгээрт нь, тэр Ариунсан гэдэг хүн ч гэнэ үү? Улаан гишүүн миний өөдөөс хараад сууж байна, Засгийн газрын гишүүнээр их олон жил ажилласан хүн. Одоо би сая  З жил 4 сар гаруй энэ засагт ажиллалаа. Ямар ч Засгийн газрын түүхэнд дэд сайд бензиний үнийг шийдвэр гаргадаг юм байдаггүй. Тэр байтугай, Зоригт сайд ч тийм шийдвэр гаргадаг эрх мэдэл байдаггүй.  Ийм ийм нөхцөл байдал үүслээ гэдгийг яриад, зөвлөлдөөд Засгийн газрын хуралд танилцуулдаг. Би энэ процесст сая З жил 4 сар болохдоо маш олон удаа оролцлоо. Хамгийн сүүлчийн энэ дээр тийм юм болоогүй. Засгийн газрын хурлаар танилцуулагдаж ямар нэг юм гараагүй. Ариунсан байна уу? Зоригт байна уу? хэн нь ч үүний үнийг нэм, тэдэн төгрөгөөр нэм гэдэг шийдвэрийг гаргадаг этгээдүүд биш.  Улаан сайд бол арай шударга хүн учраас энэ дээр дараа нь нотлон хэлэх байх. Олон нийтэд зөв ойлголт өгөх байх гэж бодож байгаа юм.


Тэр яахав дээ, засгаас гарна гэхээр хийж байгаа мэх юм уу гэж би харж байгаа болохоос биш энэ дүрэм, журмандаа Засгийн газрын юманд  байдаггүй гэдгийг би нэгдүгээрт  нотлон хэлье. 


Хоёрдугаарт, энэ би түрүүчийнхийг гүйцээх гэж байна. Шударгын дарга нөхөр бол ажил хийхгүй, албан тушаал эрх мэдлээ хэтрүүлсэн, ашигласан, төмөр замын тарифыг дур мэдэн нэмэгдүүлэх зөвшөөрөл олгосон гээд би баахан үндэслэл гаргаад, арга хэмжээ аваад, би өөрийнхөө хэмжээнд авч болдог бүх арга хэмжээгээ аваад өнгөрсөн жилийн 9 сарын 19-ний өдөр Ерөнхий сайдад өгчихсөн байгаа. Одоо би та нарт инээдтэй юм хэлчихье. Агентлагийн даргыг солихын тулд хариуцсан сайд нь нэгдүгээрт арга хэмжээ авч болдоггүй, тэгэхдээ би авсан л даа. Авч болдоггүй хэдэн нөхдүүд байдаг. Аваад, аваад хамгийн сүүлчийн арга хэмжээгээ аваад  Ерөнхий сайдад өгчихсөн. Одоо 9 сарын 10-наас хойш үүнийг хэлэлцээгүй. Өнөөдөр би Засгийн газрын хуралд ороогүй л дээ. Тэгэхээр тэнд аягүй бол тэр нөхрөөр сольж байгаа юм. 9 сарын 19-нд солиорой, би бүх арга хэмжээ аваад дууслаа гэж өгсөн юмыг өнөөдөр хийж байна. Давуулаад давхар нэг орлогчтой нь сольчихож байгаа юм байна. Тэр нь бас нөгөө манай намын нэртэй хүн учраас нэг жаахан давуулсан, далимдуулсан иймэрхүү юм хийж байгаа бол их онцгүй юм болжээ. Би ийм хоёр зүйлийг маш тодорхой хэлье.


Н.Энхболд: Би ганцхан юм зарлая. Очирбат дарга аа, та Байнгын хороогоо болж өгвөл хуралдуулаад, Тусгай сангийн хуульд өөрчлөлт оруулах асуудлаа ярихгүй бол оюутнуудад тэтгэлэг олгодог асуудал хойшлогдох гээд, Сангийн хуульд нэмэлт, өөрчлөлт  оруулахгүй бол Засгийн газар журмаа гаргаж чадахгүй байгаа юм. Та одоо болж өгвөл Байнгын хороогоо хурдхан шиг зарлаад хуралдуулаач. 


Я.Батсуурь: энэ агентлагийг байгуулсан, хуулийг нь баталж өгсөн. Үр дүн гарахгүй байна. Үнэхээр энэ хийсэн ажлаас нь харж байхад барааны шошго, тамга тэмдэг буруугаар ашигласан улсуудад хэдэн төгрөгийн торгууль ногдуулсан, таксины үнийн асуудлаар асуудал хөөцөлдсөн, жолооны курсүүдийг торгосон барьсан гэсэн жилд 100 сая төгрөгийн торгуул ногдуулсан тийм ажил хийсэн байна.  Гэтэл жинхэнэ том асуудлууд нь, тэр нефтийн компаниудын хуйвалдааны талаар зохицуулсан ажил байхгүй. Зөвхөн хэдхэн хоногийн дотор гэхэд хэдэн зуун тэрбумаар нь ашиг олсон, тэр хэмжээний торгууль ногдоно гэж хэлж байна. Энэ агентлаг, энэ газар үнэхээр ажлаа хийхгүй байна, үр дүн алгаа. Хуулийг нь батлаад өгсөн, газрыг нь байгуулаад өгсөн,  орон тоо нь ихэссэн ийм л асуудал тавьж байдаг, ажлаа хийдэггүй. 


Тодорхой асуулт асууя. Дорноговь, Говьсүмбэр аймагт бензиний үнэ маш өндөр байдаг юм. Дорноговь, Говьсүмбэр, Чойр, Сайншандаас Өмнөговь, Сүхбаатарын том том уурхайнууд руу эдгээр аймгийн бүх сумд руу бензинийг зөөж авчирч, тэнд борлуулдаг, тэндээс хангадаг.  Дорноговиос нь зөөж байгаа мөртлөө Дорноговийнх нь үнэ өндөр, Өмнөговь, Сүхбаатар, Дундговьд бензин хямд байдаг. Энэ ямар учиртай байдаг юм бэ? би энэ талаар танай энэ байгууллагад нэлээн хэдэн бичиг явуулсан хариу ирдэггүй, тайлбар өгөөч гэсэн.  Яагаад ийм учиртай юм бэ? уг нь бодоод үзэхэд төмөр замын дагуу шууд очоод тээвэрлэж байгаа Замын-Үүд, Чойр, Сайншандад бензин хямдхан байх ёстой. Тэндээс цаашаа тээвэрлэж байгаа газар нь илүү үнэтэй байх ёстой байтал эсрэгээрээ байдаг. Зэргэлдээ аймагт нь машинаар зөөчихөөд зарахад хямдхан болчихдог, Дорноговь, Сайншанд, Замын-Үүдэд бензин хамаагүй өндөр үнэтэй байдаг бусад газраас. Үүнийг учрыг тайлбарлаж өгөөч.  Энэ боломж гарсан дээр гэж бодож байна.


Бас нэг асуудал, төмөр замын монополь, гишүүд ярьж л байна.  Үнэхээр маш өндөр үнэ тарифтай. Өнөөдөр Замын-Үүдээс Монголын гадаад худалдааны ихэнх нь  70 гаруй хувийг гүйцэтгэж байгаа. Импортын барааны ихэнх нь зөвхөн Замын-Үүдээр орж ирж байгаа. Тэгэхээр зөвхөн төмөр замаар тээвэрлэдэг, засмал зам баригддаггүй, дуусдаггүй. Тэгээд төмөр зам тарифаа байнга тогтмол нэмж байдаг, монополь эрхтэй учраас. Энд ямар нэгэн зохицуулалт байдаггүй. Үүнээс болоод Монголд бүх өргөн хэрэглээний бараа . . . /хугацаа дуусав/.


Б.Ариунболд: Дорноговь, Сайншандын бензин, шатахууны үнэ өндөр байдаг талаар манай агентлаг дээр бичиг ирснийг би харсан. Зах зээл, судалгааны газар дээр энэ талаар судалгаа хийгээд, гишүүнд  ойрын үед хариуг нь өгөх байх. Төмөр замын монополийн асуудлаар тус агентлагиас зүй ёсны монополь шинжтэй байгууллага гэдгийг албан ёсоор 2006 онд тогтоосон байгаа. Үүний дагуу Төмөр замын тээврийн үнэ тарифыг тус агентлагиас хянаж эхэлсэн, өнөөдрийг хүртэл. Өмнөх зарим тохиолдолд тухайн нөхцөл байдлыг үзээд үнийн өөрчлөлтөд зөвшөөрөл олгож явсан. Хамгийн сүүлийн байдлаар  2011 оны 11 сард үнийн өөрчлөлтийн зөвшөөрөл авахаар манайд бичгээ ирүүлсэн. Үүнийг нь судалж үзээд, сая 1 сарын эхээр зөвшөөрөл өгөх боломжгүй ээ, үнийг өөрчлөх шаардлагагүй гэдэг ийм шийдвэрийг гаргаж, хүргүүлсэн байгаа.  Ер нь цаашдаа  2011  онд төмөр замын суурь бүтцийг салгах, төмөр замын тээвэрлэлт дээр өрсөлдөөн үүсэх чиглэлээр тус агентлагиас тодорхой ажил хийж хэрэгжүүлэхээр төлөвлөж байгаа.

Н.Энхболд: Баярлалаа. Баярсайхан гишүүн асууя. 


Г.Баярсайхан: Баярлалаа. Сая бензиний үнийн өсөлт жил болгон тохиолддог асуудал. Энэ бол 2008 оноос эхлээд ер нь бид жил болгон л гал унтраах хэлбэрээр явдаг. Тэгэхээр би үүнд хариуцлагын асуудал энэ гишүүдтэй ижилхэн яримаар байна. Шударга өрсөлдөөн, хэрэглэгчдийн төлөө, хэрэглэгчдийн эрх ашгийг хамгаалах газрын  агентлагийн талаар яримаар байгаа юм. Тэргүүн шадар сайд сая байр сууриа илэрхийлж байна. Үнэхээр өөрсдийнхөө хийх ёстой ажлаа хийгээд, хяналтаа тавиад явж байсан бол энэ  монополь тогтолцоонд тодорхой хяналтаа тавих бололцоо, боломж байсан. Хариуцлага хүлээлгэе гэхээр үнэхээр бас хариуцлага хүлээх бололцоо боломж байдаггүй юм байна.  эгэхээр та бүхэн сая компаниуд хоорондоо нэг ёсондоо төрийн нүднээс далдуур үгсээд  үнэ нэмж байхад, ямар арга хэмжээ авсан бэ?  нэгдүгээрт.


Хоёрдугаарт, энэ бол  валютын өсөлттэй шууд холбож ярьж байгаа. Валютын ханшийн өсөлттэй холбож ярьж байгаа. Тэгэхээр валютын ханшийн өсөлтийг бид бас Монголбанк зохицуулдаг гэж ойлгож байгаа, интервенц хийдэг. Энэ интервенц хийдэг асуудал чинь өөрөө бизнес, улс төрийн оролцоотой тэдний нөлөөтэй явагддаг болчихсон юм биш үү? Монголбанкны балансыг харж байхад жил болгоны сүүлчээр алдагдалтай гардаг. Алдагдлаа нөхөхийн тулд албаар энэ валютын интервенц хийж, дундаас нь мөнгө олж, ашигтай гарах л ийм зүйл явагдаад байна. Энэ дээр та нар ямар байр суурь баримталж байна вэ? мэдээж та бүхэн Монголбанкийг шалгах эрх байхгүй байх л даа. Гэхдээ ер нь эдийн засагчид сууж байгаа байх. Энэ  валютын өсөлт, интервенцийг ямар нүдээр харж байна вэ? үнэхээр бодитой эдийн засгийн улмаас ханш хэлбэлзээд байна уу? эсхүл цаана алдагдлаа нөхөхийн тулд ийм  арга хэрэглээд байна уу гэдгийг хэлж өгнө үү.


Н.Энхболд: Баярлалаа. Ариунболд дарга


Б.Ариунболд: Байгууллагын удирдлагын хариуцлагын асуудлаар би энд ярих боломжгүй байх. Ер нь саяны өнгөрсөн долоо хоногт үнэ нэмэгдсэн асуудлаар бол тус газар ажлын хэсэг байгуулж ажиллаад, үгсэн хуйвалдах замаар үнэ нэмсэн байна гэдгийг албан ёсоор тогтоосон. Энэ асуудлаа өнөөдөр Засгийн газрын хуралдаанд танилцуулсан байгаа. Хариуцлагын хувьд дээрх аж ахуйн нэгжүүдэд  тодорхой хэмжээний мөнгөн дүнгээр, ер нь дундаж хавьцаа ярихад  10 орчим тэрбум төгрөгний торгуулийн асуудал энд яригдаж байгаа.

Валютын өсөлттэй яаж уялдсан байдаг вэ гэдэг дээр тодорхой судалгаа хийж үзсэн, манайхаас. Тэгэхэд бол бензиний үнэнд 230-260 хүртэлх төгрөгөөр нэмэгдэх хэмжээний нөлөө үзүүлээгүй юм байна.  170 орчим төгрөг гэсэн ийм тооцоо гарсан байгаа. Ер нь гишүүний сүүлийн асуудаг валютын зохицуулалтын асуудлаар бол өнгөрсөн даваа  гаригт манайхаас ажлын хэсэг гаргаад, ер нь энэ валютын зах зээлийн асуудал, Банкны зах зээлийн асуудлаар судалгаа хийх чиглэлээр ажлын хэсэг гарсан байгаа. Ажлын хэсгийн дүн гарахаар гишүүнд бас хүргүүлье.

Н.Энхболд: Тлейхан гишүүн асууя.


А.Тлейхан: Баярлалаа. Өрсөлдөөн бол зах зээлийн үндсэн зарчим мөн л дөө. Өрсөлдөөний байдалд төрөөс хяналт тавьж, зохицуулж байх ёстой, дураар нь тавих ёсгүй юм. Өрсөлдөөний тухай хэрэгжүүлэх үүрэг бүхий Шударга өрсөлдөөн, хэрэглэгчийн төлөө гэдэг газар байгуулагдаад ажиллаж байгаа. Миний харж байхад энэ байгууллагын ажил хүч чадамж, хүн хүч, урьдчилан юмаа харах боломж нь хэр байдаг юм бэ?  тийм дутагдалтай байдаг юм биш байгаа. Ер нь чадвартай юу? үгүй юу? хэдэн хүн байдаг юм бэ? юу хийдэг юм бэ?  үнэхээрийн өнөөдөр болох гэж байгаа байдалд бүрэн урьдчилсан дүгнэлт хийгээд, арга хэмжээ авах чадвар байна уу? үгүй юу? 


Хоёрдугаарт, нефтийн бүтээгдэхүүний үнийг цаашдаа тогтвортой байлгах талаар Засгийн газар юу бодож байна вэ? Хувийн компаниуд өөрсдөө өрсөлдөөд, импортлоод байх юм уу? нефть бүтээгдэхүүний импортыг төрийн байгууллага, компани гүйцэтгээд, жижиглэнгийн худалдааг нь хувийн хэвшлийнхэн хийвэл яадаг юм бэ? ингэвэл нефть маань тодорхой байх юм биш байгаа. Энэ дээр ямар бодол байдаг юм бэ гэдэг хоёр дахь асуудал байна.


Гуравдугаар асуудал, махны  үнэтэй холбоотой. Монгол Улс 30 гаруй сая малтай. Жилдээ 7-8 сая малын махыг өөрийнхөө хэрэглээнд ашигладаг. Тэгсэн мөртлөө махны үнэ байнга өсч байдаг. Засгийн газраас тодорхой хэмжээний махны хөрөнгө гаргаж, нөөц бүрдүүлдэг. Энэ бол нийт хүн амд хамаарч байгаа асуудал биш шүү дээ. Хөдөөд хамаарахгүй,  зөвхөн хот суурин газар, аймаг, сумын төв, Улаанбаатар хот, дүүрэг дээр хамаарч байгаа асуудал. Тэгэхээр энэ асуудлыг зохицуулж яагаад болохгүй байгаа юм бэ? 


Үнэ гэдэг бол хатуу хөдөлгөөнгүй барих ёстой юм биш л дээ. Зах зээлийн жамаар нэмэгдэж байдаг, буурч байдаг. Тэгэхдээ үнэ өссөн тохиолдолд тодорхой хэмжээний нөхөн олговрыг гэдэг юм уу? цалин, тэтгэврийн байдаг юм уу? ямар хэлбэр байдаг юм бэ?  ард иргэдэд хүргэж байх үүрэгтэй шүү дээ, энэ бол төрийн үндсэн  үүрэг. Түүнээс үүнийг хатуу барьж, битгий нэм гэсэн асуудал биш байх. Нөхөж худалдан авах чадварыг дээшлүүлэх ийм арга хэмжээг авч болдоггүй юм уу гэсэн нэг асуудал байна.


Дараагийн асуудал, Өрсөлдөөний тухай хуульд нэмэлт, өөрчлөлт оруулах тухай 2010 онд Засгийн газраас шийдвэр гаргаад, Тэргүүн шадар сайдаар ахлуулсан ажлын хэсэг байгуулаад одоо бараг жил гаруй, 2 жил шахам болж байна. Тэр З хүний томилгооноос болоод хууль хойшилж байгаа гэсэн юм мэдээлэл дотор байх юм. Үнэхээрийн энэ мэдээллийн 2 дугаар бүлэгт байна. Энэ хуулийг өөрчлөхгүйгээр бид цаашдаа явах уу? энэ хууль маань амьдралд дээр болж байна уу?  Би ганцхан жишээ хэлэхэд, Эрчим хүчний зохицуулах газар гэж  эрчим хүчний үнэ барьдаг. Гэтэл давхар Өрсөлдөөний газар бас хянадаг юм билээ. Энэ мэдээллийн ард 4-5 протокол байна. Үндэсний эрчим хүч зохицуулах газрын хийх ажлыг хийгээд байгаа бололтой юм шиг, энэ мэтийн нэг бүтээгдэхүүний үнийг хоёр байгууллага хянахгүй байх, аль нэг нь хянах ёстой байх. Энэ хууль яагаад байгаа юм бэ? үүнийг хэзээ өргөн барих вэ гэсэн ийм асуулт байна.


Н.Алтанхуяг: Таны сүүлчийн асуултад түрүүн хариулт өгчихсөн. Түрүүн Алтанхуяг дараад юм явуулаагүй байна гээд хэлчихсэн юм биш биз дээ? Тийм юм байхгүй ээ. Алтанхуяг бол юм дардаг хүн биш, юм урагшаа явуулдаг хүн байгаа. Тэр худал, үнэн тиймэрхүү яриаг зогсоох хэрэгтэй. 


Хуулийн зөрчилтэй асуудлууд байгаа. Түүнийг ойрын хугацаанд шийднэ биз дээ. Ер нь явж явж тендерийн маргаан чинь Сангийн яаман дээр байсан чинь одоо энэ хуулиар чинь эдний дээр очсон юм шүү дээ. Би тэгээд эд нарт уурладаг юм. Тэгэхдээ эд нарын буруу юу байхав? Нөгөө чөлөөт өрсөлдөөн гэхээсээ илүүтэй тендерийн маргаан хянадаг маягийн юманд их дуртай болчихсон тийм л байгууллага шинж рүүгээ орчихсон. Тэгэхээр тодорхой өөрчлөлтүүд бас хийнэ.


Таны хэлж байгаа махны үнийг ингэнэ. Намайг Сангийн сайд болж байх үед яаж байсан бэ гэхээр махны үнэ хавар их өндөр гардаг байсан. Улсаас гаргасан мөнгийг нь компаниудын дунд тендер зарлаад нэг таньдаг нөхөртөө өгдөг байсан. Үүнийг өөрчлөөд ерөөсөө л зоориндоо махтай байгаа компаниудад урамшуулал өгдөг болгож хувиргасан. Одоо үүнд Засгийн газрын оролцоо байхгүй. Үүнийг Нийслэлийн Засаг дарга Мөнхбаяраас асуух хэрэгтэй. Тэртэй тэргүй Нийслэлийн төсөв дээр татаас гэдэг юм уу? урамшуулал гэдэг юм уу? мөнгө нь тавигдаад, хавар махтай байх юм бол дэмжлэг үзүүлдэг ийм тогтолцоо үйлчлээд явж байгаа, их зөв тогтолцоо руу орчихсон. Үүнийг бид нар Их Хурал дээр ярихдаа хүрвэл тэр Нийслэлийнхнийг авчирч ярих хэрэгтэй. 


Бензин шатахууны хувьд асуусан уу? 


Н.Энхболд: Бөөнийхийг нь улсын мэдэлд аваад, жижиглэнгийнхийг нь хувийнхан хийж болдоггүй юм уу? энэ талаар бодлого байна уу?


Н.Алтанхуяг: Зоригт сайдтай зөндөө ярьсан, тийм юм байвал санаачлаад оруулаад яриач ээ гэж. Бензин дээр нэг их асуудал байдаггүй юмаа. Засгийн газар З жил 4 сар ажиллахдаа өчнөөн орост татвар нэмэгдэж, янз бүрийн л юм боллоо, бүгдийг нь зохицуулаад л ирсэн юм. Энэ Ардчилсан нам засгаас гарахтай холбоотой асуудал болонгуут л нэг өдөр янз бүрийн нөхдүүд нийлж байгаад үгсэн хуйвалдаад үүнийг хийчихлээ. Энэ үгсэн хуйвалдаад хийчихсэн юмыг өнөөдөр шударга өрсөлдөөнийхөн тогтоогоод эд нар бол шударга бусаар үнэ нэмчихсэн байна гээд тогтоочихлоо. Түүнийг нь Ариунсан хийчихсэн юм бишээ, Ардчилсан намд хамаатай, халгаатай тийм зүйл бишээ. Ямар гээчийн сонин маягийн бохир, мангар тэнэг улс төр хийдэг юм бэ? би ойлгохгүй юм. Хамтраад л З-4 жил сайхан хэвийн ажиллаад, бүх юмаа яриад л явж байсан. Тэгээд Засгаас гарах сургаар нь аваачаад нэг их том баахан шавар цацаад яахав дээ. Та нар мэдэж байгаа шүү дээ. Би түрүүн Улаан сайдад хэлсэн шүү дээ. Ямар ч засгийн үед Дэд сайд байтугай сайд нь бензиний үнэ нэмдэг шийдвэр гаргадаггүй юмаа. Засгийн газрын хуралдаанаар ордог юм. Орохдоо Засгийн газар шийдвэр гаргахдаа Их Хурлаас өгсөн хоёр  юм өөрчилдөг юм. Нэг нь онцгой татвар, нэг нь гаалийн татварыг нь. Энэ хоёрыг нь хөдөлгөх замаар голдуу зохицуулалт хийгээд, өнөөдөр хүртэл яваад ирсэн юм гэж ингэж л хэлж байгаа юм.


Н.Энхболд: Ийм асуулт асуусан Алтанхуяг сайд аа. Хууль нь хэр болж байна вэ?  Тэр орон тоо нь их бага юм шиг байх юм, хууль нь араас нь голдуу хөөж, юм болчихсон хойно арга хэмжээ авдаг ийм хууль байх шиг байх юм. Урьдчилан сэргийлэх арга хэмжээ, үнэ нэмүүлэхгүй байх арга хэмжээг энэ байгуулага энэ хуулийнхаа хүрээнд авч чадах бололцоо байна уу? үгүй юу? хариуцаж байгаа хүний хувьд юу гэж бодож байна гэж тэгж асуух шиг болсон тийм ээ? Тлейхан гишүүнээ.


Н.Алтанхуяг: Ариунболд хариулаг


Б.Ариунболд:   Орон тоо, хүний нөөцийн тухай асуулт асууж байна.  Тэгэхээр Шударга  өрсөлдөөн хэрэглэгчийн төлөө газар анх  2005 онд байгуулагдахдаа Шударга бус өрсөлдөөнийг хянан зохицуулах газар гэдэг нэртэйгээр ЗЗ хүний орон  тоотойгоор зөвхөн өрсөлдөөний хуулийн хэрэгжилтийг хянах зорилготой байгуулагдсан. Өнөөдрийн байдлаар өрсөлдөөний асуудлаас гадна хэрэглэгчийн эрхийн асуудал, тендерийн асуудал, зар сурталчилгааны асуудал гээд маш олон хуулийн салбарын асуудлуудыг зохицуулж байгаа. 


Хүн хүчний хувьд  2005 онд байгуулагдаж байсан ЗЗ хүн яг хэвээрээ байгаа. Ер нь бол эдгээр хууль тогтоомжийг хэрэгжүүлэх, өрсөлдөөний хуулийг хэрэгжүүлэх энэ ажлын хүрээнд хүний болоод санхүүгийн нөөц бол энэ агентлагид яг үнэндээ хэрэгтэй байгаа. 


Н.Энхболд: Энхболд гишүүн асууя.


З.Энхболд: Би Шударга өрсөлдөөний агентлагиас асууя.  Яг өнөөдрийнх шиг, 7 хоногийн өмнөх шиг бензиний үнэ нэмэгдсэн тохиолдолд та нарыг хэрэглэх гэж тэжээж байгаа шүү дээ. Яг тэр үүргээ  халах тухай мэдэгдэл авсны дараа хийдэг нь ямар учиртай юм бэ? нэг дэх өдөр Ардчилсан намын бүлгийн хурал дээр Амарсайхан хэн хэн ч билээ? Та нар энэ үнэ нэмэлтийг зохицуулж чадаагүй байна, ажлаас нь хална гэсний дараа та нар ажиллаж эхэлж байгаа шүү дээ. Уг нь бол та нар өглөө болон колонкийн үнэ харж байх ёстой, үүрэгтэй улсууд шүү дээ.  

Тэгээд асуулт болохоор  10 тэрбум төгрөг гэдэг нэг тоо гарлаа. Тэр хууль бусаар олсон орлого нь уу?  энэ хуулийн чинь хамгийн гол онцлог нь хуучин хуульд хэдэн зуун мянгаар торгодог байсан бол хууль бусаар олсон орлогыг нь хураагаад дээр нь торгодог ийм хууль байгаа гэж би ойлгоод байгаа шүү дээ. Саяны хэлсэн тоо чинь энэ үнэ нэмсэн хэдэн өдрийн орлогын нийлбэр мөн үү гэдэг нэгдүгээр асуулт байна.

Хоёрдугаарт, та нарт үгсэн хуйвалдаж үнэ нэмснийг оллоо гэдэг чинь, тэр Ариунсан гэдэг хүн дураараа нэмчихээгүй юм байна гэдгийг баталж байна гэсэн үг үү. Одоо энэ хэвлэл мэдээллээр бол Ардчилсан нам засгаас гарахыг анаж байгаад Ариунсан нь үнэ нэмчихсэн юм шиг сурталчилгаа яваад байна шүү дээ. Ганбямба гишүүн өчигдөр  25 дугаар телевизээр тэгж хэллээ, нэг протокол шиг юм гаргачихсан. Тэнд нь Ариунсангийн гарын үсэг байхгүй л байна. Тэгээд нэг нам үнэ нэмээд байдаг ийм сонин юм бол байхгүй биз дээ. Та нар чинь төрийн байгууллага юм байгаа биз дээ? Яг энэ бензинтэй холбогдсон юмыг он, сар, өдөртэйгээр нь юу болсон юм бэ? одоо энэ хуулийнхаа дагуу та нар ямар арга хэмжээ авч байгаа юм бэ? одоо  10 тэрбумаар бензиний компаниудыг торгож чадах бол дахиж эд нар ийм үйлдэл хийхээсээ айна шүү дээ. Ийм л ач холбогдолтой арга хэмжээ болчих  гээд байх шиг байна. Тэгээд үнэ нэмсэнтэй холбогдуулан танай байгууллага хэрхэн ажилласан талаараа  тайлбар хийгээч.

Н.Энхболд: Ариунболд

Б.Ариунболд: Үнэ нэмэгдсэн асуудал бол үндсэндээ амралтын өдрүүдээр болж өнгөрсөн байгаа. Өнгөрсөн долоо хоногийн 9-ний амралын өдрөөр ажил цуглаад үүссэн нөхцөл байдалтай холбогдуулан манайхаас шалгалтын ажлын хэсэг гарсан. Энэ шалгалтын ажлын хэсэг ямар нэгэн байдлаар тухайн албан тушаалтны тэр хариуцлагын мэдэгдэлтэй ямар ч холбоогүй. Хуулиар хүлээсэн чиг үүргийнхээ дагуу энэ асуудал нь өөрөө үнэ өссөн асуудал ер нь харьцангуй маш өндөр өссөн шүү дээ. Энэ асуудал өөрөө хууль ёсны байна уу? үгүй юу гэдэг дээр ажлын хэсгээ байгуулж ажилласан байгаа. Засгийн газраас З дахь өдрийн орой манай байгууллагад мөн чиглэл өгсөн. Ингээд өнөөдөр албан ёсны шалгалтын эцсийн дүн гараад, хэвлэл мэдээллийн байгууллага болон Засгийн газарт шалгалтын дүнг танилцуулсан.  10 тэрбум төгрөгийн хувьд бол энэ хуульд заасан, үгсэн хуйвалдах замаар үнэ нэмэгдүүлсэн аж ахуйн нэгжийг 6 хүртэл хувиар торгоно, өмнөх жилийн борлуулалтын орлогын. Энэ заалтын дагуу хийгдсэн торгуул байгаа. Өөрөөр хэлбэл хоёр хувиар торгоход энэ хэмжээний мөнгөн торгуул ногдох юм байна гэсэн ийм тооцоо судалгаа гарсан байгаа. 

Хууль бусаар орлого хураах тухай шийдвэрийг улсын байцаагч гаргаагүй байгаа. Нэгдүгээрт, энэ шалгалт маш богино хугацаанд явагдсан. Дээрх аж ахуйн нэгжүүдийн өнгөрсөн хугацаанд улсын хэмжээнд бүх шатахуун түгээх станцаар борлуулсан хэмжээг гаргахад цаг хугацааны хувьд боломжгүй байсан. 

Хоёрдугаарт, хууль бусаар орлого хураавал үндэсний энэ аж ахуйн нэгжүүд дээр хэтэрхий их торгуулийн дарамт ирэх магадлалтай байгаа. Өмнө нь 250 мянган төгрөгөөр торгуулдаг байсан асуудал  10 тэрбумын хүрээнд гэдэг үнэхээрийн бас хүнд шийтгэл болсон нь ойлгомжтой гэж бодож байна.  

Тэр капиталыг тогтоосон Ариунсан сайдтай  холбоотой асуудал бол, энэ ерөөсөө аж ахуйн нэгжүүдийн үгсэн хуйвалдсан асуудал байгаа. Энэ дээр Ариунсан сайд болон ер нь аливаа төрийн болон улс төрийн албан тушаалтны асуудал энд яригдаагүй гэдгийг хэлье.

Н.Энхболд: Сэдванчиг гишүүн асууя.

Ц.Сэдванчиг:  Өнгөрсөн жил энэ бензиний хомсдолтой холбоотойгоор  бас бензиний үнийг  нэмээд, асуудал болоод нэлээн шуугисан шүү дээ. Тэр үеэр хэдэн аж ахуйн нэгжид ямар хэмжээний торгуул тавиад, ямар хугацаанд барагдуулсан бэ? үүнийг аж ахуйн нэгжээр нь хэлж өгөөч. Одоо бас хуйвалдааны чанартай юм болчихлоо гээд байна шүү дээ. Энэ удаад хэнд ямар торгуул тавих вэ? Ямар хэмжээ? Хэмжээ нь чухал байна.  Дээрээс нь, энэ жижиглэнгийн худалдааны үнийг татвараар зохицуулж, төр хянаад байдаг юм шиг байгаа юм. Тэгтэл цаана нь бөөний худалдаа гэдэг юм уу? тэнд явдаг юм байна шүү дээ.  Гол ашгаа энэ компаниуд чинь тэнд хийдэг юм байна. Энэ Оюутолгой ч гэдэг юм уу? Олон Овоот  ч гэдэг юм уу,  энэ уул уурхайн том том төслүүдэд их хэмжээгээр бөөнөөр нь нийлүүлж, тэндээс гол ашгаа олдог. Энэ бөөний үнэ дээр  төрөөс хяналт тавьж байгаа юм байна уу? Зүгээр хил дээр нэг үнэ байгаа, тэгээд тийм зардал гардаг, доллар өслөө гээд ингээд их алдагдалд орж байна гэж яриад байгаа шүү дээ. Энэ чинь жаахан өрөөсгөл ойлголт байгаад байна. Харьцангуй ойлголт байгаад байна.

Энэ аж ахуйн нэгжүүд, импортлогчид чинь гол ашгаа жижиглэнгээс биш, бөөн дээрээ хийдэг юм биш үү? Тэр бөөний үнэн дээр хяналт тавьж байгаа юм байна уу? нэгд.

Хоёрт, би Тэргүүн шадар сайдаас нэг асуулт асуух гэсэн юм.  Шударга өрсөлдөөн хэрэглэгчийн төлөө газар гэж хэр чадамжтай газар вэ? Үнэхээр энэ бүхнийг зохицуулаад байх чадамжтай газар мөн үү? Хууль эрх зүйн зохицуулалт нь хэр боловсронгуй болсон байдаг юм бэ? тэр Мандах гээд сулхан нөхөр л байх шиг байдаг юм. Энэ ажил хариуцах тийм чадамжтай хүн байсан юм уу?  тэгсэн мөртлөө шүүхээр зарга хийгээд яваад байдаг нөхөр юм шиг байгаа. Хэр чадамжтай газар вэ?  Энэ чадамжгүй газар, чадамгүй төрийн албыг бид нар байлгаад, ингээд чадахгүй ажлыг нь шахаад байж болохгүй шүү дээ. Хэр чадамжтай газар вэ? 

Гуравт, бүлгийн хурал дээр Амарсайхан дарга нэг иймэрхүү юм ярьсан шүү дээ. Манай сайд Зоригт надад хугацаагүй үүрэг өгчихөөд явсан учраас тэр дагуу би телевизээр мэдэгдэл хийсэн. Тэр хүн яг юу гэж хэл гэсэн би түүнийг л хэлсэн гэсэн юм хэлсэн байгаа, бүлгийн хурал дээр. Энэ Амарсайхан гэдэг дарга бол энэ Ариунсан дэд сайдаар ахлуулсан комисс дээр үнэ нэмэх шийдвэрийг гаргаад, тэгээд л үнэ нэмээд явчихсан юмаа гэсэн ийм мэдэгдэл телевизээр хийсэн. Түүнийг Зоригт гэдэг сайд нь яг тэгж хэл гээд үүрэгдээд явчихсан юм биш үү? Зоригттой холбоотой асуудлыг ярих ёстой юм биш үү? Энэ дээр ямар санаа оноо байна вэ? 

Н.Энхболд: Тэр бөөний үнэ, жижиглэнгийн үнийн талаар Ариунболд хариулчих. Чадамжийн тухай, Зоригт түүнийг нь Алтанхуяг сайд хариулчих.

Б.Ариунболд: Өнгөрсөн долоон сарын асуудлыг асуулаа. Ноднин 11  оны 7 дугаар сард нефтийн бүтээгдэхүүний хомсдол үүссэн гэсэн асуудлаар нефть импортлогч, борлуулж байгаа компаниуд борлуулалтдаа хязгаар тавьж эхэлсэн.  20 литрээр илүү олгохгүй ч гэдэг юм уу? аль эсхүл зөвхөн өөрийн нэрийн картаар зарж эхэлсэн. Зарим газруудаараа бол тодорхой хэмжээгээр үнийг нэмж борлуулж эхэлсэн байгаа. Энэ дээр хяналт шалгалт хийгээд ажиллахад капиталын асуудал байгаагүй, харин зориудаар зохиомол хомсдол бий болгож байсан ийм асуудал байсан байгаа. Энэ нь тухайн байгууллагаад Эрдэс баялгийн яам, Газрын тосны агентлаг, хилийн бусад мэдээ, баримтаар нотлогдсон. 

Торгуул бол компани тус бүрд  10 сая төгрөгийн торгуул тавьсан. Торгуул бол улсын төсвийн санд ороогүй. Яагаад гэхээр дээрх аж ахуйн нэгжүүд  шүүхэдсэн. Шүүхийн эхний шатанд тус агентлагийн талд шийдвэр гараад, дараагийн шатны шүүх дээр маргаан үүсээд явж байгаа. Өнөөдрийн торгуулийн хэмжээг асууж байна. Өнөөдрийн торгуулийн хэмжээг хуульд заасны дагуу 1,5-2 хувь хүртэлх хэмжээний торгуулийг тавьсан.  2011 оны аж ахуйн нэгжүүдийн тайлан гараагүй байгаа. Тэгэхээр энэ тоог  2010 оны тухайн үеийн борлуулалтынх нь хэмжээтэй харьцуулаад үзэхээр  10 гаруй тэрбум төгрөгийн асуудал яригдахаар байгаа. 

Бөөний худалдааны үнийн асуудал дээр хяналт тавих ийм зохицуулалт, эрх зүйн орчин бол өнөөдөр Монгол улсад байхгүй. Зүй ёсны монополь, аж ахуйн нэгжүүд болон салбарын зохицуулалттай. Тухайлбал, эрчим хүч гэдэг юм уу ийм салбарууд дээр үнийн зохицуулалт хийж байгаа. Тус агентлагийн зүгээс зарим салбарт үнийн хяналт тавих шаардлага байгаа нь харагддаг. Тухайлбал,  элсэн чихрийн зах зээлд үзэхэд ганцхан компани оруулж ирээд, бөөндөх маягаар явж байгаа. Бөөндөхдөө мэдээж хэрэг зах зээл дээр байгаа үнээс харьцангуй бага үнээр бөөндөөд, цаашаа жижиглэн худалдаагаар дамжихдаа үнэ өсөх ийм асуудал байгаа.

Н.Энхболд: Нөгөө хоёр асуултыг нь Алтанхуяг сайд түрүүн хариулсан даа, тэр чадамжтай газар уу? үгүй юу? хүн нь ямар тухай. Түүнийг нь барьж  аваад дахин дахин балбаад байх сонирхол, цагаа бод л доо.

Н.Алтанхуяг: Би түрүүн хариулчихсан юм. Дандаа муу, тааруу юм яриад яахав. Ер нь бензиний үнийн  зохицуулалтыг би хэллээ шүү дээ. З жил 4 сар  энэ Засгийн газар зохицуулаад ирсэн юм, цаашдаа ч зохицуулах байхаа. Сая Ардчилсан нам гарах сургаар жаахан бантан хутгаад, бантангаа яаж өнөөдөр цэвэрлэж байна вэ гэхээр хоороор нь баахан хүн халсан байдалтай ийм  юм ярьж байна. Нэг дэх өдөр манай бүлгийн хурал болоод Монголбанкны Ерөнхийлөгч мөнгөний ханшны өөрчлөлт дээр анхаарал тавьж чадахгүй байна, огцруулъя гэж ярьсан. Хоёр дахь нь болохоор энэ нефть бүтээгдэхүүний асуудлыг олигтой юм  хийж чадахгүй байна, тэр Газрын тосны агентлагийн нөхөр ерөөсөө ажлаа хийхгүй байна, түүнийг бас огцруулах нь зүйтэй гэсэн. Тэгээд өнөөдөр тэр бантангаасаа яаж гарч байна вэ гэхээр, энэ Шударгын даргыг би өөрчлөх шаардлагатай гэдгийг хэдэн жил яриад, 4 сарын өмнө Засгийн газарт өгчихсөн, одоо болтол өөрчлөөгүй байгаа. Тэгээд тэр нөхрийг 4 сарын дараа өнөөдөр өөрчилж байна. Өөрчлөхдөө дээр үед манай намын байсан нэг нөхөр орлогч байсныг давхар хусаад л явуулж байна.  Ийм хогийн юм хийгээд яахав дээ.  Ер нь ойлголцоод хийвэл энэ болохгүй юм байхгүй шүү дээ. Би одоо та нараас асууя. З жил 4 сарын дотор бензиний үнэ дээр  200 гаруй төгрөгөөр нэмэгдэж байсан түүх байгаа юу? байхгүй шүү дээ. Зүгээр л урд урдахаа хийх хэрэгтэй, хоосон улс төрждөгөө болих хэрэгтэй. 

Сайд нарт байгаа нэг дутагдлыг би хэлээд байна. Агентлагийн даргыг халж чаддаггүй юмаа л гэж хэлж байна. Алтанхуяг энэ хүнийг 4 сарын өмнө халчихсан бол энэ байгууллагын ажил 4 дахин сайжрах л байлаа. Уг нь би олон хүнтэй зохицож ажиллаж чаддаг юм байгаа. З жил 4 сар болоход би 4 агентлаг хариуцсан,  ерөнхийдөө болоод л яваад байгаа, хэвийн. Тэгэхдээ бас юм хийдэггүй хүнийг бол солимоор юм билээ. Дараа дараагийн удаа Засгийн газрын сайд нь хариуцсан агентлагийн захирлаа ядаж нэг сольчихдог л ийм хуулийн өөрчлөлт хийх хэрэгтэй юм байна гэдгийг би их сайн ойлгосон. Яагаад гэхээр Стандартын даргыг халсан чинь намайг З жил шүүхээр заргалдаж байгаа шүү дээ, ийм л байдалтай байгаа. Үүнийгээ хэдүүлээ танай нам, манай нам гэхгүйгээр Монголын энэ төрийн тогтолцоо өөрөө шуурхай, хурдтай ажиллаж байхын тулд хиймээр юм байна билээ. Би анх тийм санал хэлсэн чинь, танайхны зарим нь дэмжээгүй, Ардын намынхан. Яагаад гэхээр  агентлагийн даргыг сайд нь томилдог болох юм бол улс төрийн албан тушаалтан болоод танайх аягүй бол 40 хувийг нь авна гэж яриад тэгээд л алга болсон. Бид нарын нийтлэг эрх ашиг ийм юмнаас болж жаахан хохирдог юм байна гэдгийг би хэлж байгаа юм. Цаашдаа хэдүүлээ  хэн ч бай, үүнийг өөрчлөх ёстой юм байна билээ шүү.

Н.Энхболд: Улаан гишүүн асууя.

Ч.Улаан: Баярлалаа. Олон асуудал давхцаж байна. Би нэг л зүйлийг тодруулъя. Энэ хэт өндөр үнэ тогтоож, монополь ашиг олсон аж ахуйн нэгжүүдэд ямар хариуцлага хүлээлгэхээр ярьж тохирцгоосон бэ гэдгийг л тодруулъя. Бусад нь ойлгомжтой боллоо.

Түрүүн Алтанхуяг сайд надаас асууна билээ. Би бас түүн дээр тодотгол өгчихье. Надыг тодотгол өгөөч гэж хэлнэ билээ. Ер нь энэ үнэ тогтоох асуудлыг нэг сайд, нэг дэд сайд бол шийдэх эрх бол байхгүй. Ер нь байгаа ч үгүй. Тийм Засгийн газар дээр, ялангуяа суурь үнийн асуудлыг ярьдаг хатуу журам мөрдөгдөж байсан, надыг ажиллаж байх үед бол. Гэхдээ төрийн алба хийж байгаа хүн энэ аж ахуйн байгууллагууд үнэ нэмэгдүүлэх далим болгосон үг алдсан явдал нь тэр хүний буруу л даа. Тийм үг алдах ёсгүй.  Тийм учраас хуулиар тийм эрх байхгүй. Яг үнэн хэрэгтээ үнэ нэмэгдүүлэхэд яах аргагүй тэдэнд ашиглагдсан байгаа нь  бас тэр хүний буруу гэж би хувьдаа бодож байна. Ашиглагдсан байгаа нь. 

Н.Энхболд: Жекей гишүүн асууя.

Х.Жекей: Баярлалаа. Мэдээллээс харахад  эдийн засгийн тогтолцоог шинэчилж боловсронгуй болгох зайлшгүй шаардлага байна гэдэг нь харагдаж байна. Янз янзын л юм яригдаж байгаа, тэр үнэ тогтвортой, тогтворгүй болсон асуудалтай холбоотой. Ер нь ямар ч Засгийн газрын үед энэ гол суурь үнэтэй, ард иргэдийн амьжиргаатай холбоотой асуудал дээр анхаар гэсэн, түүний нэг нь л энэ З жил 5 сарын хугацаанд явсан байх. Урьд нь бас ийм байсан юм. Бензиний үнэ  ингээд баруун, зүүн талд, алслагдсан газруудад татвар гээд олон юмаар зохицуулагдаж ирж байсан, тэр хэмжээгээрээ явж ирсэн байх гэж бид ойлгож байгаа.

Эрх зүйн зохицуулалтын хувьд яах аргагүй төрийн бодлого дутагдаад байна гэдэг нь харагдаад байна, энэ дээр. Тийм учраас үүнийг бас хийх хэрэгтэй юм байна.  Энэ байгууллагын чадамжтай холбоотой улсууд асуугаад байна. Хоёр тоо би бас нэмж хэлье гэж бодож байна.  2005 он гэхэд аж ахуйн нэгжийн тоо З2 мянга байсан юм байна.  2010 онд 64 мянга болсон юм байна. Тэгэхээр энэ тоо өсч байна. Энэ байгууллагын тухайн бүтэц, орон тооны хувьд ямарваа нэгэн тийм өөрчлөлт хийгдээгүй, баахан ачааллаар дарагдсан, тэгээд тэр ачаалалдаа баригдаад цааш нь шийдвэр гаргах гээд зөндөө юман дээрээ алдаад явсан юм байна л даа. 

Тэгээд цаашдаа энэ байгууллагыг бэхжүүлэх, ялангуяа эдийн засгийн тогтолцоог шинэчлэх, боловсронгуй болгох асуудал дээр үүнийг уях хэрэгтэй байна гэдэг нь тодорхой байна. Тэгэхээр би Алтанхуяг даргаас юу асуух гэж байна вэ гэхээр, та энэ байгууллагыг нэлээн хэдэн жил удирдчихлаа. Тэгэхээр танд энэ эдийн засгийн тогтолцоог шинэчлэх, боловсронгуй болгох талаар яг энэ байгууллагад юу хийвэл таарах вэ гэдгийг нэг хэлж өгөөч, нэгд.

Ерөнхийдөө нэг ийм асуудал байна. Барилгын үнэ их хөөрөгдөж байна. Энд тэндгүй баригдаж байгаа барилгуудыг очоод үзэх юм бол их янзтай хөөрөгдөж байна. Түүнд хяналт тавих тогтолцооны асуудал бидэнд үнэхээр учир дутагдалтай байгаа нь харагдаж байна. Нэг жишээ байна. Жишээлбэл, энэ урд талын Баянмонгол хороололд нэг граашийн үнэ сарын дотор тэр орон сууцны доор байгаа граашийн үнэ шүү дээ, 11 сая байснаа сарын дотор З удаа нэмэгдэж, одоо  16 сая 800  болсон байна.  Тэгэхээр ийм огцом хөөрөлтөөр яваад байна. Үүнийг зөвхөн нэг барилгын асуудлаар ингэж тооцож үзэж болмооргүй байна.

Тийм учраас Монгол Улсын хэмжээнд байгаа энэ барилга барьж байгаа, энд тэнд юм хийж байгаа, ялангуяа ард иргэдийн амьдралд очоод шууд тусах асуудал дээр шалгалтыг энэ байгууллага нэлээн дорвитой  хийж, Их Хуралд энэ  асуудлыг оруулж ирэх хэрэгтэй байна. Юмны үнийн өсөлт чинь улс төр биш. Энэ бол ард иргэдэд очоод хүнд цохилт болоод орж байна.  Тийм учраас энэ хүнд цохилтоос ард иргэдийг хамгаалахын тулд янз бүрийн улс төр ярихгүйгээр яг бодит байдлыг ард иргэдийн нуруунаас яаж авч хаях вэ гэдэг дээр бид хамтраад ажиллах хэрэгтэй байна. Хамтарсан Засгийн газрын бодлого ч тэр байсан. Тэр байдлаар бид явж ирсэн. Их Хурал дээр ч ийм шийдвэрүүд гарч байсан. Цаашдаа ч гэсэн эв нэгдэл, энэ улсын хөгжлийн төлөө бүгдээрээ хамт явах байх гэж ойлгож байна. Баярлалаа.

Н.Энхболд: Алтанхуяг сайд хариулъя.


Н.Алтанхуяг: Жекей гишүүн би эхний асуултад хариулчихсан л даа. Ер нь энэ агентлагиудыг хариуцлагатай, бодлоготой, хурдтай болгохын тулд  би хэллээ шүү дээ. Та бидний хэнбугай ч  сайд байсан тэр нэг муу агентлагийн даргыг нь сольдог эрхээ ав. Тэгээгүй цагт онигоо л болно. Хамаг муу нэр нь сайдаар нь гарна, хамаг эрх мэдэл нь агентлагийн даргаар. 4 сар агентлагийн дарга солихгүй болохоор тэр хооронд чинь юу болдог юм бэ? өчнөөн л юм болно биз дээ. Сайд хүн нэг агентлагийн даргад тушаал гаргаад арга хэмжээ авч чадахгүй юм бол сайд царайлж суугаад яадаг юм бэ? нэгдүгээр асуудалд ингэж хариулж байгаа юм.

Хоёрдугаар асуудал, мэдэхгүй ээ, зах зээлд орсон юм чинь  бас хуучин аргаараа оролдох юм уу? яах юм бэ? энэ орон сууцан дээр жишээ нь таны хэлж байгаагаар би юу гэж боддог вэ гэхээр, их эрэлттэй байгаа нэг өрөө маягийн сууцуудыг нэлээн их нэмэгдүүлэх ёстой байх. Янз бүрийн үнийн өсөлттэй юм. Хоёрдугаарт, барилга дээр чинь хоёр гол юм үнэ нэмэгдүүлж байгаа. Арматурын төмөр, цемент хоёр. Үүний үйлдвэрлэлийг маш сайн дэмжих ёстой. Ингэсэн цагт юмны үнэ буурна. Үүнийг би хаанаас хэлж байна вэ гэхээр, жижиг дунд үйлдвэрийн шугамаар Архангай аймагт нэг ширхэг тоосгоны үйлдвэр боссон, тоосгоны үйлдвэр байхгүй байсан. Тэнд тоосгоны үнэ  300 төгрөг байснаа, нэг үйлдвэр ашиглалтад оронгуут  180 төгрөг болтлоо бууж байгаа юм.  300 төгрөгийн тоосгоор босдог байшингийн үнэ,  180 төгрөгийн тоосгоор барьдаг байшингийн үнэ хоёрын хооронд их зөрүү гарна. Монгол Улс цаашдаа армартурын төмөр, цемент, тоосгоо сайн хийдэг болох  юм бол үнэ дахиад их багасна. Ийм л бодолтой хүн би.  Механизм талаас нь юм уу? манайд бүх юмыг хариуцуулж болохгүй л дээ, зах зээлд орчихсон учраас бас их төвөгтэй. Өрсөлдөөнийг нь бий болгож өгнө, шаардлагатай бол тодорхой хэмжээний татаас, дэмжлэг үзүүлэх иймэрхүү юмаар зохицуулах байх гэж би бодож байгаа юм.


Н.Энхболд: Баярлалаа. Шударга өрсөлдөөний тухай хуулийн  хэрэгжилттэй холбогдуулаад Улсын Их Хурлын нэр бүхий гишүүдээс Засгийн газарт хандаж тавьсан асуулгын хариуг сонслоо. 


Одоо дэгийн дагуу асуулга тавьсан гишүүдээс нэг нь төлөөлөөд 5 хүртэл минутад багтааж үг хэлнэ. Ганхуяг гишүүн нэрээ өгсөн байгаа. 


Д.Ганхуяг: Маш товчхон санал хэлье. Өнөөдөр хэн буруутай нь тогтоогдохгүй байгаа энэ асуудал бол Засгийн газар ажлаа хийгээгүй нь ойлгомжтой. Хоёр заалт байгаа. Нэгдүгээрт, энэ үнэ зохистой байна уу? үгүй юу гэдгийг энэ харилцаанд оролцогчдоос 8 хүн. Гурав нь иргэний нийгмийн байгууллагуудаас, 5 нь Засгийн газраас ороод ил тод шийдэх ёстой. Машинаар бол моторыг нь, гэрийг нь хийгээгүй байна. Тэгээд агентлагийн дарга нарыг халаад байдаг, нохой сүүлээ, сүүл хонхорцгоо гэдэг ийм асуудал байхгүй гэдгийг хэлье.


Хоёрдугаар асуудал, төрийн зохицуулалттай зах зээлийн эдийн засаг гэж хэлдэг.  Төрийн зохицуулалт гэдэг юу вэ гэхээр, хувийн хэвшлээ дэмжиж ажиллана. Улаанбаатарт 1000 талх хэрэгтэй бол 1020 талх л нийлүүлээд бай, ийм байдлаар  хомсдол үүсгэхгүй бай гэдгийг хуульд хийгээд өгчихсөн. Үүнийг махан дээр ч тааруу хийж явж байгаа, нефть дээр ч гэсэн асуудал үүсгэсэн байна гэж. Аж ахуйн нэгжүүдэд ангилал байгаа. Зүй ёсны монополь аж ахуйн нэгж,  100 хувь төрийн өмчийн аж ахуйн нэгжүүд, цахилгааны үнэ дээр ч байгаа, усан дээр ч байгаа. Тэгэхдээ нэмэхдээ бас дураараа үнэ нэмж болохгүй ээ. Үүнийг нь саяны иргэний нийгэм орсон, төр орсон, хувийн хэвшлийнхэн орсон энэ байгууллага зүй ёсны монополь аж ахуйн нэгжийнх нь хувьд, давамгай байдалтай аж ахуйн нэгжийнх нь хувьд үнэ зохистой байна уу? үгүй юу гэдгийг хянаад тогтоочихдог ийм л асуудал. Энэ бол дэлхий нийтийн жишиг. Тэгээд өнөөдөр ард иргэд хохирсон нь үнэн.  Ямар ч эрх мэдэл байхгүй, хоёр агентлагийн халчихаад ингээд сууж байх нь болохгүй. Улсын Их Хурлын тухай хуулиар энэ асуултын үр дүн Улсын Их Хурлын холбогдох бүтцэд хэлээд, холбогдох арга хэмжээг авах ёстой. Үүний ард ямар хуйвалдаан, юу байгааг мэдэж байгаа. Өөрөөр хэлбэл энэ бүтцийг, энэ ил тод ярьчих юмыг хийхгүй байсан нь юутай холбоотой вэ? Өмнө нь би одоогийн Ерөнхий сайдаас Улсын Их Хурлын чуулган дээр бас асууж байсан. 


Хуульд нийцэхгүй байна гээд 1 жил 6 сар хүлээлгэж болохгүй ээ. Засгийн газар хурдан хууль санаачлах, Дэгийн тухай хууль, Хуулийн төсөл өргөн мэдүүлэх журмын тухай хууль хүртэл батлаад өгсөн. Тийм учраас хууль хэрэгжүүлээгүй, яг хуулийг хэрэгжүүлэх ёстой байсан Засгийн газартай холбоотой асуудал. Энд цагаан дээр хараар бичсэн байгаа. Түүнээс нохой сүүлээ, сүүл хонхорцгоо гээд тээр доор байгаа хоёр агентлагийн даргыг халаад сууж байж болохгүй. Засгийн газрын хуралдаанаар шийдэх ёстой ажлыг хийгээгүй байна. Одоо өөрөөр хэлбэл иргэд нефтийн үнээс, валютын ханшаас хохирсон л байгаа. Улсын Их Хурал нь Засгийн газартаа хөтлөгддөгөө больё.  Сонирхлын зөрчилд идэгдсэн Засгийн газартай хариуцлага тооцдог болъё гэж хэлэх байна. 


Тийм учраас энэ бол нэхэл хатуутай байх болно, зөвхөн хуулийн хүрээнд байх болно. Улсын Их Хурал хууль хэрэгжүүлэх, хэрэгжилтэд хяналт тавих, хэрэгжүүлээгүй хүнтэй улс төрийн хариуцлага тооцох бүрэн эрхтэй. Өнөөдрийн авч байгаа арга хэмжээ нь хоёр жил үглээд байхад хийгээгүй мөртлөөсөө тээр доор байгаа хоёр агентлагийн даргыг халдаг нь буруу. Тийм учраас асуудал дуусаагүй. Төр зохицуулах үүргээ хийе. Улсын Их Хурал хуулийнхаа хэрэгжилтэд хяналт тавъя. Засгийн газар нь Ерөнхий сайд нь, Улсын Их Хурлын өмнө, Улсын Их Хурлаас гарсан хууль тогтоомжийг хэрэгжүүлэх үндсэн үүргээ хэрэгжүүлье гэж ингэж хэлэх байна.


Үүнээс болоод  энэ төрийн засгийн нэр хүнд болохгүй байна. Арга ч үгүй шүү дээ. 7-хон хоногийн дотор доллараар нэг цохиж унагаагаад, бензиний үнээр нэг цохиж унагаагаад байхаар чинь болохгүй биз дээ. Нийгэмд үнэхээр бухимдалтай байгаа. Үүнийг Улсын Их Хурлын гишүүд, Улсын Их Хурал дахь олонхи ойлгож үзээрэй гэж ингэж хэлэх байна. Баярлалаа.


Н.Энхболд: Баярлалаа. Улсын Их Хурлын гишүүн Ганхуяг, Бат-Эрдэнэ, Эрдэнэ нараас Засгийн газарт хандаж тавьсан Өрсөлдөөний тухай хуулийн хэрэгжилтийн талаарх асуулгын хариуг Улсын Их Хурлын нэгдсэн чуулган дээр сонслоо.


Дараа нь хоёр асуудал байна. Гишүүд ээ, өнөөдөр түргэн ярилцаад, үүнийг шийдье. Яагаад гэвэл хугацаатай асуудал байгаа юм. Нэг нь төлөвлөгдсөн асуудал байгаа. 


Сая Нийгмийн бодлогын байнгын хороо хуралдаад бас нэг асуудал бэлдэж байна. Одоо материал тараатал түрүүчийнхээ нэг асуудлыг хэлэлцээд, дуусгая.


Дөрөв. Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Г.Батхүү мөн Засгийн газраас өргөн мэдүүлсэн/ /Хэлэлцэх эсэх/


Хууль санаачлагчийн илтгэлийг Хүнс, хөдөө аж ахуй, хөнгөн үйлдвэрийн сайд Бадамжунай танилцуулна. 


Т.Бадамжунай: Улсын Их Хурлын дэд дарга, эрхэм гишүүд ээ

 Гаалийн болон НӨАТ-аас чөлөөлөх тухай  2008 оны  5 дугаар сарын 29-ний өдрийн хурлаар импортоор оруулж байгаа хөдөө аж ахуйн зориулалттай шинэ трактор, комбайн, машин механизм, гурилын үйлдвэрүүдийн болон усалгааны тоног төхөөрөмж, бордоо, ургамал хамгаалалтын бодисыг 2011 оны 12 дугаар сарын 30-ны өдөр хүртэлх хугацаанд Гаалийн болон НӨАТ-аас тус тус чөлөөлсөн. Эдгээр хуулиудыг хэрэгжүүлэх хугацаанд  2011 оны 12 сарын 19-ний байдлаар импортолсон техник тоног төхөөрөмж, гаалийн үнэлгээгээр тооцоход нийтдээ 197 тэрбум төгрөг болж, үүнээс  30,5 тэрбум  орчим төгрөгийн дээрх татварын хөнгөлөлтүүдийг иргэн, хуулийн этгээдүүдэд үзүүлсэн байна.


Дээрх хуулиудыг хэрэгжүүлснээр зүтгэх хүчний трактор 669, ургац хураалтын техник 225 –ыг хувийн болон улсын төсвийн хөрөнгөөр импортолж нийлүүлсэн нь атрын З дахь аян, тариалангийн хөгжлийн үндэсний хөтөлбөрөөр дэвшүүлсэн зорилтын хүрээнд шинэчлэгдэхээр төлөвлөсөн зүтгэх хүчний тракторын 80 хувь, ургац хураалтын техникийн 65 хувь нь болж байгаа юм. Үүний үр дүнд тухайлбал  2011 онд уриншийн нэг удаагийн боловсруулалтыг 12-14 хоногт, ургац хураалтын ажлыг өмнөх жилийнхээс 10-12 хоногоор богиносгон, 30-35 хоногт анх удаа хийж, гүйцэтгэх чадвартай боллоо. Түүнчлэн  2011 оны байдлаар Монгол Улс жилийн хэрэгцээт буудай, төмсийг  100 хувь, хүнсний ногооныхоо 62,6 хувийг дотоодын ургацаар хангах болсон нь төр, засгаас авч хэрэгжүүлсэн олон чухал бодлогын арга хэмжээ, түүний дотроос дээр дурдсан хуулиудын тусгал үр дүнгээ өгч байгаагийн илрэл юм.


Цаашид одоо ашиглагдаж байгаа төмс, хүнсний ногоо, малын тэжээл тариалах болон хураалт, техникийг шинэчлэх шаардлагатай байгаа бөгөөд улсын төсвийн болон хувийн хөрөнгө оруулалтаар жилд 5-6 хувийг нь шинэчилнэ гэвэл 2016 онд 50-60 хувийг нь шинэчлэх боломж бүрдэх юм. Тиймээс газар тариалангийн дотоодын үйлдвэрлэлийг дэмжих, түүний тогтвортой хөгжлийг хангах, тариалан эрхлэгчдийн санхүүгийн чадавхийг сайжруулах, тус салбарт бий болсон ажлын байрыг хадгалах, нэмэгдүүлэх, улмаар иргэддээ эх орны хөрсөнд тарьж ургуулсан чанар, эрүүл ахуйн шаардлага хангасан хүнсээр тасралтгүй жигд хангах, хүнсний аюулгүй байдлын бодлогыг хэрэгжүүлэх үүднээс байгаль, цаг уураас ихээхэн хамааралтай тус салбарыг төрөөс татвар, зээлийн бодлогоор тууштай дэмжих шаардлага зүй ёсоор тавигдаж байна.


Дээр дурдсан нөхцөл шаардлагад тулгуурлан газар тариалангийн үйлдвэрлэл эрхлэгчдэд татварын дарамт учруулахгүй байх, тэдний өрсөлдөх чадварыг нэмэгдүүлэх зорилгоор одоо мөрдөж байгаа Гаалийн болон НӨАТ-аас чөлөөлөх тухай хуулиудын хэрэгжих хугацааг  2016 оны 12 сарын 31-ний өдрийг хүртэл хугацаагаар сунгахаар хуулийн төслийг боловсруулан өргөн барьсан.


Түүнчлэн дэлхийн уур амьсгалын өөрчлөлт болон цөлжилт хурдацтай явагдаж байгаатай холбогдуулан ойжуулалтын ажлын хэмжээг үлэмж нэмэгдүүлэх зүй  ёсны шаардлагатай байна. Өнөөдөр улсын хэмжээгээр жилд дундчаар  5 мянган га талбайг ойжуулж байгаа бөгөөд энэ хэмжээг ойрын үед 100 мянган га-д хүрэх зорилт тавин ажиллаж байна.


Энэ зорилтод хүрэхэд хямд үнэтэй техник тоног төхөөрөмжөөр ойг нөхөн сэргээх үйл ажиллагааг эрхлэгчдийг хангах ач холбогдол, хэрэгцээ шаардлагыг харгалзан тэдгээр техник тоног төхөөрөмжийг Гаалийн болон НӨАТ-аас тус тус чөлөөлөхөөр хууль дээр нэмж тусгалаа.


Мөн дээр дурдсан  техник тоног төхөөрөмжийг импортлон дотооддоо борлуулсан бол НӨАТ-аас чөлөөлөх зохицуулалтыг ч нэмсэн болно. 


Гаалийн албан татвараас чөлөөлөх тухай хуулийн төслийг Гаалийн тарифын зөвлөлөөр хэлэлцүүлсэн. 


Уг хуулийн төслийг хэлэлцэж өгөхийг гишүүдээс хүсье. 

Анхаарал тавьсанд баярлалаа.


Н.Энхболд: Бадамжунай сайдад баярлалаа.  Одоо хууль санаачлагчийн илтгэлийг Улсын Их Хурлын гишүүн Батхүү танилцуулна. Хоёр газраас санаачилсан хууль байгаа.


Г.Батхүү: Улсын Их Хурлын дэд дарга, эрхэм гишүүд ээ

2008 оны 5 дугаар сарын 29-ний өдөр Гаалийн болон НӨАТ-аас чөлөөлөх тухай хуулиар импортоор оруулж байгаа хөдөө аж ахуйн зориулалттай шинэ трактор комбайн, машин механизм, гурилын үйлдвэрийн болон усалгааны тоног төхөөрөмж, бордоо, ургамал хамгааллын бодисыг  2011 оны 12 дугаар сарын 31-ний өдрийг хүртэлх хугацаанд Гаалийн болон НӨАТ-аас тус тус чөлөөлсөн.


Үүний үр дүнд Атрын З дахь аян, Тариалангийн хөгжлийн үндэсний хөтөлбөр, Хүнсний аюулгүй байдлын хөтөлбөр  болон газар тариалангийн салбарт техник, технологийн шинэчлэлтийг нэвтрүүлсний үр дүнд  2011 оны ургац хураалтын урьдчилсан дүнгээр жилийн хэрэгцээт буудай, төмсний  100 хувь, хүнсний ногооны 60 хувийг дотоодын ургацаар хангах боломж бүрдсэн. Энэ хуулийн хүрээнд  2011 оны 9 дүгээр сарын байдлаар импортоор оруулсан 7,2 мянган тонн эрдэс бордоо, 2,5 мянган тонн ургамал хамгааллын бодис, 2,4 мянган ширхэг өндөр хүчин чадлын болон бага оврын трактор, мөн газар тариалангийн усалгааны болон гурилын үйлдвэрийн техник тоног төхөөрөмжид нийт 30 орчим тэрбум төгрөгийн татварын хөнгөлөлт үзүүлсэн байна.


Иймд дотоодын үйлдвэрлэлээ дэмжих, ажлын байрыг нэмэгдүүлэх, иргэдээ эрүүл ахуйн шаардлага хангасан хямд үнэтэй, газар тариалангийн бүтээгдэхүүнээр хангах зорилгоор байгаль цаг уурын эрсдэлтэй нөхцөлд үйл ажиллагаа явуулж, хөрөнгө оруулалтын зардлаа удаан хугацаанд нөхдөг газар тариалангийн салбарыг төрөөс татвар, зээлийн бодлогоор тууштай дэмжих шаардлагатай байна гэж үзэж байна. 


Манай орны газар тариалангийн салбарт техник, технологийн шинэчлэл бүрэн хийгдээгүй, үйл ажиллагааг нь тогтворжуулах шаардлагатай энэ үед тариаланч, үйлдвэрлэгчдийг эдийн засгийн аргаар дэмжих, татварын дарамтыг хөнгөлөх, өрсөлдөх боломжийг нэмэгдүүлэх, газар тариалангийн техник, тоног төхөөрөмж, сэлбэг хэрэгсэл, онцгой чанартай байх үүднээс одоо хэрэгжиж байгаа Гаалийн болон НӨАТ-аас чөлөөлөх тухай хуулийн хэрэгжилтийн хугацааг 2016 оны 12 дугаар сарын 31-ний өдрийг хүртэл сунгах, мөн импортлон дотооддоо борлуулсан болон НӨАТ-аас тус тус чөлөөлөхөөр хуулийн төслийг өргөн барьсан билээ.


Улсын Их Хурлын эрхэм гишүүд ээ

Энэ санаачилсан Гаалийн болон НӨАТ-аас чөлөөлөх тухай хуулийн төслийг Улсын Их Хурлын чуулганаар хэлэлцэн шийдвэрлэж өгөхийг хүсье.


Анхаарал тавьсан явдалд баярлалаа.


Н.Энхболд: Батхүү даргад баярлалаа. Одоо Төсвийн байнгын хорооны санал, дүгнэлтийг Улсын Их Хурлын гишүүн Ганхуяг танилцуулна.


Д.Ганхуяг:   Улсын Их Хурлын дарга, эрхэм гишүүд ээ,

 

            Монгол Улсын Засгийн газраас Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай, Улсын Их Хурлын гишүүн Г.Батхүүгээс Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүдийг 2011 оны 12 дугаар сарын 28-ны өдөр Улсын Их Хуралд тус тус өргөн  мэдүүлсэн билээ.

 

Дээрх хуулийн төслүүдийн хэлэлцэх, эсэх тухай асуудлыг Төсвийн  байнгын хороо  2011 оны 12 дугаар сарын 30-ны өдрийн хуралдаанаараа хэлэлцлээ.

 

Гаалийн болон нэмэгдсэн өртгийн албан татвараас чөлөөлөх тухай 2008 оны 5 дугаар сарын 29-нд баталсан хуулиар импортоор оруулж байгаа хөдөө аж ахуйн зориулалттай шинэ трактор, комбайн, машин механизм, гурилын үйлдвэрийн болон усалгааны тоног төхөөрөмж, бордоо ургамал хамгааллын бодисыг 2011 оны 12 дугаар сарын 31-нийг хүртэлх хугацаанд гаалийн болон нэмэгдсэн өртгийн албан татвараас тус тус чөлөөлсөн билээ. Төсөл санаачлагчид энэ хуулийн хэрэгжилтийн хугацаа 2011 оны 12 дугаар сарын 31-ний өдрөөр дуусгавар болж байгаа тул хуулийн хэрэгжилтийн дээрх хугацааг 2016 оны 12 дугаар сарын 31-ний өдөр хүртэл сунгах, мөн импортлон дотооддоо борлуулсан бол нэмэгдсэн өртгийн албан татвараас чөлөөлөх, ойн аж ахуйн техник, тоног төхөөрөмжийг мөн нэмэгдсэн өртгийн албан татвараас чөлөөлүүлэхээр нэмж хуулийн төслийг боловсруулжээ. 
 

Улсын Их Хурлын гишүүн Р.Амаржаргал, Д.Ганхуяг нар манай улс үр тариа экспортлох талаар гэрээ, хэлэлцээрийг байгуулсан эсэх, байгуулсан тохиолдолд нийлүүлэх талаас тавих чанарын шаардлагыг хангаж байгаа эсэх, импортоор оруулж ирж байгаа тоног төхөөрөмжийн насжилт ямар байгаа, хэр үр ашигтай арга хэмжээ болох талаар асуулт асууж, хариулт авсан болно.

  

Байнгын хорооны хуралдаанаар төслүүдийг хэлэлцэх явцад Улсын Их Хурлын гишүүн Д.Дэмбэрэл, Д.Ганхуяг нар гадаад улс орнуудтай байгуулсан давхар татварын хэлэлцээрийн дагуу манай улс татвараа чөлөөлсөн нөхцөлд нөгөө улсууд  татвараа чөлөөлдөг эсэхийг анхаарах, Улсын Их Хурлын гишүүн Д.Ганхуяг Засгийн газраас болон Улсын Их Хурлын гишүүн Г.Батхүү нараас өргөн мэдүүлсэн төслүүдийг хамтатган хэлэлцэх нь зүйтэй гэсэн саналуудыг гаргасан юм.   

 

Газар тариалангийн салбарын бүтээгдэхүүний борлуулалт, үйлдвэрийн өсөлтийг тогтворжуулах, хөдөө орон нутаг дахь ажлын байрыг нэмэгдүүлэх, дотоодын хэрэгцээг үндэсний үйлдэрлэгчдийн бүтээгдэхүүнээр хангахад эрх зүйн дэмжлэг болох үүднээс төслүүдийг хэлэлцэх нь зүйтэй гэж хуралдаанд оролцсон гишүүдийн олонхи үзлээ.

 

Улсын Их Хурлын эрхэм гишүүд ээ,

 

Монгол Улсын Засгийн газраас өргөн мэдүүлсэн Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай, Улсын Их Хурлын гишүүн Г.Батхүүгээс өргөн мэдүүлсэн Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүдийн хэлэлцэх эсэх асуудлаар Төсвийн байнгын хорооноос гаргасан  санал, дүгнэлтийг хэлэлцэн шийдвэрлэж өгнө үү.

 

 
Анхаарал тавьсанд баярлалаа.

 


Н.Энхболд: Ганхуяг гишүүнд баярлалаа.  Одоо хууль санаачлагчдын илтгэл, Байнгын хорооны  санал, дүгнэлттэй холбогдуулан асуух асуулттай гишүүд нэрээ өгнө үү.


Гүндалай, Тэрбишдагва, Батсуурь

Л.Гүндалай: Баярлалаа.  Газар тариалангийн техник, тоног төхөөрөмжийг оруулж ирэхэд гаалийн татвар, НӨАТ авч байгаа энэ асуудлыг  хуулийн төсөл оруулж ирж, ирэх жилд ийм тоног төхөөрөмж оруулж ирэхэд татваргүй болох ийм хуулийн төсөл байна гэж Батхүү гишүүнийг санаачиллаа гэж би ойлгож байна. Энэ асуудлыг Засгийн газар яагаад оруулж ирж болоогүй юм бэ? Батхүү гишүүнтэй хамтарч байгаа юм уу? Хоёр тусдаа оруулж ирээд хамтарч байгаа юм байна. Тэгэхээр Батхүү гишүүн гэхээр би тэгж асууж байгаа юм.


Ер нь үүнийг Засгийн газар оруулж ирэх ёстой юм байгаа. Хэдэн тоног төхөөрөмж, ямар юм орж ирэх гэж байгаа юм бэ? ер нь хүнсний зүйлийг дотооддоо үйлдвэрлэнэ гэдэг хамгийн чухал, тэр тусмаа газар тариалангийн асуудал дээр Монгол шиг ийм өргөн уудам нутагтай улс оронд энэ тоног төхөөрөмжүүдээ аль болохоор хямдруулах тийм бодлогыг барих ёстой гэж би хувьдаа бодож байна. Тийм учраас техник тоног төхөөрөмжийг Монголд хүртээмжтэй байлгахын тулд  өөр ямар арга хэмжээ авах вэ? Сайд аа. Зөвхөн одоо орж ирж байгаа, энэ жил оруулж ирэх тоног төхөөрөмж, машинуудын гааль, НӨАТ-ыг чөлөөлөхөөс  гадна өөр дорвитой юу хийх гэж байна вэ? Энэ тоног төхөөрөмжтэй холбоотой, үйлдвэрлэлтэй нь холбоотойгоор өөр яах юм бэ? гурилын үйлдвэрүүдийг оруулж ирэхэд яах вэ? Хамгийн чухал  юм бол газар тариалан, тэр тусмаа энэ хүнсний буудай, тэгээд  хүнсний ногоо байна. Үүнийгээ бид сайн үйлдвэрлэж гаргаад, Монголд үйлдвэрлэгдэж байгаа энэ бүтээгдэхүүнүүд бол уг нь олон улсын хэмжээнд гайгүй зах зээлд гарах боломжтой. Экологийн цэвэр бүтээгдэхүүн гэдэг утгаараа, Монголын тал хөрс, шороон дээр ургасан энэ бүтээгдэхүүн бол химийн бордоо байхгүй ч гэдэг юм уу? багатай ч гэдэг юм уу?  ийм маягаар технологиор ургуулсан ийм бүтээгдэхүүнээ гаргах талд яаж анхаарч, яаж гадаадад сурталчилж байна вэ? Дотооддоо ямар ажил хийж байна вэ? 


Т.Бадамжунай: Гүндалай гишүүний асуултад хариулъя. Тус хууль өмнө нь үйлчилж байсан хууль. Тэгээд хугацаа дуусч байгаа учраас дахин өргөн барих ажлыг Их Хурлын эрхэм гишүүн Батхүү бас оруулсан. Дээр нь Засгийн газар оруулж байгаа юм. Ингээд өнөөдрөөс эхлээд нийлээд, нэгдээд явчих юм гэж ингэж ойлгож болно.


Ер нь бид нар зөвхөн техникээ гаалийн болон НӨАТ-аас чөлөөлөхөөс гадна дотооддоо угсрах, түүнийг дагасан засвар үйлчилгээний газруудыг бий болгох, дундын үйлчилгээний газруудыг бий болгох, сэлбэгээр нь хангах гэсэн ийм арга хэмжээнүүдийг цаашдаа авч хийх ёстой зүйлүүд байгаа юм. Гурилын үйлдвэр, ер нь хүнсний хангамжийн  талаар таны ярьж байгаа бүх чиглэлээр бид санал нэг байна. Ер нь бол бид энэ талаар жижиг, дунд үйлдвэрлэлийн чиглэлийг нэлээн бодлого болгож, зээл тусламжаар дэмжиж байгаа. Жишээлбэл, бид дотооддоо ургамлын тосоо өөрөө хийдэг үйлдвэр ашиглалтад орсон. Монгол алт гээд сайхан, чанарын шаардлага хангасан тос үйлдвэрлээд эхэлсэн байгаа. Хүнсний ногооны хэд хэдэн цех, үйлдвэрүүд ашиглалтад орсон.  Зарим нэрийн мах, махан бүтээгдэхүүнүүд экспортын чиглэлд гарч байгаа. Ингэж үр тариагаа эхний шатанд Монгол улс экспортолж эхэлье гэсэн ийм алхам хийгдэх гэж байна.


Г.Батхүү: Баярлалаа. Гүндалай гишүүний асуулт зөв л дөө. Санаачилсан хуулийн 2 дугаар зүйлд гурилын үйлдвэр болон усалгааны тоног төхөөрөмж гэж орсон байгаа. Гурилын үйлдвэрийн тоног төхөөрөмжийг бас 2016 оны 12 сарын 31 хүртэл саяны нэр дурдсан татваруудаас чөлөөлөх санал энд явж байгаа. Гурилын үйлдвэрийн техник, тоног төхөөрөмжийг татвараас чөлөөлөх нь зүйтэй гэсэн таны санал энд тусгагдсан гэдгийг хэлье.


Н.Энхболд: Тэрбишдагва гишүүн асууя.


Д.Тэрбишдагва:  Энэ бол 2008 оны  хуулийг сунгах гэж байгаа. Сая Бадамжунай сайдын ярианд ойжуулалтын асуудал ороод ирлээ. Тэжээлийн ургамалын асуудал, хүнсний ногооны асуудал гээд энэ зүйлүүд чинь түрүүний хуулиар явах юм бол машин механизм дотроо ороод явчих юм уу? аль эсхүл гааль дээр очсон чинь хөдөө аж ахуйнх бишээ, ойн тоног төхөөрөмж, тэжээлийн ургамлын тоног төхөөрөмж гэсэн юмнууд гарах уу? үгүй юу? эсхүл энэ дээрээ нэмж оруулах юм уу  гэсэн нэгдүгээр асуулт байна.


Хоёрт нь, бордооны асуудал байгаа юм. Бордоог чөлөөлж байна гэж байгаа юм. Тэгэхдээ бордоогоо та нар химийн бордоо, химийн бус бордоо, одоо энэ бордоо чинь хоорондоо их хортой янз янзын бордоо байна. Бордоондоо нэр ус зааж өгч байгаа юу? зүгээр бордоо гэсэн нэрээр явж байгаа юу?  энэ дээр тодорхой ямар зүйл байна вэ? 


Газар тариалангийн үйлдвэрийн зүтгэх хүчний тракторын  80 хувь, ургац хураалтын 65 хувийг шинэчлэгдсэн гэж байна. Энэ бол тоон үзүүлэлтээрээ харахад их сайн тоо байгаа юм. Тухайлбал, Гацуурт компани гэхэд маш их олон тоног төхөөрөмж оруулаад ирчихсэн байхад, гэтэл нийт аж ахуйн тоо, газар тариалангийн үйлдвэрийн хувьд  жишээ нь нийт аж ахуйн тооны хэдэн хувьд энэ тоног төхөөрөмж хүрээд байгаа юм бэ гэхээр бас их ноцтой тоо гарч байгаа юм. Тэгэхээр миний ойлгож байгаагаар  80 хувь гэхэд сайхан сонсогдсон мөртлөөсөө тэр бол том том компаниуд нь  бүх тоног төхөөрөмжөө сольчихсон байж байхад, жижиг компаниуд одоо цаашдаа жижиг, дунд компаниудыг бүгдийг нь энэ трактор, комбайн янз янзын шинэчлэлийн асуудал асар их яригдаад эхэлж байгаа ийм үед  яг одоо 80 хувь биш, нийт газар тариалан эрхэлж байгаа аж ахуйн нэгжүүдийн хэдэн хувь нь шинэчлэгдсэн юм бэ? 


Тийм учраас энэ тооноос нь харах юм бол дахиад үүнийг сунгах, өөр ямар хөнгөлөлт үзүүлэх вэ гэсэн ийм тоо гарах болов уу гэж бодож байна.


Дараагийн нэг асуудал, гурилын үйлдвэрийн тоног төхөөрөмж гээд хэлчихлээ. Хүнсний үйлдвэрийн тоног төхөөрөмж гээд орчихсон санагдаад байдаг юм. Тэр байгаа билүү? Эсхүл үүнийг сунгах гэж байна уу? одоо энэ чинь цаашдаа бол гурил, ногоо, жимс их үйлдвэрлээд ирнэ. Тэгэхээр ногооны үйлдвэрлэл, савласан ногоогоор өөрсдийгөө хангах шаардлагатай болно. Сүүний үйлдвэрээ хангах шаардлагатай болно. Махны үйлдвэрээ хангах шаардлагатай болно. Хүнсний үйлдвэрийн тоног төхөөрөмж гэсэн нэг зүйлүүд байсан санагдаад байх юм. Өөр хууль дээр байна уу? эсхүл үүнийг дахиж оруулж ирэхээр төлөвлөж байгаа юу? энэ асуудал яригдаж байгаа зүйл байна уу гэсэн ийм 4 асуулт тавья.


Н.Энхболд: Бадамжунай сайд хариулъя.


Ажлын хэсэгт: Хүнс, хөдөө аж ахуйн яамны  Газрын дарга Чой-Иш, мөн яамны Газрын дарга Баяртулга, Байгаль орчин, аялал жуулчлалын яамны Тогтвортой хөгжил, стратеги, төлөвлөлтийн газрын дарга Банзрагч нар оролцож байна. Нэмэх зүйлүүд байвал нэмээрэй.


Т.Бадамжунай:  Хүнсний чиглэлийн тоног төхөөрөмж бол энэ хуульд хамааралгүйгээр өөр тусдаа хуулиар гарчихсан байгаа. Жижиг, дунд үйлдвэрлэлийг дэмжих чиглэлийн хуульд өнгөрсөн жилээс хэрэгжээд явж байгаа.  Энэ гарах гэж байгаа тогтоолын хавсралтад бордоо гэхэд кодлоод 31.2. З, 4, 5 гээд ингээд 4 төрлийн бордоо байна, ургамал хамгааллын гээд тус тусдаа нэрээрээ, техник нь мөн маш нарийн нэрээрээ ингэж хавсрагдсан байгаа. 


Ойжуулалтын юм бол бас шинээр кодлогдоод хавсрагдаж байгаа зүйл бий.  Тооны хувьд, хувийн хувьд  Тэрбишдагва гишүүний хэлдэг үнэн. Жишээлбэл, улсын хэмжээнд  2011 оны байдлаар 2751 трактор байгаа. Үүнээс нь авч үзвэл  80 хувь биш. Тавьсан зорилтоосоо  80 хувиа хэрэгжүүлж чадсан. Жишээлбэл, энэ том трактороос бид 659 трактор л оруулсан, энэ хугацаанд.  4 жилийн хугацаанд оруулах зорилтоо  80 хувь хангаснаас биш, нийт юуны 80 хувь биш гэж таны тодруулж байгаа зөв байгаа юм. Одоо бид нар дахиад энэ  2016 он хүртэл тэд гэсэн  зорилтоо бол дунджаар жилд 7-8 хувиар бодох жишээтэй ингэж тавьж байгаа. Комбайн гэхэд улсын хэмжээгээр 1048 байгаа. Үүнээс  бид 230-аад комбайныг тухайн хугацаанд шинэчлэх жишээтэй.  Дүүжин машины хувьд  9000 гаруй байдаг, энэ хугацаанд  1500 орчмыг шинэчилсэн гэсэн, энэ утгаараа таны хэлдэг тодруулж байгаа зүйл зөв байгаа юм гэж ингэж хэлмээр байна.


Н.Энхболд: Батсуурь гишүүн асууя.


Я.Батсуурь:  Сүүлийн жилүүдэд бид нар дотоодынхоо үйлдвэрлэлийг дэмжих талаар засгаас нэлээд үр дүнтэй арга хэмжээнүүд авч байгаа. Газар тариалангаа дэмжээд, гурилын үйлдвэрлэлээ ерөнхийдөө дотоодынхоо үйлдвэрлэлээр 100 хувь хангадаг болчихлоо. Ноос ноолууртаа бид нар 300 тэрбумыг өгөөд бас ингээд хөл дээр нь босгох асуудлыг амжилттай хэрэгжүүлж байна. Тэгэхдээ нэг зүйлийг анхаармаар байна. Манай дотоодын хэрэгцээ чинь бага шүү дээ. Зах зээл жижигхэн.  Гурилын хэрэгцээ ингээд хангагдчихлаа. Ноос, ноолуурын хэрэгцээ хэд билээ. Ингээд байхаар баахан энэ рүү хөрөнгө ороод  компаниуд үйл ажиллагаагаа чиглүүлээд ингээд босоод ирж байна. Гадаад зах зээлийг нь нээж өгөхгүй бол одоо гурилын жишээ хэлэх гэж байна. Энэ олон гурилын компани, газар тариалангийн компани чинь хойтонгоос хүндэрнэ шүү. Бүтээгдэхүүн нь борлогдохгүй, алийн болгон төр хурааж авч, худалдаж авч нөөц бүрдүүлэх вэ? Энд хязгаар байгаа. Тэгэхээр зэрэг энэ хөдөө аж ахуйн салбарын, хүнсний салбарын экспортын талд нь энэ яам, Засгийн газар нэлээн илүүтэй анхааралтай ажиллахгүй бол баахан улсуудыг татаж оруулж, дэмжиж оруулчихаад, баахан компаниудыг хөрөнгө оруулчихаад, дараа нь борлуулалт байхгүй, нөгөө компаниуд чинь өөрсдөө биеэ даагаад цаашаа явах боломжгүй болоод хүндрэх асуудал гарна. 


Тэгэхээр зэрэг гишүүдийн хэлээд байгаа хүнсний бүтээгдэхүүний экспорт, улаан буудай, гурил юу байна вэ? Тэр хөдөө аж ахуйн малын гаралтай ноос ноолууран бүтээгдэхүүний экспорт дээр онцгойлон анхаарч, шинэ зах зээл нээж өгөх энэ  Монголын бараа  бүтээгдэхүүний брэндийг бий болгож өгөх, Монгол ноолуурын брэнд бий болгодог юм уу? Монгол хүнсний байгалийн цэвэр хүнс гэдгийг хаана ч байхгүй, ховор байдаг гэдгийг дэлхий дээр сурталчилаад, энэ органик байгалийн цэвэр бодис дэлхий дээр үнэд орж байгаа энэ  үед бид энэ давуу талаа дээд зэргээр ашиглах боломж байна. Энэ талд онцгойлон анхаарч, тодорхой арга хэмжээ авахгүй бол энд хязгаар байгаа шүү гэдгийг л анхааруулъя.


Н.Энхболд: Бадамжунай сайд


Т.Бадамжунай: Батсуурь гишүүний саналтай  100 хувь санал нэг байгаа юм. Бид нар өнгөрсөн жилээс Байнгын хороон дээр ч ярьсан. Урд зах зээл бол агуу том зах зээл байгаа. Тэгээд энэ чиглэлээр бид нар нэгдүгээрт хүнсний чиглэлийнхээ экспортыг гаргаж байх хууль эрх зүйн хэлэлцээрүүдийг хийж бэлэн болсон. Одоо үр тариа болон ургамал хорио цээртэй холбоотой бүтээгдэхүүнийг гаргах хэлэлцээрүүдээ хоёр улсын хорио цээрийн шугамаар болон яамдуудын шугамаар  бусад шугамаар явуулж дууссан.


Манайд багсармал тэжээл гээд дотроо бас зуд болохгүй бол борлодоггүй ийм юм байдаг байсан. Урагшаа бид энэ жил экспортоор үндсэндээ гаргаад, энэ бэрхшээл байхгүй болсон байгаа. Энэ жил бид нар  өөрсдийн дотоодын хэрэгцээнээс илүү  гарсан үр тариагаа экспортлох гэрээ хийсэн байгаа. Ямар ч байсан энэ жил зохих хэмжээгээр өөрийнхөө боломжийг бүрэн хангаад, бас тодорхой хэмжээний нөөцтэй үлдээд эхний экспортыг хийнэ. Бусад чиглэлээр яг таны хэлсэн чиглэлээр бид нар эрх зүйн зүйлүүд нэлээн дорвитой явж байгаа гэж хэлмээр байна.


Н.Энхболд: Тлейхан гишүүн асууя.


А.Тлейхан: Баярлалаа. Би энэ хоёр хуулийн төслийг хоёулангий нь дэмжиж байна. Нэг юм тодруулж асуух ёстой гэж бодож байна. Өнгөрсөн жил бид  НӨАТ, Гаалийн татварын тухай хуульд өөрчлөлт оруулж байсан. Тэр үед шинэ бүтээн байгуулалт хөтөлбөрийн хүрээнд орж ирж байгаа тоног төхөөрөмжийн хөнгөлөлт үзүүлэх ёстой гэж ярьж байсан юм.  Олон гишүүд эртүүдийн хурал дээр асууж байсан. Бид нэгтгэж байгаад нэг мөр оруулна гэж ингэж амладаг байсан юм. Гэтэл тэр хэсэг нь энд хаягджээ. Тухайлбал, зэсийн үйлдвэрийн тоног төхөөрөмж, нефтийн үйлдвэрийн, эрчим хүчний том цахилгаан станцуудын зуух, турбин гэдэг юм уу? асар их үнэтэй  бүтээгдэхүүн, тоног төхөөрөмж дээр хөнгөлөлт өгөх юм бол энэ хөрөнгө оруулагчдад маш их дэм болох ёстой гэж ярьж байсан. Энэ хэлэлцүүлгийн явцад  эдгээр асуудлуудыг багтааж болох уу?  эсхүл  өөр байдлаар шийдэх ёстой юм уу? үүнд хариулт өгөөч, баярлалаа.


Н.Энхболд: Бадамжунай сайд хариулъя.


Т.Бадамжунай: Тлейхан гишүүний асуултад хариулъя. Засгийн газар таны ярьж байгаа саяны асуудлуудыг тусад нь хууль өргөн барихаар ажлын хэсэг гарч, ажиллаж байгаа. Тийм учраас энэ хуультай давхцахгүй байх гэж бодож байна.


Н.Энхболд: Гишүүд ээ 18 цаг боллоо. Засгийн газрын тусгай сангийн тухай, Дээд боловсролын санхүүжилт, суралцагчдын нийгмийн баталгааны тэр юмыг хугацаанд нь баталж өгөхгүй бол нөгөө хүүхдүүдийн мөнгөн журмыг нь гаргах гээд Засгийн газар яараад байгаа учраас үүнийг хэлэлцээд, батлаад өгье. Тийм учраас цагаа сунгаад өнөөдөр асуудлаа дуусгая.


За цаг сунгаж, дуусгая.


Асуулт тавьж дууслаа. Одоо Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төслүүдийн талаар Байнгын хорооноос гаргасан санал, дүгнэлттэй холбогдуулж үг хэлэх хүн байна уу? 


Алга байна.


Санал хураалт явуулъя.


Байнгын хорооны саналын дагуу Нэмэгдсэн өртгийн албан татвараас чөлөөлөх тухай хуульд нэмэлт, өөрчлөлт оруулах тухай, Гаалийн албан татвараас чөлөөлөх тухай хуульд нэмэлт, өөрчлөлт оруулах тухай хуулийн төслүүдийг хэлэлцье гэсэн саналыг дэмжье.


Санал хураалтад 40 гишүүн оролцож, 32 гишүүн зөвшөөрч, 80, 0 хувийн саналаар дэмжигдлээ.


Хуулийн төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ.


Дараагийн асуудалд оръё.

Тав.Засгийн  газрын тусгай сангийн тухай хуульд өөрчлөлт оруулах тухай хуулийн төсөл /эцсийн хэлэлцүүлэг/


Төсвийн байнгын хорооны санал, дүгнэлтийг Улсын Их Хурлын гишүүн Д.Хаянхярваа танилцуулна.


Д.Хаянхярваа: Засгийн газраас өргөн мэдүүлсэн Засгийн газрын тусгай сангийн тухай хуульд нэмэлт, өөрчлөлт оруулах тухай  тухай хуулийн төслийн анхны хэлэлцүүлгийг Улсын Их Хурал 2012 оны 01 дүгээр сарын 12-ны өдрийн хуралдаанаар хийж, эцсийн хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.

 

            Төсвийн байнгын хороо дээрх хуулийн төслийг эцсийн хэлэлцүүлэгт бэлтгэсэн тухай асуудлыг 2012 оны 01 дүгээр сарын 12-ны өдөр хийж, дараахь танилцуулгыг нэгдсэн хуралдаанд оруулж байна:

 

Нэгдсэн хуралдаанаар төслийн анхны хэлэлцүүлгийг хийхдээ нээлттэй үлдээж, гүйцээн боловсруулах чиглэл өгсний дагуу Байнгын хорооны хуралдаанаар хуулийн төсөлд дараахь саналаар санал хураан шийдвэрлэснийг Та бүхэнд танилцуулж байна: 
                       

1.Төслийн 16 дугаар зүйлээс "дээд боловсролын сургалтын байгууллагын багшийн мэргэжлийг дээшлүүлэх, давтан сургах зардал" гэсэн 16.3.5 дахь заалт, "төрийн өмчийн дээд боловсролын сургалтын байгууллагын тогтмол зардал" гэсэн 16.3.1 дэх заалт, "Боловсролын тухай хуулийн 43.1.4-т заасан зардал" гэсэн 16.3.2 дахь заалтыг тус  тус хасах
 

2.Төслийн 16 дугаар зүйлийн Засгийн газраас тодорхойлсон чиглэл, шаардлагад нийцүүлэн сонгон шалгаруулсан төсөл, хөтөлбөр" гэснийг "Засгийн газраас тодорхойлсон дээд боловсролын салбарын талаар баримтлах чиглэл, шаардлагад нийцүүлэн төсөл, хөтөлбөрийг сонгон шалгаруулах, санхүүжүүлэх журмыг боловсролын асуудал эрхэлсэн Засгийн газрын гишүүн санхүү, төсвийн асуудал эрхэлсэн Засгийн газрын гишүүнтэй хамтран батална." гэж өөрчлөн найруулж, Дээд боловсролын санхүүжилт, суралцагчдын нийгмийн баталгааны тухай хуулийн 11 дүгээр зүйлд 11.3 дахь хэсэг болгон шилжүүлэн тусгах нь зүйтэй гэж үзлээ.

 

Байнгын хороогоор санал хураан шийдвэрлэсэн зарчмын зөрүүтэй саналтай уялдуулан хууль хоорондын зөрчлийг арилгах шаардлагын дагуу Дээд боловсролын санхүүжилт, суралцагчдын нийгмийн баталгааны тухай хуульд нэмэлт өөрчлөлт оруулах тухай хуулийн төслийг Монгол Улсын чуулганы хуралдааны дэгийн тухай хуулийн 23.5-д заасан үндэслэлийн дагуу боловсруулж, хамтад нь батлуулахаар оруулж байна. Энэхүү хуулийн төслийг Нийгмийн бодлого, боловсрол, соёл, шинжлэх ухааны байнгын хорооны 2012 оны 1 дүгээр сарын 13-ны өдрийн хуралдаанаараа хэлэлцэж дэмжсэн талаарх санал, дүгнэлтээ Төсвийн байнгын хороонд ирүүлсэн болно.

 

Дээрх хуулийн төслүүдийг батлагдсан өдрөөс нь эхлэн дагаж мөрдөхөөр хугацааг нь тусгалаа.

 

Хуулийн төслийг хуулийн техник, хэл найруулгын талаас нь  хянан үзэж, найруулгын зохих өөрчлөлтийг тусгалаа.    
 

Улсын Их Хурлын эрхэм гишүүд ээ,

 

Засгийн газрын тусгай сангийн тухай хуульд өөрчлөлт оруулах тухай хуулийн болон Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгэсэн хувилбарыг  Та бүхэнд тараасан болно.

 

Төсвийн байнгын хорооноос оруулсан зарчмын зөрүүтэй саналыг хэлэлцэн шийдвэрлэж, Засгийн газрын тусгай сангийн тухай хуульд өөрчлөлт оруулах тухай, Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төслүүдийг баталж өгөхийг хүсье.

 

  Анхаарал тавьсанд баярлалаа.


Н.Энхболд: Баярлалаа. Ажлын хэсэгт Отгонбаяр сайд, Боловсрол, соёл, шинжлэх ухааны яамны Төрийн захиргаа, удирдлагын газрын дарга Цэдэвсүрэн, мөн яамны Мэргэжлийн боловсролын газрын дарга Баасанжав нар оролцож байна.


Байнгын хорооны санал, дүгнэлттэй холбогдуулж асуух асуулттай гишүүн байна уу.


Алга байна.


Зарчмын зөрүүтэй саналуудаар санал хураалт явуулъя.


Төсвийн байнгын хороогоор дэмжигдсэн санал байна. 

Төсвийн байнгын хороогоор дэмжигдсэн саналууд байна.
 

1.Төслийн 16 дугаар зүйлээс дор дурдсан агуулгатай 16.3.1 дэх заалтыг хасах:

 

 "16.3.1.төрийн өмчийн дээд боловсролын сургалтын байгууллагын тогтмол зардал" Энэ саналыг Улаан гишүүн гаргасан. Байнгын хороо дэмжсэн байна.
Энэ саналыг дэмжье.


Санал хураалтад 40 гишүүн оролцож, 33 гишүүн зөвшөөрч, 82,5 хувийн саналаар энэ санал дэмжигдлээ.

2.Төслийн 16 дугаар зүйлээс дор дурдсан агуулгатай 16.3.2 дахь заалтыг хасах:

 

 "16.3.2.Боловсролын тухай хуулийн 43.1.4-т заасан зардал"

 
Энэ саналыг Улаан гишүүн гаргасан. Байнгын хороо дэмжсэн байна.

Энэ саналыг дэмжье.


Санал хураалтад 39 гишүүн оролцож, 32 гишүүн зөвшөөрч, 82,1 хувийн саналаар энэ санал дэмжигдлээ.

3.Төслийн 16 дугаар зүйлээс дор дурдсан агуулгатай 16.3.5 дахь заалтыг хасах:
 "16.3.5.дээд боловсролын сургалтын байгууллагын багшийн мэргэжлийг дээшлүүлэх, давтан сургах зардал"

 

Энэ саналыг Улаан гишүүн гаргасан. Байнгын хороо дэмжсэн байна.

Энэ саналыг дэмжье.


Санал хураалтад 39 гишүүн оролцож, 31 гишүүн зөвшөөрч, 79,5 хувийн саналаар энэ санал дэмжигдлээ.

4.Төслийн 16 дугаар зүйлийн "16.3.3.Засгийн газраас тодорхойлсон чиглэл, шаардлагад нийцүүлэн сонгон шалгаруулсан төсөл, хөтөлбөр" гэсэн  заалтыг дор дурдсанаар өөрчлөн найруулж, Дээд боловсролын санхүүжилт, суралцагчдын нийгмийн баталгааны тухай хуулийн 11 дүгээр зүйлд шилжүүлэн тусгах.
 

".Засгийн газраас тодорхойлсон дээд боловсролын салбарын талаар баримтлах чиглэл, шаардлагад нийцүүлэн төсөл, хөтөлбөрийг сонгон шалгаруулах, санхүүжүүлэх журмыг боловсролын асуудал эрхэлсэн Засгийн газрын гишүүн санхүү, төсвийн асуудал эрхэлсэн Засгийн газрын гишүүнтэй хамтран батална."

 
Энэ саналыг Улаан гишүүн гаргасан. Байнгын хороо дэмжсэн байна.

Энэ саналыг дэмжье.


Санал хураалтад 39 гишүүн оролцож, 30 гишүүн зөвшөөрч, 76,9 хувийн саналаар энэ санал дэмжигдлээ.

        5.Засгийн газрын тусгай сангийн тухай хуульд өөрчлөлт оруулах тухай хуулийг батлагдсан өдрөөс нь эхлэн дагаж мөрдөхөөр хугацааг тогтоох
                                   

Энэ саналыг Д.Хаянхярваа гишүүн гаргасан. Байнгын хороо дэмжсэн байна.

Энэ саналыг дэмжье.


Санал хураалтад 39 гишүүн оролцож, 29 гишүүн зөвшөөрч, 74,4 хувийн саналаар энэ санал дэмжигдлээ.

Зарчмын зөрүүтэй саналуудаар санал хурааж дууслаа. 
Одоо Засгийн газрын тусгай сангийн тухай хуульд нэмэлт, өөрчлөлт оруулах тухай хуулийг бүхэлд нь баталъя.

Санал хураалтад 39 гишүүн оролцож, 31 гишүүн зөвшөөрч, 79,5 хувийн саналаар хууль батлагдлаа.

Дараагийн хэлэлцэх асуудалд оръё.

Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийе.

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Даваасүрэн гишүүн танилцуулна. 

Ц.Даваасүрэн: Улсын Их Хурлын дарга, эрхэм гишүүд ээ
Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг тус Байнгын хороо  2012 оны 1 дүгээр сарын 13-ны  өдрийн хуралдаанаараа хэлэлцлээ. 

Монгол Улсын Засгийн газраас 2011 оны 12 дугаар сарын 28-ны өдөр Улсын Их Хуралд өргөн мэдүүлсэн Засгийн газрын  тусгай сангийн тухай хуульд нэмэлт, өөрчлөлт оруулах тухай хуулийн төсөлтэй холбогдуулж Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах хуулийн төслийг Улсын Их Хурлын дэгийн тухай хуулийн 23 дугаар зүйлийн 23.6-д зааснаар тус Байнгын хороо анхны хэлэлцүүлгийг хийлээ.

Улсын Их Хурлын гишүүн Ч.Улаан Монгол Улсын Их Хурлын чуулганы хуралдааны Дэгийн тухай хуулийн 16.3-т заасны дагуу уг хуулийн төслийг анхны хэлэлцүүлгээр нь батлуулах горимын санал гаргасныг Байнгын хорооны гишүүд санал нэгтэйгээр дэмжлээ.

Улсын Их Хурлын эрхэм гишүүд ээ
Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн, төслийг баталж өгөхийг Та бүхнээс хүсье.

Анхаарал тавьсанд баярлалаа.

Н.Энхболд: Даваасүрэн гишүүнд баярлалаа. Ажлын хэсэг түрүүчийн мөн адил Отгонбаяр сайд, Цэдэвсүрэн, Баасанжав дарга нар байгаа.
Байнгын хорооны санал, дүгнэлттэй холбогдуулан асуух асуулттай гишүүн байна уу? 

Асуулт асуух гишүүн алга байна.

Үг хэлэх гишүүн байна уу? 

Алга байна. Байнгын хорооноос горимын санал гарсан байна. Анхны хэлэлцүүлгээр нь батлуулах горимын санал гаргасан учраас горимын саналыг дэмжье.

Хуулийн төслийг анхны хэлэлцүүлгээр нь баталъя. 

Санал хураалтад 39 гишүүн оролцож, 32 гишүүн дэмжиж, 82,1 хувийн саналаар горимын санал дэмжигдлээ.

Дээд боловсролын санхүүжилт, суралцагчдын нийгмийн баталгааны тухай хуульд нэмэлт, өөрчлөлт оруулах тухай хуулийг баталъя.

Санал хураалтад 40 гишүүн оролцож, 33 гишүүн дэмжиж, 82,5 хувийн саналаар хууль батлагдлаа.

Хамгийн сүүлд хэлэлцсэн хоёр хууль батлагдсанаар энэ  Дээд боловсролын санхүүжилт, суралцагчдын  нийгмийн баталгааны талаар сүүлийн нэлээд олон жил  яригдаж байсан.  Тогтолцооны үед хэрэглэгдэж байсан, байхгүй болсон. Одоо дахиж сэргэж байгаа, их томоохон асуудал шийдэгдэж байгаа юм.

Ингээд хуралдаанд оролцсон гишүүддээ баярлалаа.

Өнөөдрийн хуралдаан өндөрлөж байна. Та бүхэн сайхан амрахыг хүсье.

Хуралдаан 18 цаг 21 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

